
የተሻለች ኢትዮጵያን ... ወደ ገጽ 4 ዞሯል

በጋዜጣው ሪፖርተር

አዲስ አበባ፡- ፀጋዎቻችንን ወደ ተጨባጭ ሀብት 
በመቀየር የተሻለች ኢትዮጵያን የመገንባት ሥራችንን 
አጠናክረን እንቀጥላለን ሲሉ ጠቅላይ ሚኒስትር ዐቢይ 

የተሻለች ኢትዮጵያን የመገንባት ሥራ ተጠናክሮ እንደሚቀጥል 
ጠቅላይ ሚኒስትር ዐቢይ አሕመድ(ዶ/ር) ገለጹ

አሕመድ(ዶ/ር) ገለጹ።
ጠቅላይ ሚኒስትሩ የገበታ ለሀገር ኮይሻ ፕሮጀክት 

አካል የሆነውን የጨበራ ዝሆን ዳና ሎጅ ትናንት መርቀው  
ከፍተዋል።

በወቅቱ ጠቅላይ ሚኒስትር ዐቢይ አሕመድ(ዶ/ር)  

እንደገለጹት፤ ኢትዮጵያ በብዙ ፀጋዎች የታደለች ሀገር ናት፤ 
ለዚህም የኮንታ ዞን የታደለው የተፈጥሮ ፀጋ ሁነኛ ማሳያ 
ነው። ኢትዮጵያን ወደ ላቀ ደረጃ ለማሸጋገር ሦስት ነገሮችን 

 “ምክር ቤቱ የሕዝብ ጥያቄዎች በአግባቡ የሚደመጥበት 
እንዲሆን በትኩረት እየሠራ ነው”

 - አቶ ታገሰ ጫፎ 
የኢፌዴሪ ሕዝብ ተወካዮች ምክር ቤት አፈ ጉባኤ

ማርቆስ በላይ

አዲስአበባ ፡- የገበታ ለሀገር ፕሮጀክት አካል በሆነው 
ወንጪ ደንዲ የኢኮ ቱሪዝም ፕሮጀክት ደረጃቸውን 
የጠበቁ ሎጆች፣ ቪላና መኝታ  ቤቶች መገንባታቸውን 

ወንጪ ደንዲ የኢኮ ቱሪዝም ፕሮጀክት  ደረጃቸውን 
የጠበቁ  ሎጆችና ቪላ ቤቶች ተገንብተዋል

ወንጪ ደንዲ የኢኮ ቱሪዝም ... ወደ ገጽ 4 ዞሯል

ፋንታነሽ ክንዴ

አዲስ አበባ፡- የኢፌዴሪ የሕዝብ ተወካዮች ምክር 
ቤት የሕዝብ የመልማት፣ የመልካም አስተዳደርና ሌሎች 
ጥያቄዎች በአግባቡ የሚደመጡበት እንዲሆን በትኩረት 
እየተሠራ መሆኑን አፈ ጉባኤ  አቶ ታገሰ ጫፎ ገለጹ፡፡

አቶ ታገሰ ጫፎ ከኢትዮጵያ ፕሬስ ድርጅት ጋር 
በነበራቸው ቆይታ እንደገለጹት፤ ምክር ቤቱ ሕግ 
ማውጣት፣ አስፈጻሚና ሕግ ተርጓሚ አካላት በሚሠሯቸው 
ሥራዎች ላይ ክትትልና ቁጥጥር ማድረግ እና የሕዝብ 
ውክልና ሥራዎች አንኳር ተግባራቱ ናቸው፡፡ ከዚህ አኳያ 
ምክር ቤቱ በሕዝብ ተወካዮች የሚመሠረት እንደመሆኑ 
የሕዝብ ጥያቄዎች በአግባቡ የሚደመጥበት እንዲሆን 

በትኩረት እየተሠራ ነው፡፡
የሕዝብ ተወካዮች ምክር ቤት አባላት ወደ ታች 

ወርደው እየተሠሩ ያሉ ሥራዎችን መከታተል፣ ድጋፍ መስጠትና 
የሕዝብ ጥያቄዎችን ወደ ምክር ቤት ማምጣት ይኖርባቸዋል 
ያሉት አቶ ታገሰ፤ምክር ቤቱ አሁን ካለውም በላይ በክትትልና 
ቁጥጥር ሥራዎች ላይ ጠበቅ ያለ ተጠያቂነት እያረጋገጠ መሄድ 
እንደሚጠበቅበት አመልክተዋል፡፡

“የውክልና ሥራችን ላይ ብዙ መለወጥ አለበት፡፡ በመሆኑም 
ተመራጩ በተመረጠበት አካባቢ ቢሮ ኖሮት መራጩን በቅርበት 
የሚያደምጥበት፣ በየደረጃው ካሉ አስፈጻሚዎችና የምክር ቤት 
አባላት ጋር እየተነጋገሩ ወደ ምክር ቤት የሚመጡ ጉዳዮች 
ከሕዝብ የሚነሱበትን ሁኔታ መፍጠር ያስፈልጋል” ብለዋል፡፡ 

«ምክር ቤቱ የሕዝብ ... ወደ ገጽ 4 ዞሯል

የፕሮጀክቱ አስተባባሪ አቶ ዳባ ጂንፌሳ ገለጹ፡፡
ፕሮጀክቱ ታህሳስ 20 ቀን 2016 ዓ.ም በይፋ ተመርቆ 

አገልግሎት መስጠት እንደሚጀምር ተመልክቷል፡፡
አቶ ዳባ ጂንፌሳ ለኢትዮጵያ ፕሬስ ድርጅት 

ዜና

ለምለም መንግሥቱ

አዲስ አበባ፡- የውሃና ኢኒርጂ ሚኒስቴር ላለፉት 
አስር አመታት ከ48 ሺህ በላይ የባዮጋዝ ማመንጫዎች 
ገንብቶ ሥራ ላይ ማዋሉን አስታወቀ፡፡ 

በውሃና ኢኒርጂ ሚኒስቴር የገጠር ኢኒርጂ ቴክኖሎጂ 
ልማትና ሽግግር መሪ ሥራ አስፈጻሚ አቶ ብርሃኑ ወልዱ 
ለኢፕድ እንደገለጹት፤ በባዮ ጋዝ  በንጹህ የኃይል 
ምንጭ የገጠሩን ማህበረሰብ ተደራሽ ለማድረግ እየተሰራ 
መሆኑንና በዚሁ መሠረትም ሚኒስቴሩ ላለፉት አስር 
አመታት ከ48 ሺህ በላይ የባዮጋዝ ማመንጫዎችን 
ገንብቶ ጥቅም ላይ እንዲውል አድርጓል፡፡

አብዛኛው ቴክኖሎጂ ሀገር ውስጥ በልጽጎ ጥቅም 
ላይ እየዋለ ቢሆንም ሚኒስቴሩ ልማቱ የሚመራበትን 
መንገድ በመቀየስ የተለያዩ ባለድርሻ አካላትን በማሳተፍ 
በጋራ እየሰራ መሆኑን የገለጹት አቶ ብርሃኑ፣  ለአብነትም 
በአውሮፓ ህብረት የገንዘብ ድጋፍ ከሚደረግለት ኤስ ኤን 
ቪ(SNV) ከተባለ ድርጅት ጋር ላለፉት አስር አመታት 
እየሰራ መሆኑንና ድርጅቱም እስከ 25 ሺህ የባዮጋዝ 
ፋብሪካ መገንባቱን አስረድተዋል፡፡ 

በሚኒስቴሩ ብሄራዊ የባዮጋዝ ፕሮግራም መኖሩን 
የጠቆሙት አቶ ብርሃኑ፤ ፕሮግራሙ ለኢትዮጵያ ተስማሚ 
የሆኑ አዳዲስ ቴክኖሎጂዎችን ከውጭ በማስመጣትና 
በማስተዋወቅ ጥቅም ላይ የሚውልበትንም ሁኔታ 
እያመቻቸ ይገኛል ብለዋል፡፡ 

አሁን ላይ ጥቅም ላይ እየዋለ የሚገኘው ፕሪ 
ፋብሪኬትድ ባዮጋዝ ፕላንት የሚባለው አይነት ቴክኖሎጂ 
ሲሆን፤ ቴክኖሎጂው ቀደም ሲል በነበረው ቴክኖሎጂ 
እንደ ሲሚንቶ፣አሸዋ ያሉ ለግንባታ የሚውሉ ግብአቶችን 
የሚያስቀር ወጪ ቆጣቢና በቀላሉ የሚገነባ ለአካባቢም 
ተስማሚ እንደሆነም ተናግረዋል፡፡

ከ48 ሺህ በላይ የባዮጋዝ ማመንጫዎች ተገንብተው ጥቅም ላይ ውለዋል
ፕሪ ፋብሪኬትድ ባዮጋዝ ፋብሪካ ቀጥታ 

ከኢንዱስትሪ መጥቶ የሚገጣጠም እንደሆነ የጠቆሙት 
አቶ ብርሃኑ፤ ይህም ከአየር ንብረት፣ ከሙቀት፣ አኳያ 
ስላለው ሁኔታ ታይቶ መሆኑንና ይህ ቴክኖሎጂ ሙቀቱ 
ከ23 ዲግሪ ሴልሽየስ በላይ ለሆነ አካባቢ ሁሉ ምቹ 
እንደሆነ ይታሰባል ብለዋል፡፡ ቴክኖሎጂው የቅርብ ጊዜ 
ከመሆኑ ጋር ተያይዞ የፍተሻና የጥናት ሥራውም ጎን 
ለጎን እየታየ እንደሆነና ከተጠቃሚዎችም አስተያየት 
የመሰብሰብ ሥራ እየተሰራ መሆኑን አስረድተዋል፡፡ 

የቴክኖሎጂው ተስማሚነት ሲረጋገጥ፤ እንዲስፋፋ 
እንደሚደረግና የቴክኖሎጂ አቅርቦቱም በሀገር ውስጥ 
እንዲሆን በማድረግ የውጭ ምንዛሪ ወጪንም ለማዳን 
ተያያዥ  ሥራዎች ይሰራሉ ብለዋል፡፡ 

ኢትዮጵያ ካላት ከፍተኛ የእንስሳት ሀብት አኳያ 
በብዛት እንዳልተጠቀመች የተናገሩት አቶ ብርሃኑ፤  
ሆኖም ግን መንግሥት ትኩረት ሰጥቶ በገጠር ቴክኖሎጂ 
አማራጭ ፖሊሲና አቅጣጫ ቀርጾ እየሰራ መሆኑንና 
በአስር አመት መሪ እቅድ እስከ 150 ሺህ የባዮጋዝ 
ፋብሪካዎች ለመገንባት እቅድ መያዙንም አመልክተዋል፡፡

ባዮጋዝ ለምግብ ማብሰያና ለመብራት አገልግሎት 
እየሰጠ ካለው ጥቅም በተጨማሪ ተረፈ ምርቱን 
አርሶአደሩ ለተለያየ የሰብል ልማት ማዳበሪያ በማዋል 
እየተጠቀመ መሆኑንና ተረፈ ምርቱም የኬሚካል 
ማዳበሪያን በመተካት ከፍተኛ አስተዋጽኦ እንዳለውም 
አንስተዋል፡፡ 

በሌላ በኩልም የገጠሩን ማህበረሰብ የፀሐይ 
ኃይል በመሰብሰብ (በሶላር)፤ አነስተኛ ወንዞች ኃይል 
እንዲሰጡ በማድረግ፣ የተለያዩ የተሻሻሉ ንጹህ የማብሰያ 
ቴክኖሎጂዎች ላይ ሚኒስቴር መሥሪያ ቤቱ እየሰራ 
መሆኑንም አመልክተዋል፡፡

በደብረብርሀን መጠለያ ካምፖች የሚገኙ 
ተፈናቃዮችን በዘላቂነት ለማቋቋም እየተሠራ ነው

ሄለን ወንድምነው 

አዲስ አበባ፡- የአማራ ክልል በደብረብርሀን መጠለያ 
ካምፖች የሚገኙ ተፈናቃዮችን በዘላቂነት ለማቋቋም 
እየሠራ እንደሚገኝ የደብረብርሀን ምክትል ከንቲባ አቶ 
ወርቅአለማሁ ኮስትሬ አስታወቁ፡፡ በተፈጥሮና ሰውሰራሽ 
ችግሮች ምክንያት የተፈናቀሉ ከ40 ሺህ በላይ ዜጎች 
በከተማዋ እንደሚገኙ ተመላክቷል፡፡

የደብረብርሀን ከተማ ምክትል ከንቲባ አቶ 
ወርቅአለማሁ ኮስትሬ እንደገለጹት፤ በተፈጥሮና ሰው 
ሰራሽ ችግሮች ሳቢያ ከሀገሪቱ የተለያዩ አካባቢዎች 
የተፈናቀሉ ከ40 ሺህ በላይ ዜጎች በደብረብርሀን ከተማ 
በሶስት የመጠለያ ካምፖች ይገኛሉ፡፡

ከከተማ አስተዳደሩ፣ ከእምነት ተቋማት፣ 
ከባለሀብቶች፣ መንግሥታዊና መንግሥታዊ ካልሆኑ 
ድርጅቶች ሀብት በማሰባሰብ ለተፈናቃዮቹ የእለት ምግብ 
ድጋፍ እየቀረበ እንደሚገኝ አስታውቀዋል፡፡

በመጠለያ ካምፕ ውስጥ የሚገኙት አብዛኞቹ 
ተፈናቃዮች የመስራት አቅም ያላቸው ሲሆን፤ ይህንን 
የሚሰራ ኃይል ድንኳን ውስጥ አስቀምጦ የእለት ምግብ 
ብቻ መስጠት ዘላቂ መፍትሄ ሊሆን አይችልም ብለዋል፡፡

በመሆኑም ተፈናቀዮችን በዘላቂነት ማቋቋሙ በክልል 
ደረጃ ተይዞ እየተሠራ ነው ያሉት ምክትል ከንቲባው፤ 
ክልሎች በራሳቸው ግንኙነት ፈጥረው ተፈናቃዮችን 
የመመዝገብ፣ የማወያየት፣ የሚመለሱበትን አካባቢዎች 
የሰላም ሁኔታ እና ቦታው ሲደርሱ ማድረግ ስላለባቸው 
ዝርዝር ስራዎች በመለየት እየሰሩ መሆኑን አስታውቀዋል፡
፡

ተፈናቃዮቹ መጠለያ ካምፕ ውስጥ የሚቆዩቦት 
ጊዜ በረዘመ ቁጥር ለከፋ ችግር እንደሚጋለጡ ገልጸው፤ 
ወደ አካባቢያቸው በመመለስ አስቀድመው ወደነበሩበት 
የኢኮኖሚ እንቅስቃሴ ተመልሰው ራሳቸውን ከችግር 
አውጥተው ለሀገር ማድረግ ያለባቸውን አስተዋጽኦ 
እንዲያበረክቱ ለማድረግ መንግሥት ትኩረት ሰጥቶ 
እየሰራበት እንደሚገኝ አስረድተዋል፡፡ 

በመጠለያ ካምፖቹ ውስጥ እናቶች፣ ህጻናትና 

- በካምፖቹ ከ40 ሺህ በላይ ተፈናቃዮች ይገኛሉ

አረጋውያን እንደሚገኙ ገልጸው፤ ለእነዚህ ዜጎች በከተማ 
አስተዳደሩና በአጋር አካላት ድጋፍ  የዕለት ምግብ እየቀረበ 
ይገኛል ብለዋል፡፡ በከተማ አስተዳደር ደረጃ የሚቀርበው 
ድጋፉ ለከፋ ችግር እንዳይጋለጡ ለማድረግ እንጂ 
በዘላቂነት ለማቋቋም አለመሆኑንም አብራርተዋል፡፡

ተፈናቃዮች ወደ ነበሩበት ቦታ እስከሚመለሱ ድረስ 
በከተማ አስተዳደሩ የሚቀርበው የእለት ምግብ ድጋፍ 
ተጠናክሮ እንደሚቀጥል አመልክተው፤ ተፈናቃዮቹን 
በዘላቂነት ለማቋቋም መንግሥት በሚያደርገው ጥረት 
ባለሀብቶች፣ የእምነት ተቋማት፣ የልማት አጋሮችና ሌሎች 
ባለድርሻ አካላት ድጋፍ እንዲያደርጉ ጥሪ አቅርበዋል፡፡

በሌላ በኩል በከተማዋ ባለፉት ወራት ከጸጥታ ጋር 
ተያይዞ በርካታ ስጋት እንደነበር አስታውሰው፤ አሁን 
ላይ በከተማዋ መደበኛ የመንግሥት ሥራዎች፣ የንግድ 
እንቅስቃሴ እና ሰላማዊ የማህበረሰብ እንቅስቃሴ መኖሩን 
አስታውቀዋል፡፡

ከተማዋ በኮማንድ ፖስት ስር መሆኗን ገልጸው፤ እስከ 
ምሽቱ ሶስት ሰዓት ድረስ መደበኛ የትራንስፖርት፣ የንግድ 
እና የማህበረሰብ እንቅስቃሴ መኖሩን  ተናግረዋል፡፡ 

ፎ
ቶ

፡ 
ገባ

ቦ 
ገብ

ሬ

አቶ ወርቅአለማሁ ኮስትሬ

ሞገስ ጸጋዬ

አዲስ አበባ፡- ዩኒቨርሲቲው የተግባር ዩኒቨርሲቲ ለመሆን 
ከአንድ ዓመት በላይ አስፈላጊውን የሽግግር ዝግጅት  እያደረገ መሆኑን 
የደብረብርሃን ዩኒቨርሲቲ አስታወቀ፡፡

ደብረብርሃን ዩኒቨርሲቲ ወደ ተግባር ዩኒቨርሲቲ የሚያደርገውን 
ሽግግር አስመልክቶ ከመንግሥትና ከግል ተቋማት ጋር ትናንት 
የውይይት መድረክ አካሂዷል፡፡

በመድረኩ ላይ ንግግር ያደረጉት የደብረብርሃን ዩኒቨርሲቲ 
ፕሬዚዳንት ዶክተር ንጉስ ታደሰ እንደገለጹት፣ በጥናት ተግባር ተኮር  
እንዲሆኑ ከተወሰኑት ዩኒቨርሲቲዎች ውስጥ አንዱ ደብረብርሃን 
ዩኒቨርሲቲ ነው፡፡ የተግባር ተኮር  የሽግግር ሂደት ጀምሯል፡፡ 
ዩኒቨርሲቲዎች ከኢንዱስትሪዎች ጋር ከተለመደው በተሻለና በተደራጀ 
መልኩ በመስራት የተሻለ ውጤት ለማምጣት ያለመ ውይይት 
ተደርጓል፡፡  ባለፈው አንድ ዓመት ከአምስት ወር ውስጥ በርካታ 
የሽግግር ስራዎች መስራታቸውን የገለጹት ፕሬዚዳንቱ፤ በተግባር 
ዩኒቨርሲቲ ምን አይነት የትምህርት ፕሮግራሞችን ይዞ መቀጠል 
ያስፈልጋል የሚለውን የመለየት ሥራ ተሰርቷል፡፡ የትኞች የትምህርት 
ፕሮግራሞች የትኩረት መስክ ናቸው የሚለውን በጥናት በመለየት 
ተግባራዊ ለማድረግ ዝግጅት ተደርጓል ብለዋል፡፡ 

የተግባር ዩኒቨርሲቲ ምን አይነት የትምህርት ሥርዓት 
ያስፈልገዋል የሚለውን በዘጠኝ ወር ውስጥ የሥርዓተ ትምህርት 
(ካሪኩለም) ማሻሻያ በማድረግ አጠናቀናል ያሉት ፕሬዚዳንቱ፤ 
ተማሪዎች  በኢንዱስትሪዎች ውስጥ የተግባር ልምምድ እንዲያደርጉ  
ውይይት እየተደረገ መሆኑን ገልጸዋል፡፡

መምህራን በተግባር የታገዘ የማስተማር ብቃት እንዲኖራቸው 
ማድረጉ ሌላ ዝግጅት  መሆኑን የገለጹት ፕሬዚዳንቱ፤ በጽንሰ ሃሳብ 
ደረጃ ብቁ ናቸው፡፡ ነገር ግን የኢንዱስትሪ ዓለም ምን እንደሚመስልና  
ምን አዳዲስ ነገሮች እየተፈጠሩ ነው የሚለውን እንዲያውቁ  
የኢንተርንሽፕ  መመሪያ በማዘጋጀት በኢንዱስትሪዎች ውስጥ 
ልምምድ እንዲያደርጉ እየተደረገ መሆኑን አመልክተዋል፡፡ 

 የኢንዱስትሪ ባለሙያዎች ተግባሩን ስለሚያውቁት ወደ 
ዩኒቨርሲቲ ገብተው እንዲያስተምሩ እድል በመስጠት ድልድዩን 
የማጠናከር  ሥራ እየተሠራ መሆኑን ጠቁመው፤ ፈጠራና የቴክኖሎጂ 
ሽግግር ላይ ያተኮሩ ችግር ፈቺ ምርምር ለማድረግ በቂ ዝግጅት 
ስለመደረጉም አስረድተዋል፡፡

እንደ ፕሬዚዳንቱ ገለጻ፤ ተግባር ተኮር ዩኒቨርሲቲ ለመሆን 
የተግባር ማስተማሪያዎች ኢንዱስትሪዎች ናቸው፡፡ ከኢንዱስትሪዎች 
ጋር ያለን ግንኙነት ከዚህ ቀደም እንደነበረው አይነት ሳይሆን የተግባር 
ልምድ በማስተማር ረገድ የእኔነት ስሜት መፈጠር አለበት፡፡ ተማሪዎች 

ዩኒቨርሲቲው የተግባር ዩኒቨርሲቲ  ለመሆን  
የሽግግር ዝግጅት  እያደረገ ነው

የሀገር ሀብት በመሆናቸው የማብቃቱ ሥራ የጋራ መሆኑን መቀበል 
ያስፈልጋል፡፡ 

በእውቀት የታነጸና ለሀገር የሚጠቅሙ ምሩቃንን ለማፍራት 
የጋራ ፕሮጀክት እንደሚያስፈልግ ገልጸዋል፡፡

በኢንዱስትሪዎችና በዩኒቨርሲቲው መካከል ጠንካራ ድልድይ 
መፈጠር አለበት ያሉት ፕሬዚዳንቱ፤ ኢንዱስትሪዎች ልምዳቸውን 
ይዘው ወደ ዩኒቨርሲቲው መግባት አለባቸው፡፡ ዩኒቨርሲቲ ውስጥ 
የሚማሩበትና የሚመራመሩበት መሆን አለበት፡፡ ከዚህ ቀደም 
ጠንካራ ሥርዓትና አሠራር ባለመኖሩ  ቁርኝቱ ጠንካራ እንዳልነበረ  
አውስተዋል፡፡ እንደ ዶክተሩ ማብራሪያ፤ ትስስርን በሥርዓት 
መምራት ይገባል፡፡ ህግና መመሪያ ያስፈልገዋል፡፡ የኢንዱስትሪዎችና 
ዩኒቨርሲቲዎች የሥራ ድርሻ መለየት አለበት፡፡ በ21ኛው ክፍለ ዘመን 
በተግባር የታገዘ ትምህርት ማስተማር ካልተቻለ  ዩኒቨርሲቲዎች 
የተግባር ዩኒቨርሲቲ ከመባል የዘለለ ሥራን አይሠሩም፡፡

ተማሪዎች ተመርቀው ኢንዱስትሪዎች ውስጥ መቀጠር ወይም 
ሥራ ፈጣሪ መሆን እንዳለባቸው አመልክተው፤ ይህ እንዲሆን 
ተማሪዎችን ከጽንሰ ሃሳብ ትምህርት በተጨማሪ የተግባር ትምህርት 
ቀስመው እንዲመረቁ ማድረግ አስፈላጊ ነው። ይህ ካልሆነ እንደ ሀገር 
ትልቅ ኪሳራ በመሆኑ የሁሉም ዜጋ ኃላፊነት መሆኑን ፕሬዚዳንቱ 
ገልጸዋል፡፤

የተማሪዎች እውቀት በተግባር የተደገፈ እንዲሆን ዩኒቨርሲቲው 
ከ14 ድርጅቶች ጋር የአጋርነት ስምምነት ተፈራርሟል፡፡ እንዲሁም 
በዩኒቨርሲቲውና በኢንዱስትሪዎች መካከል ምን እየተሠራ ነው? 
የሚለውን የሚከታተልና የሚገመግም የዩኒቨርሲቲ- ኢንዱስትሪ 
ትስስር የአማካሪ ምክር ቤት ምስረታ ተከናውኗል፡፡

ዶክተር ንጉስ ታደሰ



አንድ ሀገር እንደ ሀገር እንድትጸናም   ሆነ  ሁለንተናዊ እድገት  በማምጣት ለዜጎቿ  ተስማሚና ተመራጭ  
የመኖሪያ ስፍራ ለመሆን ሰላም ወሳኝ ጉዳይ ነው ። ነገና  ቀጣይ  ቀናትን ቀርቶ  መጪዎቹን ደቂቃዎች በተስፋ 
ለማሰብ  የሰላም ጉዳይ ለጥያቄ የሚቀርብ  አይደለም። ከልማትና  ከልማት ጋር የተያያዙ  ብሩህ ነገዎችን አስቦ 
ለመተግበርም    ሰላም አልፋና ኦሜጋ ነው።

ከዚህ የተነሳም  ባለንበት ዘመን  የሰላም ጉዳይ ከግለሰብ ፣ ከማህበረሰብና ከሀገር አልፎ  ዓለም አቀፍ ጉዳይ 
ከሆነ ውሎ አድሯል። ዓለምም  ከቀደሙ  የሰላም እጦቶች / ግጭቶችና ጦርነቶች  በመማር  ፣ ተመሳሳይ የታሪክ 
ክስተቶች እንዳይደገሙ  ከፍ ባሉ ድምጾች ስለ ሰላም እየጮኸ ይገኛል። በዚህም የሚጠበቀውን ያህል ባይሆንም  
ከትናንት ዛሬ የተሻለ  የሰላም አየር ሲነፍስ ይስተዋላል።

ይሄንን የሰላም አየር ከማንገስ አኳያ አሁን ላይ ዘመኑን እየዋጀ ያለው  ችግሮችን በውይይትና በድርድር  የመፍታት 
እሳቤ   ነው፡፡  ይሄም በየትኛውም መልኩ  ተከስተው  ወደግጭት የሚወስዱ  ልዩነቶችንና አለመግባባቶችን  
በዘላቂነት  በሰላማዊ መንገድ በመፍታት   ዓለም በተሻለ  ሰላምና መረጋጋት  መንቀሳቀስ እንድትችል   መተኪያ 
የሌለው  አቅም እየሆነ ይገኛል። በዚህም ዓለም ብዙ ዋጋ ሊያስከፍሏት ከሚችሉ  ችግሮች  እራሷን  መታደግ 
ችላለች።

ኢትዮጵያም እንደ ሀገር  የዚህ ዓለም አቀፋዊ  እውነታ አካል  መሆኗን በመገንዘብ፤ እኛም ችግሮቻችንን  
በውይይትና በድርድር  መፍታት ሲጠበቅብን፤ ዛሬን ሳይቀር   ችግሮቻችንን   በይዋጣልን ፤ እንሞካከር  በሚል 
ሀገርና ሕዝብን  ከፍ ያለ ያልተገባ ዋጋ በሚያስከፍል ፣ ዘመኑን በማይዋጅ፤ አሮጌ  እና  ጊዜ ያለፈበት  አስተሳሰብ  
ብሩህ  ነገዎቻችንን  ለመሰዋት ተገደናል።

በቀደሙት ዘመናት አባቶቻችን  ስልጡን እና  ገናና  የሆነች ሀገር  በመፍጠር  ከፍ ያለ  ዓለም አቀፍ እውቅና  
ያልተቸሩትን ያህል  ፤ እኛ   ልጆቻቸው  በልዩነቶቻችን ዙሪያ  ቀልብ ገዝተን፣  በሰከነ መንፈስ   ቁጭ ብለን መነጋገር 
፣ መወያየትና መስማማት ላይ መድረስ  ባለመቻላችን   ለዘመናት በግጭትና በጦርነት አዙሪት ውስጥ ለመሄድ 
ተገደናል ፡፡ በዚህም  እየከፈልነው ያለው ያልተገባ ዋጋ  ነገዎቻችንን  አጨልመውብናል።

ዓይኖቻችንን ከፍተን  ትናንቶቻችንን  በአግባቡ ማየትና ከነሱ  መማር አለመቻላችን ፤ ከሁሉም በላይ ለታሪክ 
ያለን አረዳድና አረዳዳችን የፈጠረውን  የአስተሳሰብ መዛነፍ  ለማረም  በጎ ህሊና ማጣታችን፤ እንደ ሀገር በየዘመኑ 
መጥተው የሚሄዱ ትውልዶች  ተስፋ ያደረጉትን ሕይወት ኖረው እንዳያልፉ አድርጓቸዋል። ይሄም የታሪክ ባለእዳ 
እንዲሆኑ አስገድዷቸዋል።

ይህ እውነታ ዛሬም በአዲስ የታሪክ ምእራፍ ውስጥ ሆነን፤ አዲስ የታሪክ ትርክት ለመፍጠር በብዙ መነቃቃት 
ውስጥ  ባለንበት  ወቅት ጥላ ሆኖ  የለውጥ መንገዳችን ተግዳሮት ሆኖ ብዙ ዋጋ እያስከፈለን ይገኛል። ዛሬም ለታሪክ 
ካለን አረዳድና አረዳዳችን ከፈጠረው  የአስተሳሰብ መዛነፍ የተነሳ፣ ሀገር እንደቀደሙት ዘመናት በግጭት አዙሪት 
ውስጥ ገብታለች።  

እንደ ሀገር በብዙ  ሆይታና  እልልታ  የጀመርነው  ለውጥና ለውጡ ይዞት የመጣው   ተስፈኝነት፤ ፍሬ አፍርቶ  
እንደ ሀገር  ካለንበት  አንገት አስደፊ ድህነትና ኋላ ቀርነት  ለመውጣት ይህንን  የአስተሳሰብ መዛነፍ  ማረም 
የሚያስችል  በጎ ህሊና  ያስፈልገናል። የትናንቱን የጥፋት መንገድ ማውገዝ የሚያስችል  የቆረጠ ማንነት መፍጠር 
ይገባናል።

ለግጭት  እና ለጦርነት  ከተሰጠው ጠመንጃና ኃይል ከሚያመልከው  ስብእናችን  በብዙ የጥፋተኝነት መንፈስ   
እና  የልብ ስብራት   በንሰሀ የተመለሰ  ማንነት ያስፈልገናል። ያበላሸናቸውን ፣ በከንቱ ያመለጡንን  ብዙ ትናንቶች  
ዛሬ ላይ ማካካስ የምንችለው ይህን  እውነት  በአግባቡ ስንረዳና ለዚህ እውነት ያለን ተገዥነት የእውነተኛ ማንነታችን 
መገለጫ ሲሆን ብቻ ነው።

ከዚህ አንጻር ቀደም ባለው ጊዜ በተለያዩ  ምክንያቶች  ጠመንጃ አንስተው  ልዩነቶቻቸውን በኃይል ለመፍታት 
ሲንቀሳቀሱ ከነበሩ  ቡድኖች  ጋር  አብረው ሲንቀሳቀሱ የነበሩ  ፣ አሁን ላይ  መንግሥት የሰጠውን  የሰላም ጥሪ 
ተቀብለው  ወደ ሰላማዊ  ሕይወታቸው ለመመለስ የወሰኑ ዜጎቻችን ፣  ውሳኔያቸው     የሚያስመሰግናቸው ነው፡፡ 
ስለሰላም የመጡበት  መንገድም ለእነሱም ፣ እንወክለዋለን ለሚሉት ሕዝብም  ሆነ ለሀገር ጠቀሜታው  የጎላ ነው።

ሆኖም ግን  ወደ ሰላም የሚመጡበት መንገድ   በውስጣቸው   የጥፋተኝነት መንፈስ   እና  የልብ ስብራት  
የፈጠረ፣   ጠመንጃ አንግበው ያበላሿቸውን   ብዙ   ትናንቶች    መካስ የሚያስችል  መሆን  ይጠበቅበታል። 
ትናንትን ብዙ ዋጋ ያስከፈሉትን  ሀገርና ሕዝብን    የልብ ስብራት  የሚጠግን ፤ ያጨለሙበትን  ነገዎች ብሩህ  
የሚያደርግ  ሊሆን  ይገባል።

አዲስ ዘመን

የኢትዮጵያ ፕሬስ ድርጅት ዋና ስራ አስፈጻሚ
ስልክ ቁጥር - 011-126-42-22 

ኢሜል ፡- epa@press.et
ዋና አዘጋጅ

አንተነህ ኃ/ብርሃን ወ/መድህን 
አድራሻ 

የቤት ቁጥር 319
ኢሜይል - anteneh.hailebirhan@press.et

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ርዕሰ አንቀፅ

ማከፋፈያ :- ስልክ ቁጥር - 011-157-02-70

የታጣቂዎች  ወደ ሰላማዊ ሕይወት 
የመመለስ ውሳኔ የሚያስመሰግን ነው

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ለምለም መንግሥቱ

ተጨንቆና ተጠብቦ ቤት ያፈራውን አዘጋጅቶ 
እንግዳን መቀበል የተለመደ ኢትዮጵያዊ ባህል ነው:: 
በተለይ የገጠሩ ማህበረሰብ ደግሞ ወተቱን፣ እርጎውን፣ 
ጠላና የማር ጠጁን አማርጠው፤ ምግቡንም ጨምረው 
ያላቸውን ያለስስት ከአክብሮት ጋር አቅርበው ማስተናገድ 
የተለመደ ነው:: ከከተማ ለሄደ ሰው ደግሞ ልዩ አክብሮት 
አላቸው:: ወደ ገጠሩ ሲሄዱ ይሄ ሁሉ ነው የሚናፍቀው::  

ኢትዮጵያ ሰላም ከራቃት ወዲህ ወደ ተለያዩ 
የኢትዮጵያ ክፍሎች ከሄድኩ ረዘም ያለ ጊዜ ሆኖኛል:: 
ምክንያቱ ግልጽ ነው:: ያለው የፀጥታ ሁኔታ ስጋትና 
ፍርሃት ውስጥ ስለከተተን እንቅስቃሴያችን ተገትቷል:: 
ለዚህም ነው ሰሞኑን ለአዲስ አበባ ከተማ ቅርብ 
በሆነው በኦሮሚያ ክልል ምዕራብ ሸዋ ወልመራ ወረዳ 
አንደኛ በርፈታ(በርፈታ ቶኮፋ) ቀበሌ ወደገጠሩ ወጣ 
ባልኩበት ጊዜ የናፈቀኝን የገጠሩን ማህበረሰብ የአክብሮት 
መስተንግዶ፣ የአካባቢውን ንጹህ አየር፣ ሁሉ ነገር እንደ 
አዲስ ብርቅ የሆነብኝ:: 

ሀገራችንን የገጠማት የሰላም እጦት እንዲህ 
በፍቅርና በአክብሮት አብሮ የሚኖረውን ህብረተሰብ 
በየአጋጣሚው እንዳይገናኝ፣ እንዲራራቅ እርስበርሱም 
እንዳይተማመንና በጥርጣሬ እንዲተያይ ስጋት ውስጥም 
እንዲወድቅ አድርጎታል:: እኔም ስለ ሰላም የተረዳሁት 
በተለይም ሰላም ያለውን ዋጋ የተገነዘብኩት ፤ በርፈታ 
ቶኮፋ  ቀበሌ  ለአንድ ቀን በነበረኝ ቆይታ ነው:: 

ከሩቅ የመጡ እንግዶች ናቸው ብለው ነው 
ቤት ያፈራውን ያለስስት አቅርበው በአክብሮት 
የተቀበሉን:: ምንም እንኳን የሄድነው ለሥራ ቢሆንም፤ 
በመስተንግዶአቸው እንግድነት እንዳይሰማን 
አድርገውናል:: በጋራ ማዕድ መቋደሱና መጫወቱም 
አብሮነታችንን የሚሳይ ነበር:: 

ረዘም ላለ ጊዜ ወደ ገጠር ወጣ ባለማለቴና በሕዝብ 
ለሕዝብ መካከል ልዩነት እንደተፈጠረ አድርገው 
አንዳንዶች እንደሚያወሩት ተቀይረው የመሰሉኝ ነገሮች 
እንዳልተቀየሩ ነው ያረጋገጥኩት:: የገጠሩ ነዋሪ አስፈሪ 
ሳይሆን ሰላም ነው:: ሰላም ልማት ፈላጊ ማህበረሰብ ነው:: 
በገጠሩ የሚኖረው ማህበረሰብ ዛሬም የልማት ጥያቄ 
አለው:: መልማት፣ማደግ ነው ፍላጎቱ:: 

እኔን ጨምሮ ሌሎች ጋዜጠኞች  በቀበሌ የተገኘነው  
የኤሌክትሪክ ኃይል አገልግሎት የማያገኘውን የገጠሩ 
ማህበረሰብ የኃይል ፍላጎት በገጠር ኢነርጂ አማራጭ/
የባዮ ጋዝ ቴክኖሎጂ  ተደራሽ ለማድረግ  የተሰሩ ሥራዎች 
መጠናቀቃቸውን ተከትሎ ነው::  የቀበሌው ነዋሪዎች 
የዚህ ቴክኖሎጂ ተጠቃሚ በመሆናቸው የነበራቸው 
የደስታ ስሜት በቃላት የሚገልጽ አልነበረም::

 በተለይም ሴቶች እጅግ በጣም ነበር የተደሰቱት:: 
ምክንያቱ ግልጽ ነው:: የገጠሯ ሴት ለማብሰያ ማገዶ 
ለመልቀምና ውሃ ለመቅዳት የምትደክመው ድካም 
ከጥንት ጀምሮ  የምናውቀው ጉዳይ ነው:: በኩበትና 
በእንጨት ጪስ ለዓይን እና ለመተንፈሻ አካል የጤና 
ችግር የሚጋለጡ ሴቶች ቁጥርም ቀላል አይደለም:: 

ጤናቸው እንዲጠበቅ፣ድካማቸውም እንዲቀንስ 
መንግሥት ከተለያዩ ለጋሽ ሀገራት ጋር በትብብር 
እየሰራ ያለውን የኃይል አማራጭ ነው የቀበሌ ነዋሪዎች 
ተጠቃሚ መሆን የቻሉት:: እንዲህ የማህበረሰብ ችግር 
የሚፈቱ የልማት ሥራዎችን በመሥራት ተጠቃሚ 
ማድረግ የሚቻለው ግን ሰላም ሲኖር ነው:: የሰላም ዋጋም 
የሚታወቀው እንዲህ ያሉ እንቅስቃሴዎችን በነፃነት 
መተግበር ሲቻል ነው::

ዛሬ የፀጥታ ስጋቱ በከፋባቸው የሀገሪቱ አካባቢዎች 
ይህን የልማት ሥራ ተደራሽ ወይንም መተግበር 
አልተቻለም:: አንጻራዊ ሰላም ባለባቸው የሀገሪቱ 
አካባቢዎች ነው የገጠሩን ማህበረሰብ ተጠቃሚ 
የሚያደርግ የልማት ሥራ እየተሠራ ያለው:: የፀጥታው 
ስጋት የልማት ሥራን በማደናቀፍ ፍትሐዊ ተጠቃሚነት 
እንዳይኖር የሚያደርግና የማህበረሰብንም እድገት 
ወደኋላ የሚያስቀር እንደሆነ ይኸው እውነታ ማሳያ 
ተደርጎ ይወሰዳል:: 

ይህን የልማት ሥራ የሚደግፉ ዓለምአቀፍ ተቋማትም 
የገንዘብም ሆነ የተለያዩ ድጋፎችን ለማድረግ የሚነሳሱት 
ሰላም ሲኖር ነው:: የፀጥታ መደፍረስ የድጋፍ እድሎችንም 
ያሳጣል:: የልማት ሥራዎችን በኢትዮጵያ አቅም ብቻ 
መወጣት ስለማይቻል የለጋሾችን ድጋፍ ለማግኘት ሰላሟ 

የተጠበቀ የተረጋጋች ሀገር ልትኖረን ይገባል:: 
ሀገራዊ የሰላም እጦቱ የልማት ሥራን በማደናቀፍና 

በሕዝብ ለሕዝብ አንድነት ላይም እያሳደረ ያለው ተጽእኖ 
በቀላሉ የሚታለፍ አይደለም:: በኔ እምነት ባልጠበቅነው 
ሁኔታ ነገሮች መልካቸውን ስለቀየሩ እንጂ በውስጣችን 
የቆየውን አብሮነት የማጣት፣የመለያየት ፍላጎት የለም::  

ሀገራችን በገጠማት የሰላም እጦት ወደ ተለያዩ 
የሀገሪቱ አካባቢዎች መሄድ ስጋት በመሆኑ ያለውን 
ትክክለኛ እውነታ እንዳናይ ሆኗል:: በጥርጣሬና በፍርሃት 
እንድንሸበብም አድርጎናል:: እንዲህ እንድንሆን ለሚፈልጉ 
ወገኖች እድል መስጠት አለብን ብዬ አላምንም::

ማህበረሰብ ለማህበረሰብ ግንኙነቱ የጠነከረ 
ከሆነ፣ እንዲቋረጥ እየተደረገ ያለው ማህበራዊ ትስስር 
ብቻ ሳይሆን፤ አንዱ ለሌላው በችግሩና በደስታው 
እንዳይደርስ፣ በኢኮኖሚም አቅም እንዳይፈጥር ነው:: 
በገጠሩ የተመረተው የግብርና ውጤት ከተማ የሚኖረው 
ካልገዛ የኢኮኖሚ አቅም አይፈጠርም:: ማህበረሰብ 
ለማህበረሰብ ግንኙነቱ የጠነከረ ከሆነ ግን በመካከላችን 
ሆነው ሊያለያዩን የሚሞክሩትን ማስቀረት የሚቻልበት 
እድል እንደሚኖር አልጠራጠርም::

ኢትዮጵያ በውስጥ በገጠማት የፀጥታና የጦርነት 
ችግር፤ ይህን አጋጣሚ ተጠቅመው ከጎኗ ከመቆም ይልቅ 
የተለያየ ጫና በማድረግ ሊያዳክሟት በሚንቀሳቀሱ 
አንዳንድ  ሀገራት በተፈጠረባት የኢኮኖሚ ጫና አጣብቂኝ 
ውስጥ  መቆየቷ   ፀሐይ የሞቀው እውነታ ነው::ይህንንም 
ጫና አሸንፎ ለመውጣት  የሚደረገው ጥረት ፈታኝ ነው።

በተለይም በውስጥ ባለው አለመረጋጋት 
የዜጎች  ህይወት፣ ንብረት እያጣች ነው:: ይህም 
በማህበራዊ፣ኢኮኖሚያዊና ፖለቲካዊ እንቅስቃሴዋ ላይ 
ትልቅ ጫና እያሳደረባት ይገኛል:: ሰላም ለማስፈን ፍላጎቱና 
ዝግጁነቱ ከሌለ ችግሩ ተባብሶ  ልንወጣው የማንችለው 
አረንቋ ውስጥ እንዳይከተን ልብ ሊባል ይገባል:: በፀጥታ 
መደፍረስ ያጣነውን መልሶ ለመጠገን ብዙ የቤት ሥራ 
ስለሚጠብቀን የእስካሁኑ ጉዳት ይበቃናል::

ኢኮኖሚው እንዲያገግም፣ ማህበራዊ ትስስሩም 
ወደነበረበት እንዲመለስ፣ ፖለቲካውም ከስብራቱ 
እንዲጠገን ማድረግ፤ ያለችንን አንድ ሀገር መታደግ 
የምንችለው በጠረጴዛ ዙሪያ ሆኖ በመመካከር 
ነው:: ሰላማችንን መመለስ የምንችለውም እኛው 
ኢትዮጵያውያን ነን:: የሰላም ዋጋ በገንዘብ አይተመንም:: 
ለሰላም ልባችን ክፍት ይሁን::

የሰላም ዋጋው ስንት ነው?

ኢትዮጵያ በውስጥ 
በገጠማት የፀጥታና 

የጦርነት ችግር፤ ይህን አጋጣሚ 
ተጠቅመው ከጎኗ ከመቆም 

ይልቅ የተለያየ ጫና በማድረግ 
ሊያዳክሟት በሚንቀሳቀሱ 

አንዳንድ  ሀገራት በተፈጠረባት 
የኢኮኖሚ ጫና አጣብቂኝ 
ውስጥ  መቆየቷ   ፀሐይ 
የሞቀው እውነታ ነው

ዜና

አጥብቀን መሻትና ማስተዋል ይገባናል።  
እነዚህም የማየት፣ የመሥራት እና ጠብቆ የማስቀጠል 

ብልጽግናዎች መሆናቸውን ገልጸዋል።
የማየት ብልጽግና የሚባለው ፊት ለፊት የሚታየውን ነገር 

በአግባቡ መመልከትና የተሻለ ዕድል መኖሩን ማስተዋል መሆኑን 
ተናግረዋል። የማየት ብልጽግናን ያልታደለ ሰው በአጠገቡ ያለው ሀብት 
ዕዳ ሊሆንበት ይችላል ብለዋል።

የተሰጡንን ፀጋዎች ማየት ካልቻልን ሌሎች ማየት የሚችሉ 
ሊወስዱብን እንደሚችሉም የገለፁት ጠቅላይ ሚኒስትሩ፤ ብዙዎች 
የማየት ብልጽግና ባለመታደላቸው ሀብት ላይ ተቀምጠው ሀብታቸውን 
ሌሎች ሲወስዱባቸው እንደሚስተዋል አንስተዋል።  በመሆኑም 
ፀጋዎቻችንን በሚገባ ማየት ያስፈልገናል ብለዋል።

የማየት ብልጽግና ብቻውን ውጤት እንደማያመጣ የገለጹት 
ጠቅላይ ሚኒስትሩ፤ የመሥራት ብልጽግና መከተል እንዳለበት 
ተናግረዋል። ሀብት በሥራ ካልተገለጠ ዋጋ ስለማይኖረው ከማየት 
በኋላ ተግቶ መሥራት ወሳኝ መሆኑን ገልጸዋል።

ለዚህ ደግሞ እጅን ከሌብነት፣ ልብን ከክፋት ማፅዳት 
እንደሚያስፈልግም ጠቁመዋል።

ከማየትና ከመሥራት ብልጽግና በኋላ ደግሞ የመጠበቅና 
የማስቀጠል ብልጽግና አስፈላጊ መሆኑን አንስተዋል።

በአንድ በኩል ታሪክን መጠበቅና ማስቀጠል እንደሚገባ 
ጠቅሰው፤ በሌላ በኩል ጎብኚዎች ከሚጠሏቸው ነገሮች እራስን 
መጠበቅ እንደሚያስፈልግ ገልጸዋል።

ጎብኚዎች የኢትዮጵያን ሕዝብ ደግነት፣ እንግዳ ተቀባይነትና 
ተባባሪነት እንደሚወዱ ገልጸው፤ በሰላም እጦት ምክንያት ኢትዮጵያን 
በብቃት ለማየት እንደሚቸገሩ ጠቁመዋል።

በመሆኑም የማያግባቡን ነገሮች ቢኖሩም እኛንና ሀገራችንን ለማየት 
ለሚመጡ ጎብኚዎች ተገቢውን ጥበቃ ማድረግ ይገባል ብለዋል። ይህ 
ደግሞ የፖሊስ ሥራ ብቻ ሳይሆን የሁሉም ዜጋ ኃላፊነት መሆኑን ነው 
የገለጹት።

ጎብኚዎች ሌላው የሚጠሉት ነገር ሌብነትና ልመና መሆኑን 
በመጥቀስ፤ ሀገርን በመጥፎ ከሚያስጠሩ ነገሮች መቆጠብ 
እንደሚያስፈልግም ተናግረዋል።

የማየት፣ የመሥራትና ጠብቆ የማስቀጠል ብልጽግና ላይ በማተኮር 
ፀጋዎቻችንን ወደ ተጨባጭ ሀብት በመቀየር የተሻለች ኢትዮጵያን 
የመገንባት ሥራዎች ተጠናክረው እንደሚቀጥሉም አረጋግጠዋል፡፡

ጠቅላይ ሚኒስትር ዐቢይ አሕመድ(ዶ/ር) በውጭ ሀገራት 
የተወለዱ ሁለተኛው ትውልድ የዳያስፖራ አባላት ወደ ሀገራቸው 
እንዲመጡም ጥሪ አቅርበዋል።

በውጭ ሀገራት የተወለዱ ሁለተኛው ትውልድ የዳያስፖራ አባላት 

ከታህሳስ 20 ቀን 2016 እስከ መስከረም 20 ቀን 2017 ዓ.ም በሶስት ዙር ወደ 

ሀገራቸው እንዲመጡ መጠየቃቸውን ኢዜአ ዘግቧል።

የተሻለች ኢትዮጵያን የመገንባት ሥራ...

በስድስተኛው ዙር ምርጫ ይህን ሁኔታ ለመተግበር 
ሙከራ ተደርጎ እንደነበር ያስታወሱት አቶ ታገሰ፤ 
አስፈላጊው የአሠራር ሥርዓት ቀደም ብሎ ባለመዘርጋቱ 
በታሰበው ልክ ተግባራዊ ማድረግ አልተቻለም ነው 
ያሉት፡፡

 ዓለም አቀፍ ተሞክሮዎች ይህን ጉዳይ አጠናክሮ 
መተግበር እንደሚገባ የሚያመላክቱ በመሆናቸው በቀጣዩ 
ዙር ይህን አሠራር ተግባራዊ ለማድረግ አስፈላጊው 
የቅድመ ዝግጅት ሥራዎችን ማከናወን ይጠበቅብናል 
ብለዋል፡፡

የምክር ቤቱን አጠቃላይ እንቅስቃሴ ለማሻሻል ጥናት 
ተደርጎ ለትግበራ የሚያግዙ ሰነዶች መዘጋጀታቸውን 
ያመላከቱት አፈ ጉባኤው፤ ከእነዚህ ሰነዶች  አንዱ ሕግ 
በምክር ቤቱ ቀርቦ ከመጽደቁ በፊት ያለፈበትን ሂደት 
ለመገምገም የሚያስችል ነው፤ ይህም  ከሌሎች ሕጎችና 
ዓለም አቀፍ ስምምነቶች  ጋር የተናበበ ዘመን ተሻጋሪ ሕግ 

ለማውጣት ያግዛል ብለዋል፡፡
በተጨማሪም ምክር ቤቱ የክትትልና ቁጥጥር 

ሥራዎችን የሚያከናውንበት የቁጥጥርና ክትትል ማንዋል 
መዘጋጀቱን ገልጸው፤ ቋሚ ኮሚቴዎች የየዘርፉን ሥራዎች 
በተቀመጠው ማንዋል መሠረት ቁጥጥርና ክትትል 
እንዲያደርጉ ያስችላል፤ ይህም በአላስፈላጊ ነገሮች የሚባክኑ 
ጊዜያትን በማስቀረት የሕዝብን ጥያቄ የሚመልሱና ለውጥ 
የሚያመጡ ጉዳዮች ላይ እንዲያተኩሩ ያደርጋል ሲሉ 
አስታውቀዋል፡፡

በጥቅሉ የኢፌዴሪ የሕዝብ ተወካዮች ምክር 
ቤት የሕግ ማውጣት፣ የቁጥጥርና ክትትል እንዲሁም 
የሕዝብ ውክልና ሥራዎች የሕዝብን ጥያቄዎች መመለስ  
የሚያስችሉና ዘላቂ ለውጥ የሚያመጡ እንዲሆኑ 
ለማድረግ ርብርብ እየተደረገ መሆኑን አፈ ጉባኤው 
ጨምረው ገልጸዋል፡፡ 

  

 “ምክር ቤቱ የሕዝብ ጥያቄዎች በአግባቡ...

እንደገለጹት፤ የገበታ ለሀገር ፕሮጀክት አካል 
የሆነው ወንጪ ደንዲ ኢኮ ቱሪዝም ፕሮጀክት 
ከወንጪ ሐይቅ ጋር በቀጥታ የሚያገኛኝ 
መንገድ፣ የአትሌቶች ረዥም ርቀት መሮጫ 
ትራክ፣ ካፍቴሪያዎችን ጨምሮ ፣ ባህላዊ ምግብ 
ቤቶችና፣ በሐይቁ ዳርቻ የተለያዩ  መዝናኛ 
ቦታዎች ተገንብተዋል፡፡

ከፕሮጀክቱ ጋር የተለያዩ መሰረተ ልማቶችና 
ግንባታዎች መከናወናቸውን አስታውቀው፤ 
በወንጪ ደንዲ የኢኮ ቱሪዝም ፕሮጀክት 
ደረጃቸውን የጠበቁ ሎጆች፣ ጎብኚዎችን 
ማስተናገድ የሚችሉ የተለያዩ  ቪላና መኝታ 
ቤቶች ለምርቃት እንደሚበቁም ገልጸዋል፡፡

ፕሮጀክቱ በገበታ ለሀገር ፕሮጀክት አካል 
የሆነውና ከሁለት ዓመት በፊት የተጀመረ 
መሆኑን ያስታወሱት አስተባባሪው፤ ወንጪ 
ደንዲ ኢኮ ቱሪዝም ፕሮጀክት ታህሳስ 20 ቀን 
በተለያዩ መርሀ ግብሮች ይመረቃል ብለዋል፡፡
በዕለቱ ግንባታው የተጠናቀቀው የወንጪ 
መግቢያ በር ለምርቃት እንደሚበቃም የገለጹት 
አቶ ዳባ፤ ለጎብኚዎች ምቹና ሳቢ ተደርጎ 
የተሰራ በመሆኑ ከሁለት መቶ በላይ መኪኖችን 
ማስተናገድ የሚችል የመኪና ማቆሚያ 
እንዳለውም አስረድተዋል። 
የወንጪ መግቢያ በር የተለያዩ አገልግሎቶችን 

እንዲሰጥ ተደርጎ መሰራቱን ጠቀሰው፤ ባንኮች፣ 
ትኬት መቁረጫ ቦታና፣ በኦሮሚያ ክልል የሚገኙ 
የቱሪስት መዳረሻዎችን የሚያሳይ ጋለሪ በውስጡ 
እንደያዘ ተናግረዋል፡፡
ፕሮጀክቱ  ጥራቱን ጠብቆ በአጭር ጊዜ ውስጥ 
መሰራቱንና ለምርቃት መዘጋጀቱን በመግለጽ፤ 
ፕሮጀክቱ የአካባቢውን ማህበረሰብ ተጠቃሚ 
ለማድረግ የሚያስችል መሆኑን አስረድተዋል፡፡
በአካባቢው ለሚገኙ 560 ዜጎች የሥራ እድል 
መፍጠር የሚችል ፕሮጀክት መሆኑን የገለጹት 
አስተባባሪው፤ በተለይም ወጣቶች ለመዝናኛ 
አገልግሎት የሚሆኑ ፈረሶችን በማቅረብ፣ በምግብ 
ማብሰል፣ በተለያዩ የመዝናኛ አገልግሎት ሥራዎች 
ላይ ገቢ በማግኘት ህይወታቸውን እንዲቀይሩ 
ትልቅ ዕድል መፍጠሩን አመልክተዋል፡፡
ወንጪ ደንዲ የኢኮ ቱሪዝም ፕሮጀክት 
በሕዝብ ትብብር የተሰራ በመሆኑ የአካባቢውን 
ማህበረሰብ ተጠቃሚ የሚያደርግ መሆኑን 
ጠቅሰው፤ ህብረተሰቡ ወደ ቦታው የሚመጡ 
እንግዶችን በመቀበል በአግባቡ የሚያስተናግድ 
መሆኑን  አመላክተዋል።
 ፕሮጀክቱን ታህሳስ 20 ቀን 2016 ዓ.ም 
ለማስመረቅ አስፈላጊው ዝግጅት መጠናቀቁን 
ጠቁመው፤በምርቃት መርሀ-ግብሩም ላይ የተለያዩ 
የፌዴራልና የክልል ከፍተኛ የሥራ ኃላፊዎችና 
የተለያዩ የህብረተሰሰብ ክፍሎች እንደሚገኙ 
ይጠበቃል ብለዋል።

ከ1ኛው ገጽ የዞረ

ወንጪ ደንዲ የኢኮ ቱሪዝም...

ልጅዓለም ፍቅሬ 

አዲስ አበባ፡- የኢትዮጵያ ግብርና ምርምር ኢንስቲትዩት የምርጥ 
ዘር ተደራሽነትን ለማሳደግ የሚያስችል EIAR-EGS የተባለ አዲስ 
የግብይት ድረ ገጽ መተግበሪያ ተግባራዊ ማድረጉን አስታወቀ፡፡

በኢትዮጵያ ግብርና ምርምር ኢንስቲትዩት የመነሻ ቴክኖሎጂ 
ብዜትና ዘር ምርምር ዳይሬክተር ካርታ ካስኬ (ዶ/ር) ለኢትዮጵያ ፕሬስ 
ድርጅት እንዳስታወቁት፤ ኢንስቲትዩቱ ከባለፈው አንድ ወር ጀምሮ 
ምርጥ ዘርን ለደንበኞቹ ተደራሽ ለማድረግ የሚያስችለውን መተግበሪያ 
ወደ ሥራ አስገብቷል፡፡ 

EIAR-EGS የተባለው የግብይት መተግበሪያ የምርጥ ዘር 
ተደራሽነት ለማሳደግና በዘርፉ ያሉ ውስንነቶች ለመቅረፍ የሚያስችል  
እንደሆነ ዶክተር ካርታ ተናግረዋል፡፡  መተግበሪያው ደንበኞች ባሉበት 
ሆነው የሰብል ዘር ለመጠየቅ አመቺ በመሆኑ በመረጃ እጥረትና ከርቀት 
አንጻር የሚፈጠር የምርጥ ዘር አቅርቦት ችግርን የሚቀንስ ነው ብለዋል፡፡

ዶክተር ካርታ አክለውም፤ ይህ መተግበሪያ በምርጥ ዘር ግብይት 
ሥርዓቱ ላይ የባለድርሻ አካላትን መዋቅራዊ አሰራር ክፍተቶች 
በመሙላት የአሰራር ሥርዓቱ እንዲዘመን ያስችላል ሲሉ ገልጸዋል፡፡

በመረጃ ተደራሽነት እጥረት ከሚመረተው መነሻ ምርጥ ዘር 
ከ50 እስከ 56 በመቶ የሚሆነው ብቻ እንደሚሰራጭ ጠቅሰው፤    
በሚመረተውና በሚሰራጨው መነሻ የሰብል ዘር መካከል ያለውን ሰፊ 
ልዩነት እንደሚያጠብ ጠቁመዋል፡፡

እንደ ዶክተር ካርታ ገለጻ፤ የምርምር ኢንስቲትዩቱ በኢትዮጵያ 
የመነሻ የምርጥ ዘር ፍላጎት ምን ያህል እንደሆነ እንዲሁም በፍላጎትና 
በአቅርቦት መካከል ያለውን ልዩነት በዚህ መተግበሪያ  እንዲያውቅ 
ያስችለዋል፡፡

መተግበሪያው ደንበኞች ከሩቅ ቦታ ምርጥ ዘር ለመጠየቅ 
የሚያባክኑትን ጊዜ፣ ጉልበትና ገንዘብ መቆጠብ የሚያስችል መሆኑንና 
በተቋሙ ያለውን የምርጥ ዘር ዓይነትና መጠን የሚያረጋግጡበት 

የግብይት መተግበሪያ  ነው ብለዋል፡፡
ለጊዜው በኢንስቲትዩቱ ብቻ ተግባራዊ እየተደረገ ያለው 

ይህ መተግበሪያ፤ ወደፊት የክልል ግብርና ምርምር ተቋማት 
እንዲሳተፉበትና  ደንበኞች በስፋት እንዲጠቀሙት የማስተዋወቅ 
ሥራ እየተሰራ መሆኑን ጠቅሰዋል፡፡ 

ባለፉት ሶስት ሳምንታት በተደረገው የማስተዋወቅ ሥራ አራት 
የምርጥ ዘር ጥያቄዎች በመተግበሪያው በኩል ተስተናግዷል ሲሉ 
ገልጸዋል፡፡

መተግበሪያውን ለማዘጋጀት ከሁለት ዓመት በላይ የወሰደ 
ሲሆን፤ በቀጣይም በተለያዩ ሀገራዊ ቋንቋዎች እንደሚጀምር ዶክተር 
ካርታ አመላክተዋል፡፡

ዘር አባዦች የራሳቸውን አካውንት በመክፈት መመዝገብ 
የሚችሉበትና የሚያስገቡት መረጃ ትክክለኛነቱ ተረጋግጦ 
ከኢንስቲትዩቱ ማረጋገጫ እንደሚሰጥም አስገንዝበዋል፡፡

ኢንስቲትዩቱ የምርጥ ዘር ተደራሽነትን 
የሚያዘምን አዲስ መተግበሪያ ይፋ አደረገ

ካርታ ካስኬ (ዶ/ር)

ረዳት ፕሮፌሰር አደም ካሚል

የባህር በር  አጀንዳ  የሕዝቦች 
በዘላቂነት  

የመልማት  ጥያቄ  ነው

 ፋንታነሽ ክንዴ

አዲስ አበባ፡- የኢትዮጵያ የባህር በር ባለቤትነት 
ጉዳይ  የአንድ መንግሥት አጀንዳ ሳይሆን የሕዝቦች 
በዘላቂነት የመልማት ፍላጎት መሆኑን የታሪክ 
ተመራማሪው ረዳት ፕሮፌሰር አደም ካሚል ገለጹ፡፡ 

ረዳት ፕሮፌሰር አደም ካሚል ለኢትዮጵያ ፕሬስ 
ድርጅት እንደገለጹት፤ የኢትዮጵያ ሕዝብ ቁጥር ከ120 
ሚሊዮን በላይ በመድረሱ የባህር በር አስፈላጊነት 
እንዲጨምር አድርጓል፡፡ የባህር በር ባለቤትነት ጉዳይ 
የአንድ መንግሥት አጀንዳ ሳይሆን የሕዝቦች በዘላቂነት 
የመልማት ፍላጎት መሆኑን መገንዘብ ያስፈልጋል፡፡

ኬንያን ሳይጨምር በአፍሪካ ቀንድ ካሉት ሀገራት 
ድምር የሕዝብ ቁጥር የኢትዮጵያ ሕዝብ ቁጥር 
ይበልጣል ያሉት ምሁሩ፤ የሕዝብ ብዛት በጨመረ 
ቁጥር ሀገራዊ ልማትን ማጠናከርና ከቀጣናው ሀገራት 
ጋር ጠንካራ የንግድ ግንኙነት መመስረትን የግድ ይላል 
ብለዋል፡፡ በመሆኑም ኢትዮጵያ የባህር በርን የመጠቀም 
ታሪካዊ መብቷን ለማስከበር ያሉ ሰላማዊ አማራጮችን 
ሁሉ መጠቀም ይገባታል ሲሉ ገልጸዋል፡፡ 

ኢትዮጵያ በቀደምት ዓመታት የባህር በርን 
ለንግድና ሕዝብ ለሕዝብ ግንኙነትም በስፋት 
ትጠቀምበት እንደነበር ያስታወሱት ረዳት ፕሮፌሰሩ፤ 
የነበራት እድገትና ኃያልነትም ከዚህ  ጋር የተቆራኘ 
ነበር፡፡ አሁንም የሚገባትን ያህል ተጠቃሚ እንድትሆን 
ከቀጣናው ሀገራት ጋር በትብብርና በመግባባት 
መሥራት ያስፈልጋል ብለዋል፡፡ ለዚህ ደግሞ ጠንካራ 
የዲፕሎማሲያዊ ሥራ መሥራት እንደሚጠበቅም 
ጠቁመዋል፡፡

የቀይ ባህር አካባቢ የምእራባውያንም ትልቅ ትኩረት 
ያለበት ስትራቴጂክ ቦታ ነው ያሉት ተመራማሪው፤ 
በዋናነት አካባቢው ላይ የሚፈጠር የሰላም መደፍረስ 

በእጅጉ ያሳስባቸዋል፤ የኢትዮጵያ ዋና ፍላጎት ደግሞ 
የባህር በርን ተጠቅማ ከመካከለኛው ምሥራቅ ጋር 
ጠንካራ የንግድ ግንኙነት መፍጠር መሆኑን በአግባቡ 
ማስገንዘብ ይገባል ብለዋል፡፡

የኢትዮጵያን ሰላምና መልማት የማይፈልጉ ሀገራት 
መኖራቸውን ያወሱት ረዳት ፕሮፌሰር አደም፤  የባህር 
በር ባለቤትነት  ጥያቄያችን  የሚሳካው  ውስጣዊ 
አንድነታችንን አጠናክረን በጋራ ስንቆም ነው፡
፡  በመሆኑም የመጀመሪያው የቤት ሥራችን ያሉ 
ልዩነቶችን በንግግርና በውይይት በመፍታት ሀገራዊ 
ሰላም እንዲሰፍን መሥራትና በአንድነት መቆም ነው 
ብለዋል፡፡

መንግሥት በዘመናት ሂደት ይለዋወጣል ያሉት 
የታሪክ ተመራማሪው፤ የባህር በር ጉዳይ የአንድ 
መንግሥት ሳይሆን የሀገር ሉአላዊነትና የሕዝብ 
ተጠቃሚነትን ማረጋገጥ ነው፡፡ ለዚህ ደግሞ ያለምንም 
ልዩነት በጋራ  መሰለፍን የግድ የሚል ሁኔታ ላይ 
መሆናችንን መገንዘብ እንደሚገባ አስገንዝበዋል፡፡

ከ1ኛው ገጽ የዞረ

ነፃ ሃሳብ
አዲስ ዘመን    እሁድ ታኅሣሥ 14 ቀን 2016 ዓ.ም

ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

“ደላላ”ከመሠረታዊ የፍጆታ ግብይት ይውጣ
ባለፉት 5 ወራት የግብይት ሰንሰለቱ ላይ እንቅፋት 

በመፍጠር የዋጋ ንረት እንዲባባስ ያደረጉ 790 ደላላዎች 
ላይ አስተዳደራዊ እርምጃ መወሰዱን፤ በእህልና ጥራጥሬ፣ 
በአትክልትና ፍራፍሬና በቁም እንስሳት ግብይት ውስጥ 
የነበሩ ደላላዎችን ፈቃድ በመሰረዝ ከግብይት ሒደቱ 
እንዲወጡ መደረጉን፤ በቀጣይ የደላላን ጣልቃ ገብነት 
በዘላቂነት እልባት ለመስጠት የሚያስችል መመሪያ 
እየተዘጋጀ መሆኑን “አዲስ ዘመን” የንግድና ቀጣናዊ 
ትስስር ሚኒስቴርን ጠቅሶ ሰሞኑን መዘገቡ ለዛሬ መጣጥፌ 
መነሻ ሆኖኛል።

ከተቀረው ዓለም የሀገራችንን የኑሮ ውድነት 
ለየት የሚያደርገው ማለትም ከፍላጎትና አቅርቦት 
አለመመጣጠን ባሻገር እሴት የማይጨምሩ ደላሎች 
በገበያ ሰንሰለቱ ከማሳ እስከ ገበያ መሰግሰጋቸው፤ 
መንግሥትም ተገቢውን ቁጥጥርና የእርምት እርምጃ 
አለመውሰድ የዋጋ ንረቱን አባብሶታል ይላል ጥናቱ:: 
በዚህም ምክንያት ምርት አምራቹ ከሚሸጥበት 58 በመቶ 
ዋጋው ከፍ ብሎ ሸማቹ ጋር እንዲደርስ አድርጓል:: ይህ 
ማለት ዛሬ በሀገራችን ከሚስተዋለው የዋጋ ግሽበት 60 
በመቶ ያህሉ የተከሰተው በደላሎች አማካኝነት መሆኑን 
ጥናቱ ያመላክታል። በሕግና በሥርዓት ሊስተካከል 
በሚችል የግብይት ሰንሰለት ሸማቹ ምን ያህል ፍዳውን 
እያየ መሆኑንም ቁልጭ አርጎ አሳይቶናል። 

የንግድና ቀጣናዊ ትስስር ሚኒስቴር ከስንት ውትወታ 
በኋላ ሕገ ወጥ ደላላን ከግብይት ሰንሰለቱ የሚያስወጣ 
መመሪያ ያዘጋጀ ቢሆንም ገና ሥራ ላይ ባለመዋሉ 
የሀገሪቱ የግብይት ሰንሰለት የደላላ መፈንጫ እንደሆነ 
ቀጥሏል። በነገራችን ላይ የደላላ ተፅዕኖ ከገበያው አልፎ 
የኢኮኖሚውን፣ የፖለቲካውንና የማኅበራዊ ጉዳዩን 
መሠረት እየነቀነቀው ከመሆኑ ባሻገር ስውር “አራተኛው 
መንግሥት” እስከመሆን ደርሷል ቢባል ማጋነን 
አይሆንም። ነገርን ነገር ያነሳዋል እንዲሉ በዚሁ ጋዜጣ 
ደላላን ከአራተኛ መንግሥት በትይዩ ያቀረብኩበትን 
መጣጥፍ ልመለስበት ወደድሁ። ለመሆኑ አራተኛ 
መንግሥት ማለት ምን ማለት ነው ?

“አራተኛው መንግሥት” (The Fourth Estate ) 
የሚለው ስያሜ፣ ሐረግ ለመጀመሪያ ጊዜ ሥራ ላይ የዋለው 
የዛሬ 232 ዓመታት በሀገረ እንግሊዝ ነው:: አንዳንድ 
የታሪክ መዛግብት ደግሞ ከዚህ ግማሽ ክፍለ ዘመን 
ቀድሞ እንደነበረም ያወሳሉ፤ በዛ ጊዜ ሦስቱ መንግሥታት 
በመባል ይታወቁ የነበሩት ፤ 1ኛ. ቤተ ክርስቲያኗ 2ኛ. 
መሳፍንቱ 3ኛ. ተራው ሕዝብ ሲሆን፤ 4ኛ. ጋዜጠኞችና 
መገናኛ ብዙኃን ነበሩ:: አራተኛው መንግሥት የሚለውን 
አባባል ለመጀመሪያ ጊዜ የተጠቀሙት የታላቋ ብሪታኒያ 
የፓርላማ አባል ኤድሞንድ ቡርክ ሲሆኑ፤ ዓመቱም 
እንደ አውሮፓውያን አቆጣጠር በ1787 እንደሆነ የታሪክ 
ድርሳናት ከትበው አቆይተውናል ::

ከዚህ ቀደም ባሉት ዓመታት ንግሥቷ፣ የሕግ 
ባለሙያዎች lawyers እና ዝቅተኛው መደብ፣ ላብ አደሩ 
proletariat እንደ አራተኛ መንግሥት ይቆጠሩ ነበር:: 
ከጊዜ በኋላ ስያሜው ወደ ጋዜጠኞችና ሚዲያ ቋሚ 
መጠሪያነት ተሸጋግሯል :: በተመሳሳይ ሁኔታ በሂደት 
ሦስቱ መንግሥታት ቀደም ሲል ከነበራቸው ስያሜ 
ወደ ሕገ አውጭ፣ ሕግ ተርጓሚ እና ሕግ አስፈፃሚ 
መለወጣቸውን እነዚሁ ድርሳናት ያስረዳሉ:: እነዚህ 
የመንግሥት አካላት መንግሥታቸውን የመቆጣጠሪያ 
ሚዛንና የመመዘኛ መድለው check & balance በመሆን 
ያገለግላሉ :: 

    ሚዲያው አራተኛው መንግሥት መባሉ በአንድ ሀገር 
ፖለቲካዊ፣ ኢኮኖሚያዊና ማኅበራዊ ጉዳይ ምን ያህል ከፍ 

ያለ ቦታ ፣ ሚና እንዳለው ያሳያል:: በምዕራባውያን በተለይ 
በእንግሊዝና በአሜሪካ ሚዲያው ከሦስቱ የመንግሥት 
አካላት ተርታ መሰለፍ ችሏል:: በአህጉራችን በደቡብ 
አፍሪካ፣ በጋና፣ በናይጄሪያ፣ ...፤ በተወሰነ ደረጃ በኬኒያ፣ 
በኮትዲቯር እና በሌሎች ሀገራት ሚዲያው የአራተኛው 
የመንግሥት አካልነት ሚናቸውን፣ ኃላፊነታቸውን ከእነ 
ውስንነታቸው እየተወጡ ነው:: እንደ አለመታደል ሆኖ 
ሀገራችን የጎለበተ፣ ጥንታዊ የሀገረ መንግሥት ልምምድ 
ቢኖራትም ሚዲያችን ግን አራተኛው የመንግሥት አካል 
ለመባል ገና ብዙ ብዙ ይቀረዋል::

  ጠቅላይ ሚኒስትር ዐቢይ አሕመድ(ዶ/ር) በአንድ 
መድረክ በሀገራችን የገነገነውን ሙስና አራተኛው 
መንግሥት በማለት እንደገለፁት ሁሉ፤ እኔም በሀገራችን 
አሉታዊ ተፅዕኖው ከጊዜ ወደ ጊዜ እየከፋ የመጣውን፤ 
በጊዜ ሀይ ካልተባለ ለሀገራችን ሕልውና አደጋ እየደቀነ 
ያለውን፤ የሀገሪቱን ኢኮኖሚ ከጉልት እስከ ጅምላ ንግድ፤ 
በአጠቃላይ ማኅበራዊ፣ ፖለቲካዊ ሕይወታችንን እየናጠ 
ያለውን፤ አደገኛ እየሆነ የመጣውን፣ በሰዓት የተጠመደ 
ቦንብ time bomb ይገልጽልኛል ብዬ ስላመንሁ “ድለላ 
!?”ን ሳልወድ አምባሻ ሳልቆርስ “አራተኛው መንግሥት 

!?” ብዬዋለሁ :: 
   አዎ ! ከላይ ስለ ሐረጉ ስርወ ቃል etymology 

ሳትት ፅንሰ ሀሳቡ በቀደመው ዘመን ንግሥቷን፣ የሕግ 
ባለሙያን ፣ ሠራተኛውን ለመግለፅ ይውል እንደነበረው 
ሁሉ፤ እኔም ዛሬ ድለላ በሀገራችን ከደቀነው ወቅታዊና 
ከባድ ተፅዕኖ አኳያ አራተኛው የመንግሥት አካል ብለው 
ያንስበት ይሆን እንደሁ እንጂ አይበዛበትም:: እንዲያውም 
ከሕግ አውጭው፣ አስፈፃሚውና ተርጓሚው እንዲሁም 
ከሚዲያው በላይ በዕለት ተዕለት ሕይወታችን፣ ጓዳ 
ጎድጓዳችንን አንዳንድ ጊዜም አልጋ ተጋሪያችንን፣ 
አንሶላ ተጋፋፊያችንን እስከ መወሰን ከፍ ሲልም ውሃ 
አጣጫችንን እስከመምረጥ፣ ...፤ ስለተሸጋገረ “ ድለላ !? 
“ 1ኛው የመንግሥት አካል ቢባል ያንሰው ይሆናል እንጂ 
አይበዛበትም :: 

አዎ ! ደላላ ስንበላ የሚበላ፣ ስንጠጣ የሚጠጣ፣ 
ስንለብስ የሚለብስ፣ ስንገዛ የሚገዛ፣ ስንሸጥ የሚሸጥ፣ 
ስንከራይ የሚከራይ፣ ...፤ ምን አለፋችሁ ስንሠራ 
ካለመሥራቱ፣ ስንራብ ካለመራቡ፣ ስንታረዝ ካለመታረዙ፣ 
በችጋር ስንገረፍ ካለመገረፉ፣ በኑሮ ውድነት ስንሰቃይ 
ካለመሰቃየቱ፣ በዋጋ ግሽበት ኪሳችን፣ ቦርሳችን ሲገለበጥ 
ካለመገልበጡ፣ ...፤ በስተቀር የማይገባበት የሕይወታችን 
ቅንጣት፤ የማያንኳኳው በር የለም:: ታዲያ አይደለም 
4ኛው፣ 1ኛው መንግሥት ቢሆን ይበዛበታል !?

በእያንዳንዳችን ሕይወት አዛዥ ናዛዥ የሆነው” 
ድለላ!? “ የቃሉ ትርጉም ምን ማለት ይሆን!? ምንም 
እንኳ በሥነ ልሳን lingustic አስተምህሮ በስያሜውና 
በተሰያሚው መካከል የባሕሪ ግንኙነት እንደሌለ 
ቢበየንም፤ የቃሉ ግብርና ምግባር ስለተማታብን፣ 
ስለተጣረሰብን ትርጉሙን እንመልከት ፦የኢትዮጵያ 
ቋንቋዎች ጥናትና ምርምር ማዕከል፤ በ1993 ዓም 
የአዘጋጀው የአማርኛ መዝገበ ቃላት፤ “ደላላ”ን ፦ ‘ 
ገንዘብ እየተከፈለው ተፈላላጊዎችን (ሻጭና ገዥን፣ 
አከራይና ተከራይን፣ ...፤ ) አገናኘ፣ አስማማ :: በማለት 
ይተረጉመዋል:: በመደለል ሥራ ላይ የተሠማራ ሰው፤ 
አታላይ፣ በውሸት አግባብቶ ለማሳመን የሚሞክር፤” ድላል 
“ን ደግሞ ለደላላ የሚከፈል ገንዘብ በማለት ይተረጉማል:: 
የደስታ ተክለወልድ ዘሀገረ ወግዳ በ1970ዓ.ም የአማርኛ 
መዝገበ ቃላት ደግሞ ፤ ደለለ፦ አሞኘ፣ አታለለ፣ ሸነገለ፣ 
የማያደርገውን አደርጋለሁ አለ ፤
ደላላ፦ አመልካች፣ ጠቋሚ ድላል ፦ ለጠቋሚ ፣ ላስማሚ፣ 
የሚሰጥ ገንዘብ ሲል ይተረጉመዋል ::

ይሄኛው ትርጉም ከቀደመው ይልቅ የሀገራችንን 
ደላላ ቁልጭ አርጎ ይገልፀዋል:: የእንግሊዘኛውን ትርጉም 
‘ broker ‘ ስረወ ቃል ስንመለከት “brocour” ከሚለው 
የፈረሳይኛ ቃል የመጣ ሲሆን ከ14ኛው ክፍለ ዘመን ጀምሮ 
የቋንቋው አካል መሆኑን ሜሪያም ዌቢስተር የእንግሊዘኛ 
መዝገበ ቃላት ያወሳና ትርጉሙም ፦broker : a person 
who helps other people to reach agreements, to 
make deals, or to buy and sell property (such as 
stocks or houses) ነው ይለናል :: 

የአማርኛውም ሆነ የእንግሊዘኛው መሠረታዊ 
ትርጉም ተቀራራቢ ቢሆንም፤ “ድለላ” ሲነሳ አብሮ 
ማታለል፣ መሸንገል ፣ ማሞኘት፣ በውሸት አግባብቶ 
ማሳመን፤ የሚሉ አሉታዊ አንድምታዎች ግዘፍ ከመንሳት 
አልፈው “ድለላ” በተነሳ ቁጥር ቀድመው ወደ አዕምሯችን 
የሚመጡት እነዚህ አሉታዊ ብያኔዎች ናቸው:: በሀገራችን 
ያለውን አብዛኛውን ደላላም ይገልፁታል ተብሎ 
ይታመናል:: ሆኖም እጅግ፣ እጅግ ያነሱ በጣት የሚቆጠሩ 
ቢሆኑም ታማኝ፣ ሐቀኛና መልካም ሥነ ምግባር ያላቸው 
ደላሎች መኖራቸው ግን ሊዘነጋ አይገባም:: ድለላን 

ከመንግሥት አካላት ተርታ ከማሰለፍ አልፌ እንደ 1ኛው 
መንግሥት የቆጠርሁበትን ዓብይ መግፍኤና መገለጫ 
ስለሆነው ኢኮኖሚ ላነሳሳ።

ኢኮኖሚያችን ከሌሎች ሀገራት ለየት ያደርገዋል ብዬ 
ከማምንባቸው ግርምቶች ቀዳሚው፤ በአዳም ስሚዝ 
የኢኮኖሚክስ ሀ ሁ ... ዝቅተኛ መስፈርት በሆኑት ፍላጎት 
demand እና አቅርቦት supply አለመዘወሩ ነው:: ከጉልት 
እስከ ጅምላ ንግድ፣ ከጎጥ እስከ ፌዴራል፣ ከሽንኩርት 
ማሳ እስከ አትክልት ተራ፣ ከሚዛን ተራ እስከ እህል 
በረንዳ፣ ከአንድ ክፍል ጭቃ ቤት እስከ ተንጣለለ ቪላና 
ፎቅ፣ ከአንድ ጥማድ መሬት እስከ ጋሻ መሬት፣ ከአራጣ 
ብድር እስከ ባንክ ብድር፣ ... ፤ ከታች እስከ ላይ በተሰገሰጉ 
ሕልቁ መሳፍርት ደላሎች ሳምባ የሚተነፍስ ኢኮኖሚ 
መሆኑ ነው :: 

አንድ ወዳጄ በዚያ ሰሞን እንዳጫወተኝ ከሆነ የደላላ 
እጅ ሀይ ባይ በማጣቱ እረዝሞ እረዝሞ በአንድ ወቅት 
ሀገራችን በምትፈርማቸው ብድርና እርዳታ ሳይቀር ፈርቅ 
እስከመያዝ ደርሶ ነበር:: እግራችን እስኪ ቀጥን ብንዞር 
የደላላ እጅ ያልገባበት የኢኮኖሚ ዘርፍ የለም:: ከላይ 
ከትርጉሙ እንደተመለከትነው የድለላ ሥራ ሻጭና ገዥን 
ማገናኘት ለዚህም ድላል ( የአገልግሎት ክፍያ ) መቀበል 
ቢሆንም ፤ የሀገራችን ደላላ ግን በዓለም ታይቶም፣ 
ተሰምቶም በማያውቅ ሁኔታ ዋጋ ቆራጭ ፣ ተማኝ፤ ገበያ 
መሪ እስከመሆን ደርሷል :: 

አሁን ያለው የእህል፣ የአትክልት፣ የሸቀጣ ሸቀጦች 
ዋጋ፤ የመኪና የንግድም ሆነ የኪራይ ቤት ክፍያ፣ የመሬት 
ዋጋ ፣ ...፤ የተቆረጠው፣ የተተመነው በገበያ ሳይሆን 
በደላላ ነው:: በዚህም ገበያ አመጣሽ ሳይሆን፤ ደላላ ዘራሽ 
የኑሮ ውድነትና የዋጋ ግሽበት ጎንቁሏል:: በዚህ የተነሳ 
ዜጋው በኑሮ ውድነት ፍዳውን እያየ ነው:: የሸቀጡ፣ 
የምርቱ፣ የአገልግሎቱ አምራች፣ አቅራቢም የሚገባውን 
ጥቅም እያገኘ አይደለም:: ከሸማቹም፣ ከሻጩም በሁለት 
ቢላዋ እየበላ ያለው ሕገ ወጥ ደላላው ነው ::

ዛሬ በመላው ሀገራችን ያሉ አርሶ አደሮችም 
ሆኑ አርብቶ አደሮች በተደጋጋሚ የሚያነሱት ጥያቄ 
የገበያ ትስስር እንዲፈጠርላቸውና ለምርታቸው፣ 
ለገበያ ከሚቀርቡ እንስሳትም ሆነ ተዋፅዖ ተገቢውን 
የድካማቸውን ዋጋ እንዲያገኙ ሲወተውቱ፣ ሲማፀኑ 
በየሚዲያው ብንሰማም፣ ብንመለከትም መፍትሔ 
ባለማግኘታቸው ዋጋ የሚቆርጥላቸው ደላላው ነው:: 
በምርቱ ተጠቃሚዎች እነሱ ሳይሆን ደላላው ነው:: አርሶ 
አደሩም ሆነ አርብቶ አደሩ የድካሙ፣ የላቡ ተጠቃሚ 
ካለመሆኑ ባሻገር፤ ደላላ አመጣሽ የሆነው የዋጋ ግሽበትና 
የኑሮ ውድነት የኢኮኖሚውን ወደለየለት ቀውስ 
እያንደረደረው ነው ::

ሕገ ወጥ ደላላው ያለ አዛዥ ናዛዥ ገበያውን 
በብቸኝነት መቆጣጠሩ፤ መንግሥት በነፃ ገበያ ስም 
መነሻ ዋጋ ተመን እና የትርፍ ሕዳግን profit margin  
አለመወሰኑ፤ ከሕገ ወጥ ደላላው ጋር እሳትና ጭድ ሆኑ 
የኑሮ ወድነቱን እያቀጣጠለ፤ በዜጋው ላይ ብሶትን፣ 
ምሬትን ተስፋ መቁረጥን እየከዘነ ይገኛል:: በዚሁ ከቀጠለ 
ወደለየለት ፓለቲካዊ ቀውስ የማያመራበት ምክንያት 
የለም:: የኢትዮጵያ የፖሊሲ ጥናት ኢንስቲትዩት በሰሞነኛ 
የጥናት ግኝቱ ያስጠነቀቀው ይሄንኑ ነው። በዓለማችን የነፃ 
ገበያ አባት የምንላቸው ምዕራባውያን ሳይቀሩ የትርፍ 
ሕዳግንም ሆነ የመነሻ ዋጋ ደረጃን እየወሰኑ፤ ገበያውን 
እየተቆጣጠሩ ባለበት፤ እኛ ለዛውም ያልሠለጠነውን 
ኢኮኖሚ ስድ መልቀቃችን ዛሬ ለምንገኝበት ምሬት፣ እሮሮ 
ዳርጎናል ::

ሻሎም ! አሜን ።

አሁን ያለው የእህል፣ 
የአትክልት፣ የሸቀጣ 

ሸቀጦች ዋጋ፤ የመኪና 
የንግድም ሆነ የኪራይ ቤት 
ክፍያ፣ የመሬት ዋጋ ፣ ...፤ 
የተቆረጠው፣ የተተመነው 
በገበያ ሳይሆን በደላላ ነው

የሕይወት ገጽታ 
            አዲስ ዘመን   እሁድ ታኅሣሥ 14 ቀን 2016 ዓ.ም

ማህበራዊ

ወደ ገጽ 7 ዞሯል

ፎ
ቶ

- አ
ሸና

ፊ
 ጉ

ደ
ታ

አስመረት ብሥራት

እስከ ምሽቱ አራት ሰዓት ብቻ መብራት 
በምታገኘው ትንሽዬ መንደር ውስጥ ትልቅ ሕልም ያላት 
ሕፃን በወርሐ ግንቦት በ1974 ዓ.ም ተወለደች። ግንቦት 
ከባተ በአምስተኛው ቀን ምድርን የተቀላቀለችው ልጅ 
ለቤተሰቧ ሦስተኛ ልጅ ነበረች። የመጀመሪያዎቹን 
ሁለት ወንዶች በተከታይ የወለደችው የሕፃኗ እናት 
ሴት ልጇን በሦስተኝነት ስትታቀፍ እንደተመኘሁሽ 
አገኘሁሽ በማለት ስመኝ ብላ ስም አወጣችላት። 
ተናፍቃ የተወለደችው ሕፃንም በልጅነቷ የቤተሰቧ 
ድምቀት ነበረች።

አባቷ አቶ አሰፋ አማረ በሀገሩ የተከበሩ የሀገር 
ሽማግሌ ነበሩ። እናቷ ወይዘሮ ፅጌ ይትባረክ  ደግሞ 
በደግነት የታወቁ የሁሉ ሰብሳቢ የሁሉ ጥላ የሆኑ እናት 
ናቸው። አባት በመንግሥት መሥሪያ ቤት በአስተዳደር 
ሥራ ላይ የተሰማሩም ቢሆኑም ቅዳሜና እሁድን 
በሬ ጠምደው ሲያርሱ የሚውሉ ጠንካራ የሥራ 
ምልክት ነበሩ። እናትም በአካውንቲንግ የተመረቁ 
የሂሳብ ሠራተኛ ቢሆኑም እንደ አካባቢው ማኅበረሰብ 
ግብርናውንም እናትነቱንም የሴት ሙያውንም በአንድ 
አዋሕደው የሚያስኬዱ የቤታቸው እመቤት ነበሩ።

ምሽቱን የቤት ውስጥ ሥራ ከልጆቻቸው ጋር 
በጋራ ሲሠሩ ያመሹና ሥራው ሲያበቃ ልጆቻቸውን 
በመናገር ሳይሆን በማሳየት የሚያስተምሩት ወይዘሮ ፅጌ 
ልጆቻቸው እንዲያነቡ ሲሉ ምሽቱን ሙሉ መጽሐፍትን 
ይዘው ያነቡ እንደነበር ታስታውሳለች።

ሀገሩ ሙቀት በመሆኑ እግራቸውን በውሃ 
ዘፍዝፈው ከኩራዝ ይልቅ ፋኖስን ጭሱን በመቀነስ 
በንባብ ተጠምደው ያድሩ ነበር።  ̋አፍንጫችን በኩራዝ 
ጭስ ተሞልቶ ስናነጋ ዛሬ ላይ የምንደርስበትም በማለም 
ነበር ̋ የምትለው ሴት ከዛች ትንሽ መንደር ወጥታ ትልቅ 
ቦታ ለመድረስ ጨለማ ሳይበግራት፤ ዳገት ቁልቁለቱ 
ሳይገድባት ትላንትን አልፋ ዛሬ ለብዙዎች ፈውስ መሆን 
ችላለች።

ከትንሿ የገጠር ከተማ ወጥታ ዛሬ ላይ በአለርት 
ኮምፕረንሲቭ እስፔሻላይዝድ ሆሰፒታል የጥርስ 
ሕክምና ክፍል አስተባባሪ የሆነችው ዶክተር ስመኝ 
አሰፋ የዛሬ የሕይወት ዓምድ እንግዳችን አድርገናታል፤ 
መልካም ቆይታ ።

ከውልደት እስከ ትምህርት ቤት
ስመኝ አሰፋ አማረ ተወልዳ ያደገችው በድሮ ጋሞ 

ጎፋ ክፍለ ሀገር በከነባ ወረዳ ነው። የአስተዳደር ባለሙያ 
የነበሩት አባቷ አቶ አሰፋ አማረ በሥራ ምክንያት ወደ 
ቦታው በመሄዳቸው እዛ የተወለደችው ስመኝ የሁለት 
ዓመት ሕፃን እያለች ነበር በሥራ ምክንያት ቤተሰቦቿ 
ወደ ጎፋ ሳውላ የተመለሱት።

እድሜዋ ለትምህርት እንደ ደረሰ የመጀመሪያ ደረጃ 
ትምህርቷን ከአንድ እስከ ስድስተኛ ክፍል ድረስ ኩስቲ 
የመጀመሪያ ደረጃ ትምህርት ቤት ሳውላ ከተማ ውስጥ፤ 
መለስተኛ ሁለተኛ ደረጃን እዛው ሳውላ ቦተሬ የሚባል 
ትምህርት ቤት፤ ከዘጠኝ እስከ አስራ ሁለተኛ ክፍል 
ደግሞ  ሳውላ ከተማ ነበር የተማረችው።

በጣም ጎበዝና ጠንካራ የሆኑት የስመኝ አባት ከሰኞ 
እስከ ዓርብ በመንግሥት ሥራ ከፍተኛ የአስተዳደር 
እርከን ላይ እየሠሩ ቅዳሜና እሁድን ደግሞ በግብርና 
ሥራ በሬ ጠምደው ሲያርሱ ይውሉ እንደነበረ 
ታስታውሳለች። እናት ወይዘሮ ፅጌ ይትባረክ የተማሩ 
የአካውንቲንግ ባለሙያ ሲሆኑ ልጆቻቸውን በጥበብ 
ነበር ያሳደጉት።

ወላጆቿ ካፈሯቸው ዘጠኝ ልጆች መካከል ሦስተኛ 
የሆነችው ስመኝ እንደምታስታውሰው ቤት ውስጥ 
የተወለዱት ልጆች ዘጠኝ ቢሆኑም ሌሎች ወላጅ 
የሌላቸው ወይንም የተቸገሩ ልጆች ተጨምረው ሀያ 
አራት እህትና ወንድሞች በመሆን በጋራ ነበር ያደጉት።  
̋ቤተሰቦቼ ሰው የሚወዱ፤ እግዚአብሔርን የሚፈሩ፤ 
ልጆቻቸው ሥራ ወዳድና ሰው አክባሪ እንዲሆኑ 
አድርገው ነበር ያሳደጉን  ̋ ትላለች።

ከሁለት ወንድ ልጆች በኋላ የተገኘችው ሴት ልጅ 
በመሆኗ ስመኝሽ የተባለችው ልጅ ለወላጆቿ ጠቃሚ 
ከመሆን አልፋ እንደ ምኞታቸው በአደባባይ ወላጆቿን 
የምታስጠራ ልጅ ሆናለች።

አባቷ ለአረም ሲሄዱ ተከተላ የምትሄደው ስመኝ ቀን ቀን 
ደብተሯን ይዛ የሸመደደችውን ለማስታወስ የእንሰት ተክል 
ላይ እየፃፈች ወረቀት የለኝም ሳትል እና ድህነት ሳይበግራት 
ተምራ ስኬት ላይ መድረስ ችላለች።

ተማሪዎች ትምህርታቸውን ከ10ኛ ክፍል እንዲያጠናቅቁ 
በተወሰነበት ወቅት ላይ የመጨረሻው አስራ ሁለተኛ ክፍል 
የነበረችው ወጣት በ1993 ዓ.ም ማትሪክ ወስዳ በነርሲንግ 
የትምህርት ዘርፍ አዲስ አበባ ዩኒቨርሲቲን ተቀላቀለች:: 
በትምህርቷም ብርቱ ስለነበረች በነርሲንግ ሙያ ለመመረቅ 
በቃች።

የስራ ሀሁ በአለርት ሆስፒታል
የነርስነት ትምህርቷን እንዳጠናቀቀች በወቅቱ ሥራ 

የሚመደበው በጤና ጥበቃ ሚኒስቴር በኩል ስለነበር 
የመጀመሪያ የሥራ ዕጣ ስታወጣ በአለርት ሆስፒታል ነበር 
የደረሳት። በ1995 ዓ.ም የሥራ ዓለምን ሀ ብላ ስትጀምር 
አለርት ሆስፒታል ነበር የገባችው።

በወቅቱ ስለ ሥጋ ደዌ ሕመም ምንነት ምንም የሚገባት 
ነገር እንዳልነበረ የምትናገረው ወጣቷ ነርስ ወዲያው ግን 
በሽታው ማይኮባክታሪየም ሌፕሬ ተብሎ በሚጠራው ረቂቅ 
ሕዋስ አማካኝነት የሚመጣ መሆኑን ተረዳች:: ይህ የሕመም 
አይነት ብዙ ቦታዎች ላይ ተከስቶ ሊታይ ይችላል:: በተለይ 
ደግሞ በቆዳና በነርቮች ላይ የመከሰት እድሉ ሰፊ ነው:: 
የሕመሙ መከሰት የሚታየው በቅድሚያ ከመጠን በላይ የሆነ 
የሕመም ስሜት በመፍጠር፣ በማደንዘዝ፣ በማሽመድመድ፣ 
ቁስለት በመፍጠርና ሌሎች ችግሮችን በማስከተል መሆኑን 
መማራቸውን ታስታውሳለች።

ወደ ሥራው እንደገቡ ለአስራ አምስት ቀናት በተሰጠ 
ሥልጠና ስለ የሥጋ ደዌ ሕመም ዓይነቶች ሁለት አይነት 
መሆናቸውን በቂ ግንዛቤ ጨበጠች:: አንደኛው የሥጋ ደዌ 
ዓይነት አስመሳይ (tuberculoid) የሚባለው ሲሆን በዚህ 
ወቅት ቆዳ ፈዛዛ ቀይ ወይንም ሐምራዊ መልክ ይይዛል:: ይህ 
በጣም ገራገር የሚባለው የሥጋ ደዌ ሕመም ደረጃ ቢሆንም 
የሰውነት ጫፍ አካባቢ መደንዘዝ እና መላጥ ምልክቶች 
ይታያሉ::

ሌላው ሌፕሮማተስ (lepromatous) ነው:: በዚህ ወቅት 

በቆዳ ላይ የሚታዩ ቁስለቶች ቢጫ ወይንም ቡናማ 
መልክ አላቸው:: በተጨማሪም አፍንጫና፣ ጉሮሮ 
ላይ ችግር መፍጠር ይጀምራል:: በተለይ ፊትና 
ጆሮ አካባቢ ያለው ቆዳ ይወፍራል:: ከአስመሳዩ 
የሥጋ ደዌ ዓይነት በበለጠ ሁኔታ በቀላሉ 
የመዛመት እድል እንዳለው ግንዛቤ መጨበጧን  
ታስታውሳለች።

የሥጋ ደዌ ሕመም መነሻ ምክንያቶች በሕመም 
አምጪ ረቂቅ ህዋስ አማካኝነት ከሰው ወደ ሰው 
መተላለፍ ነው:: የሕመሙ ምልክቶች  ለችግሩ 
ከተጋለጡ ከሦስት እና ከአራት ዓመት ቆይታ በኋላ 
ሊታይ የሚችል ነው።

ሕሙማኑ ወደ ሆስፒታሉ ሲመጡ በቅድሚያ 
መታየት ያለበት የዓይን ችግር፤ የቅንድብና 
የሽፋሽፍት መርገፍ፤ በፊት እና ጆሮ አካባቢ 
ሕመም የሌላቸው እብጠቶች መውጣት፤ የቆዳ 
ቀለም ለውጥ እና ሽፍታ፤ የቆዳ ወፍራምና ደረቅ 
መሆን ፤ የእግር መርገጫዎች ላይ ሕመም አልባ 
ቁስለት፤ በተለይ የእግርና የእጅ ጣቶች መደንዘዝ 
ወይንም ምንም መልስ አለመስጠት ብሎም 
የጣቶች ቅርፅ መለዋወጥ እና የመሳሰሉት ናቸው።

ሕሙማኑ የተገለልን ነን የሚል አስተሳስብ 
ስለነበራቸው እነሱን አረጋግቶ መያዝ አስፈላጊ ነው:: 
ከዚህም በተጨማሪ የሥጋ ደዌ ሕመም በመድኃኒት 
አማካኝነት ሊድን የሚችል እንደመሆኑ የሕመሙ 
መከሰት መታየት በጀመረባቸው ጥቂት ጊዜያት 
ውስጥ የሕክምና ርዳታ ማግኘት እንደሚመከርና 
የሥጋ ደዌ በሽታ ሙሉ በሙሉ በሕክምና ይድናል:: 
የሥጋ ደዌ ሕመምተኛ ሕክምና ከጀመረ ወይም 
ታክሞ ከዳነ በሽታውን በፍፁም ሊያስተላልፍ 
አይችልም:: የሥጋ ደዌ በሽታ በንክኪ እጅግ በጣም 
ተላላፊ ስለሆነ አንድ ቤት ውስጥ የሚኖሩ ሰዎችን 
የማጥቃት እድሉ ከፍተኛ ነው::

 በዚህም ምክንያት በሀገራችን አንዳንድ 
ቦታዎች ተላላፊ እንደሆነ ይታሰባል፤ ብሎም 
በበሽታው የተጠቃን ሰው እና ቤተሰብ የማግለል 
ሁኔታ ይስተዋላል:: ነገር ግን የሥጋ ደዌ በሽታ 
በዘር፣ በእርግማን ወይም በእርኩስ መንፈስ 
የሚመጣ በሽታ አይደለም:: እነዚህና መሰል 

የሕመሙ ባሕርያትን በአግባቡ የተረዳችው ወጣቷ 
ነርስ ሰዎችን የመርዳት ባሕሪዋ ተጨምሮበት በአጭር 
ጊዜ ውስጥ ውጤታማ ለመሆን በቃች::

ከሥልጠና በኋላ በአለርት ሆስፒታል ለመጀመሪያ 
ጊዜ የተመደበችበት ቦታ ሜዲካል ዋርድ የተባለ ቦታ 
ሲሆን ያላት ተፈጥሯዊ ባሕሪዋ ከሥልጠና ጋር ተዳምሮ 
ሕሙማኑን በአግባቡ መርዳት ቻለች:: በዚህም 
በአካባቢው ታዋቂ ሐኪም ሆነች።

ከሜዲካል ዋርድ በኋላ ነርሶች ቦታ መቀያየራቸው 
የተለመደ አሠራር ስለነበር ተመላላሽ ታካሚዎች 
የሚታከሙበት ቦታ ተመደበች። እዚህ ቦታ በሳምንት 
ሁለት ቀን ደም ግፊትና ስኳራቸውን ሊለኩ በሥጋ ደዌ 
የተጠቁ አረጋውያን ይመጡ ነበር።

̋እነሱን በማገልገል የሚገኘው ምርቃት የትም 
የማይገኝ ፀጋዬ ነው ̋ የምትለው ሰመኝ   ̋አንዲት እናት 
በዚህች ቦታ ዶክተር ሆነሽ ልይሽ ብለው የመረቁኝን 
መቼም አልረሳውም  ̋ ትላለች።

ከዛ በኋላ በኤች አይ ቪ ካውንስሊንግ ሥራ ሊሠሩ 
ለሚችሉ የሕክምና ባለሙያዎች በፊዴራል ደረጃ 
ለአስር ቀን ሥልጠና ሲፈቀድ በመሠልጠን የኤች 
አይ ቪ ካውንስለር በመሆን በአለርት ሆስፒታል ቢሮ 
ተሰጥቷት ማገልገል ጀመረች። በወቅቱ ይህ የሥራ 
ቦታ ብዙም ጫና የሌለበት በመሆኑ አሁን የትምህርት 
ሁኔታውን ለማሻሻል መዘጋጀት ጀመረች።

የጥርስ ሕክምና ትምህርት
ቀድሞውን የጥርስ ሐኪም የመሆን ሕልም 

የነበራት ወጣቷ ነርስ፤ ቤት ተከራይታ እየኖረች የጥርስ 
ሐኪም የመሆን ሕልሟን  በምን መልኩ ልታሳካው 
እንደምትችል ሌት ከቀን ማሰብ ጀመረች።

የጥርስ ሕክምና መማር ፍላጎት እንዳደረባት በጥርስ 
ሕክምና ዶክተርነት የሚያሠለጥን የመጀመሪያው የግል 
ትምህርት ቤት ሀገራችን ላይ ተከፈተ። በወቅቱ የነርስ 
ደመወዝ በጣም ትንሽ ነው። በዛ ላይ የገጠር ልጅ 
ናት ይባስ ብሎም ቤት ተከራይታ ነበር የምኖረው። 
ከመሠረታዊ ፍላጎቷ ተርፎ ለመማር የሚያስችል ምንም 
አቅም አልነበራትም።

በወቅቱ የተከፈተው አትላስ የጥርስ ሕክምና ኮሌጅ 
ነበር። ሄዳ ክፍያውን ስትጠይቅ አይደለም ከመሠረታዊ 

ከገጠራማዋ የሳውላ መንደር እስከ  
የጥርስ ሕክምና ዶክተር

ሕሙማኑ የተገለልን 
ነን የሚል አስተሳስብ 
ስለነበራቸው እነሱን 

አረጋግቶ መያዝ
 አስፈላጊ ነው

የሕይወት ገጽታ
ማህበራዊ  

አዲስ ዘመን   እሁድ ታኅሣሥ 14 ቀን 2016 ዓ.ም

ከ6ኛ ገጽ የዞረ

ፍላጎቷ ተርፎ ልትከፍል ይቅርና ሙሉ ደመወዝዋን 
ብትመደብ እንኳን በቂ አለመሆኑን ስታውቅ በጣም 
ነበር ያዘነችው።

̋ምንም ይሁን ምን መማሬ ግን አይቀርም ̋ ብላ ቆርጣ 
የተነሳችው ወጣት የመጣው ይምጣ ብላ ተመዘገበች። 
በአጋጣሚ በሬዲዮ ዶክተር እሌኒ የተባለች ሴት በውጭ 
ሀገራት በብድር ተምሮ ሥራ ላይ ሲኮን የሚከፈልበት 
አማራጭ መኖሩን ስትናገር ትሰማታለች። በዚህ ሀሳብ 
የተደመመችውና የመማር ፍላጎቷን ማስቆም ያቃታት 
ወጣት ነርስ ሄዳ የኮሌጁን ኃላፊ አናገረች።

የኮሌጁ ኃላፊዎችም በዱቤ የመማሩን ጉዳይ 
በደብዳቤ እንድትጠይቅ አድርገው ግማሽ እየከፈለች 
እንድትማር ተፈቀደላት። ከኑሮዋ የሚተርፈው 
ግማሽ ክፍያውን እንደማይሸፍንላት ብታውቅም 
በድፍረት ተመዝግባ ታላላቅ ወንድሞቿ እንዲረዷት 
ትጠይቃለች።

ወንድሟ ሌላ ዓይነት ትምህርት እንድትማር 
በመፈለጉ የተነሳ ሊረዳት እንደማይፈልግ ስታውቅ  
̋ፈጣሪ ያስተምረኛል ̋ በማለት ስልኩን ትዘጋዋለች። 
የአርባ ምንጭ ዩኒቨርስቲ መምህር የሆነው ወንድሟ 
ይህን በተነጋገሩ በሁለት ወር ጊዜ ውስጥ እስኮላር ሺፕ 
አግኝቶ ኖርዌይ ሀገር ሄደ።

ከዛም ፈጣሪ ያስተምረኛል ያለችውን በማስታወስ 
ደውሎ  ̋ፈጣሪ በኔ በኩል ሊያስተምርሽ ነው ̋ በማለት 
እሱ እየተማረ በትርፍ ጊዜው በሚሠራው ገንዘብ 
እየላከ ዱቤውም ቀርቶ መማር ጀመረች። በወቅቱ 
የጥርስ ሕክምና ትምህርት ባለመለመዱ ሌላኛው 
ታላቅ ወንድሟ ሌላ ትምህርት እንድትማር ሊያግባባት 
ቢሞክርም ነፍሷ ያለ ጥርስ ሕክምና አሻፈረኝ በማለቷ 
ትምህርቷን እስከመጨረሻ ልትማር ወሰነች።

ከዛ ቀን እየሠራች ማታ እየተማረች ሦስተኛ ዓመት 
ላይ ደረሰች። በኋላ በማታ የትምህርት መርሐ ግብር 
በዲግሪ ፕሮግራም ማስተማር እንደማይቻል ክልከላ 
ወጣ። ያን ጊዜ የአለርት ኃላፊዎች በቀን እንድትማር 
ሥራዋም እንዳይቋረጥ ስትል ከልጅነት እስከ እውቀት 
ያሳለፈችውን የሕይወት ውጣ ውረድ ተናግራ በቀን 
እንድትማር አደረጓት። በቀን መርሐ ግብር ሥራዋንም 
ሳታቋርጥ የተማረችው ይህች ወጣት በ2005 
ዓ.ም የጥርስ ሕክምና ዶክተር በመሆን ትምህርቷን 
አጠናቀቀች።

ሙያና ኃላፊነት 
በቀን መርሐ ግብር ሥራዋንም ሳታቋርጥ 

የተማረችው ይህች ወጣት በ2005 ዓ.ም ትምህርቷን 
እንደጨረሰች ነበር አለርት ሆስፒታል የጥርስ ሕክምና 
ክፍልን በኃላፊነት እንድታስተዳደርና እንድታደራጅ 
አደራ የተሰጣት። በወቅቱ ለይስሙላ ያህል የጥርስ 
ሕክምና ክፍል የሚባል ቢኖርም በምንም መስፈርት 
የጥርስ ሕክምና ክፍልን የሚያሟላ አልነበረም:: የጥርስ 
ሕክምና ክፍል ተብሎ በጣም ጠባብ የሆነ ሁለት ያረጁ 
ወንበሮች ያሉበት ክፍል መረከቧን ታስታውሳለች።

በክፍሉ የሥጋ ደዌ ሕሙማንን ጥርስ መንቀልና 
ማከም ዓይነት ሥራ ብቻ ነበር የሚሠራው። በቀን 
አነሰ ቢባል አንድ በዛ ቢባል ስድስት ታካሚዎችን 
ብቻ በማገዝ ሙሉ ቀን ያለ ሥራ መዋል የተለመደ 
ነበር። ይህንን ያለ ሥራ መቀመጥ መታገስ የተሳናት 
ዶክተር ስመኝ የጥርስ ሕክምና አስፈላጊነትን በአግባቡ 
ስለተገነዘበች ይህ ዲፓርትመንት ሰፍቶ እና አድጎ 
በሆስፒታሉ ተጠቃሽ የሆነ ማዕከል እንዲሆን ምን 
ማድረግ እንደሚገባት ማሰብ ጀመረች።

ሀሳብዋን ወደ ተግባር ለመቀየር እያሰላሰለች 
ባለችበት ወቅት አለርት ሆስፒታል ዘጠና ዓመቱን 
ሲያከብር ያሳተመው መጽሔት በአጋጣሚ እጇ 
ይገባል። በወቅቱ መጽሔቱ ላይ የእያንዳንዱ 
ዲፓርትመንት ዝርዝርና ፎቶግራፍ የተቀመጠ 
ቢሆንም የጥርስ ሕክምና ማዕከሉ ግን ያስታወሰው 
አለመኖሩ ከባድ ቁጭት ወስጥ ይከታታል። ስለዚህ 
በሆስፒታሉ ውስጥ እንዳሉት እንደ ዓይን ሕክምናና 
እንደ ቆዳ ሕክምና የሚጠቀስ የሕክምና ማዕከል 
በማቋቋም በአለርት ሆስፒታል ውስጥ ታዋቂ ማዕከል 
ለማቋቋም ቆርጣ ተነሳች።

በጤና ጥበቃ በኩል ሐኪሞች የሚሰበሰቡበት 
ዓመታዊ ስብሰባ ላይ የጥርስ ሕክምና ማዕከሉን 

የማደራጀት ሀሳብ ብታነሳም  ምላሽ ሳታገኝ 
ትቀራለች። በዚህ ተስፋ ያልቆረጠችው ይህቺው 
ጀግና ሴት የጥርስ ሕክምና ክፍሉ የተሰጠውን ጠባብ 
ክፍል የማሻሻልና የማዘመን እንቅስቃሴ ውስጥ ገባች::

̋መጀመሪያ ወደ ሆስፒታሉ የሚመጡ ሕሙማን 
በሆስፒታሉ የጥርስ ሕክምና ማዕከል መኖሩን 
ይታወቅልኝ ስል ብጠይቅም መሣሪያ ሳይኖራት በምኗ 
ትሠራለች በማለት ያጣጥሉብኝ ነበር  ̋የምትለው 
ዶክተር ስመኝ ምንም አይነት እንቅፋት ከመንገዷ 
የማያቆማት ብርቱ ሴት ናትና ጉዳይዋን ይዛ ወደ የበላይ 
አካል ሄደች:: እንደሄደችም  ̋ተቸግሬ የተማርኩት 
ልሠራ ነው ታካሚ እፈልጋለሁ ̋ በማለት ሕሙማንን 
የማገዝ ፍላጎቷን ገልፃ ማመልከቻዋን አስገባች።

ከዛ በኋላ በዛች ጠባብ ክፍል ውስጥ ከአቅም 
በላይ የሆነ ሰው መምጣት ጀመረ። ያኔ የሰው ፍላጎት 
መብዛቱን የተመለከቱት የሆስፒታሉ ኃላፊዎች አዲስ 
በሚሠራው ሕንፃ ላይ ቦታ እንደሚሰጣት አበሰሯት:: 
እሷ ግን በዚህ አልረካችም:: በዚህም ላይ ገና ሕንጻው 
እስኪጠናቀቅ ቁጭ ብሎ መጠበቁ አልሆነላትም:: 
የአለርት ሆስፒታል ግቢ ከልጅነቷ ጀምሮ ያደገችበት 
ግቢ በመሆኑ ያሉትን ክፍት ቦታዎች ሁሉ ጠንቅቃ 
ታውቃቸዋለች:: ተዘግቶ የተቀመጠ በፊት የነርሶች 
ትምህርት ቤት የነበረ ቦታ መኖሩን ስለምታውቅ:: 
ይህንኑ ቦታ ጠየቀች:: በለስ ቀናትና በክፍሉ ውስጥ 
የነበረው እቃ ወጥቶ የጥርስ ሕክምና ማዕከሉ 
እንዲገባበት ተወሰነ።

ይህ ክፍል ሰፊ በመሆኑ ለጥርስ ሕክምና 
አገልግሎት ምቹ ነበር:: ሕልሟን ለማሳካት ደከመኝ፤ 
ሰለቸኝ የማታውቀው ዶክተር ስመኝ በአዲስ አበባ 
ዩኒቨርስቲ በኩል ከኖርዌይ ሀገር ለጥርስ ሕክምና 
የሚሆን ደረጃውን የጠበቀ ወንበር እየመጣ መሆኑን 
ሰምታ ጤና ጥበቃ ሄደች። በወቅቱ ሚኒስቴሩ ጋ 
ገብታ ያላትን ፍላጎት ገለጸች:: ሚኒስትሩም ጥያቄዋን 

ተቀብለው ለጥርስ ሕክምና አጋዥ የሆኑ ዘመናዊ የሆነ 
መሣሪያ የተገጠመላቸው ወንበሮችን አስረከቧት::

ይህ ዘመናዊ ወንበር ወደ ክፍሉ በሚገባበት ወቅት 
ሌላ መጋዘን ውስጥ የተቆለፈበት ማሽን ስለመኖሩ 
ጠባቂዎች ሲያወሩ ትሰማለች። ያለ እውቀት የሚባክኑ 
ማሽኖች መኖራቸው እየገረማት ከተቆለፈበት 
አውጥታ አገልግሎት እንዲሰጥ ታደርገዋለች። 
በሕክምና ክፍሉ ውስጥ ስድስት ዘመናዊ የጥርስ 
ሕክምና ወንበሮች ኖሩ። በትጋትና በጥረት የሥራ 
ክፍሉ ተደራጀቶ በስፋት ሥራ ተጀመረ። የዶክተር 
ስመኝ የጥርስ ሕክምና ማዕከልም በአንድ ጊዜ ወደ 
ዘመናዊነት አደገ::

ዶክተር ስመኝ ስለሥራ ባልደረቦቿ ተናግራ 
አትጠግብም:: እያንዳንዱ የጥርስ ሕክምና ማዕከሉ 
የውጣ ወረድ መንገድ ላይ አብረው የተጓዙት 
ሐኪሞች ሁሉንም የለውጥ ሀሳብ ተቀብለው ያላቸውን 
አቅም ማውጣታቸው ለስኬቱ ዋና ጉልበት እንደሆነ 
ትናገራለች:: ከባልደረቦቿ ጋር ሆና ባላት አቅም ገቢ 
የሚያስገኙ የጥርስ ሕክምናዎችን በመሥራት፤ የጥርስ 
ማዕከሉ ተለማማጅ ተማሪዎች እንዲሠለጥኑበት 
በማድረግ ለሆስፒታሉ ገቢ በማስገባት ያለውን እምቅ 
አቅም ማሳየት ቻለች።

በዚህ ተግባሯ የሆስፒታሉ አመራሮችን ትኩረት 
መሳብ የቻለችው ዶክተር ስመኝ የምትናገረው ሁሉ 
መደመጥ  ጀመረ። በጥርስ ማዕከሉ ያሉትን ማሽኖች 
የበለጠ ለማሻሻል አዲስ ሞዴል ማሽኖች ከስዊድን 
ሀገር በማስመጣት ክፍሉ የበለጠ ዘመነ:: ዛሬ ላይም 
የታወቀ የጥርስ ሕክምና ማዕከል ሊሆን በቃ።

በሕይወቷ በኑሮ መንገጫገጭና ውጣ ውረድ 
ሲበዛባት ከሆስፒታሉ ወጥቼ በግል ልሥራ የሚል 
ሃሳብ አንዳንድ ጊዜ ሽው ይልባት ነበር::  ̋ሆኖም ይህን 
እያገለገለችው ያለውን ማኅበረሰብ በትኖ መሄድ ቃል 
የገባችበትን የሙያ ግዴታ አለመወጣት መሆኑን 
በመረዳት ለቃሏ ታማኝ ሆና ለመኖር እንደቆረጠች 
ታስረዳለች::

የአለርት ሆስፒታል እድገት 
በዶክተር ስመኝ ዓይን

አለርት ሆስፒታል ሥራ ከጀመረች ወደ ሃያ ዓመት 
የሚጠጋ ጊዜ ማሳለፏን የምትናገረው ዶክተር ስመኝ፤ 
በፊት የነበሩት አገልግሎቶች የሥጋ ደዌ፤ ቆዳና የዓይን 
ሕክምና ግልጋሎት በስፋት ከመሰጠቱ ውጪ እንደ 
አሁኑ የተስፋፋ አልነበረም።

አሁን ኮንፕረንሲቭ ሆስፒታል የተባለበት 
ምክንያት ሁሉንም አገልግሎት የሚሰጥ ማዕከል 
በመሆኑ ነው:: ዛሬ አለርት ከአጥንት ጋር ተያይዞ 
የሚሠራ የፕላስቲክ ሰርጀሪ የመሳሰሉት የሚሰጥበት 
ማዕከል ሆኗል። ከዚህም ባሻገር ከሥነ ልቦና 
ሕክምና አንስቶ፤ እስከ ውስጥ ደዌ፤ የጥርስና ሌሎች 
በአጠቃላይ ለሰው ልጅ አስፈላጊ የሆነ ሕክምና 
በሙሉ የሚሰጥበት ሞዴል የሕክምና ማዕከል መሆኑ 
ታላቅ እመርታ ነው ትለናለች።

የቤተሰብ ሁኔታ
የኮሌጅ ተማሪ እያለች ከተዋወቀችው የፍቅር 

ጓደኛዋ ጋር በትዳር የተሳሰረችው ዶክተር ስመኝ 
የሦስት ልጆች እናት ለመሆን ታድላለች። የሁለት 
ወንዶችና የአንዲት ሴት ልጅ እናት መሆኗን 
የምትናገረው ዶክተር ወላጆቿ ባሳደጓት መንገድ 
ልጆቿን ለማሳደግ የምትታትር ጠንካራ እናት መሆኗን 
ትናገራለች።

ስኬት በሁሉም ዘርፍ ሲሆን መልካም እንደሆነ 
የምታስበው ዶክተር  ከሕክምናው ጎን ለጎን የቤተሰብ 
ግንባታ ውስጥ ጉልህ ተሳትፎ በማድረግ ለልጆቿ 
አርዓያ የሆነች እናት ለመሆን እንደምትጥር ታስረዳለች።

በትዳር ሕይወት ውስጥ የጋራ የሚባለው ነገር 
የሚበዛ መሆኑን የምትናገረው ዶክተር ስመኝ፤ 
ባለቤቷም ሆነ እሷ ኃላፊነታቸውን በአግባቡ ስለሚወጡ 
ሰላማዊና ደስተኛ ቤተሰብ እንደሆኑ ገልፃለች።

የወደፊት ምኞት
በዘመናችን የጥርስ ሕክምና በጣም ተራቆ 

የሚያስደንቅ ደረጃ ደርሷል። ይህ የሕክምና ዘርፍ 
አድጎና ጎልብቶ ማየት ሕልሟ መሆኑን ትናገራለች። 
ሆስፒታሉም እነዚህን ዘመናዊ የጥርስ ሕክምና 
ቴክኖሎጂዎች ታጥቆ ማኅበረሰቡ የሚገባውን 
አገልግሎት ያገኝ ዘንድ ትመኛለች።

 

ከገጠራማዋ የሳውላ መንደር እስከ ...

በጥርስ ማዕከሉ 
ያሉትን ማሽኖች የበለጠ 
ለማሻሻል አዲስ ሞዴል 
ማሽኖች ከስዊድን ሀገር 

በማስመጣት ክፍሉ 
የበለጠ ዘመነ



    አዲስ ዘመን   እሁድ ታኅሣሥ 14 ቀን 2016 ዓ.ም

ባህልና ቱሪዝም 
ኢኮኖሚ

ገጽ 8 

በቱሪዝም ልማት -  የግሉ ዘርፍ ድርሻ  
ዳግም ከበደ 

ኢትዮጵያ ባለፉት አምስት ዓመታት በቱሪዝም 
ዘርፍ በርካታ ለውጦች እያስመዘገበች ስለመሆኗ 
መረጃዎች ያመለክታሉ። በተለይ በመዳረሻ ልማት 
እየተመዘገበ ያለው ውጤት የሀገሪቱን ቱሪዝም 
አንድ እርምጃ ወደፊት የሚያራምድ መሆኑን የዘርፉ 
ባለሙያዎችም ያረጋግጣሉ። 

መንግሥት ቱሪዝምን ትኩረት ሰጥቶ 
ከሚሠራባቸው አምስት የምጣኔ ሀብት ዘርፎች 
መካከል አንዱ አድርጎታል። ሕጎችን በማሻሻል፣ 
የቴክኖሎጂና የገበያ ትውውቅ ሥራውን በዲጂታል 
አማራጭ በመደገፍ የታሰበው ውጤት እንዲመጣ 
እየተሠራ ስለመሆኑ በተደጋጋሚ ሲገለጥ ይሰማል።

የቱሪዝም ዘርፍ በመንግሥት ብቻ የሚዘወር 
አይደለም። የግሉ ዘርፍ ለቱሪዝም እድገት ቁልፍ 
ከሚባሉ ባለድርሻዎች ውስጥ አንዱ ነው። መንግሥትም 
ይህንን በማመን በቱሪዝም ኢንቨስትመንት፣ በገበያና  
ማስታወቂያ እንዲሁም በልዩ ልዩ ንዑስ ዘርፎች ውስጥ 
የግሉ ዘርፍ የራሱን ሚና እንዲጫወት ምቹ ሁኔታዎችን 
ይፈጥራል። 

ቱር ኦፕሬተሮች፣ አስጎብኚ ድርጅቶችና ግለሰቦች፣ 
ሆቴሎች፣ የቱሪዝም ምርት አቅራቢዎችና ሌሎችም 
ተቋማት የቱሪዝም የጀርባ አጥንት ተደርገው 
ከሚወሰዱት ውስጥ በመጀመሪያው ረድፍ ላይ 
ይሰለፋሉ። ባለፉት ጥቂት ዓመታት ውስጥም እነዚህ 
አካላት በቱሪዝም እድገት ላይ ጉልህ ሊባል የሚችል 
ድርሻን ወስደው ውጤት ማምጣት ችለዋል። ሆቴሎች 
የሆስፒታሊቲ፣ ኮንፍረንስና ማበረታቻዎችን በማላቅ፤ 
ቱር ኦፕሬተሮች ጉዞዎችን በማሰናዳት፣ አስጎብኚዎች 
የኢትዮጵያን ባሕላዊ፣ ታሪካዊ፣ ተፈጥሯዊና ልዩ ልዩ 
መስሕቦችን በማስጎብኘት፣ ሁሉም የድርሻቸውን 
ጠጠር በመጣል ለዘርፉ እድገት ማሳየት አስተዋፅዖ 
አላቸው።

የቱሪዝም የግሉ ዘርፍ አንቀሳቃሾች በቀዳሚነት 
ከሚሳተፉበት ሙያዊ ተግባር ባሻገር ኢትዮጵያን 
በዓለም አቀፍ ደረጃ በማስተዋወቅ እና የቱሪስት ፍሰቱ 
እንዲጨምር በማድረግ ድርሻ አላቸው። የዘርፉ ልዩ 
ልዩ ማኅበራት በጋራ በመሆን ዓለም አቀፍ ዓውደ 
ርዕይዎች፣ ኮንፍረንሶችና መሰል መድረኮች ላይ 
ከቱሪዝም ሚኒስቴር ጋር በመሆን ይሳተፋሉ። በጥቅሉ 
በሀገራችን 10 በመቶ የሚሆነውን የሥራ እድል 
የመፍጠር አቅም ባለው የቱሪዝም ዘርፍ ላይ የግሉ 
ዘርፍ ቁልፍ ድርሻ እንዳለው ይታመናል። 

ወጣት ፀጋአብ ጌታቸው ይባላል። የሰኒ ላንድ 
ኢትዮጵያ አስጎብኚ ድርጅት ባለቤት ነው። ድርጅቱ 
በኢትዮጵያ ቱሪዝም ዘርፍ ላይ የውጪና የሀገር 
ውስጥ ጎብኚዎች የመስሕብ ሀብቶችን በአዲስ 
መንገድና እንቅስቃሴ እንዲጎበኙ ያመቻቻል። 
በሁሉም የኢትዮጵያ ክፍሎች ያሉ የታሪክ፣ ቅርስ፣ 
ባሕል፣ ተፈጥሮና መሰል መስሕቦች እንዲጎበኙ 
እንደሚያመቻች ይገልጻል። በዚህ እንቅስቃሴውም 
ኢትዮጵያ የውጪ ምንዛሪ እንድታገኝ እና በጎ ገፅታ 
እንድትገነባ በግሉ ዘርፍ ውስጥ ተዋናይ በመሆን 
እየሠራ እንደሚገኝ አስታውቋል። 

የወጣት ፀጋአብ ድርጅት ሰኒ ላንድ ከሌሎች 
አስጎብኚ ድርጅቶች ለየት ይላል፤ የሳይክል ጉዞ (ባይክ 
ቱሪዝም) በማስተዋወቅና በዚያም የኢትዮጵያን 
የቱሪዝም ስፍራዎች ቱሪስቶች እንዲጎበኙ በማድረጉ 
የተለየ መሆን የቻለው። ይህ ዘርፍ ብዙም በኢትዮጵያ 
ያልተለመደና በጎብኚዎች ግን ተወዳጅ እንቅስቃሴ 
መሆኑን ወጣት ፀጋአብ፣ በዚህም ድርጅቱ  ጎብኚዎች 
አዳዲስ ልምዶችንና የጉብኝት ባሕሎችን እንዲለምዱ 
ከማድረግም ባሻገር ከተለመደው የኢትዮጵያ 
የጉብኝት ባሕል በመውጣት ዘርፉን የሚያሳድግ 
ልምድ እንዲዳብር እየሠራ መሆኑን ይናገራል።

በብስክሌት ጉዞ የሚደረግ ጉብኝት ለቱሪስቱ ጤና 
ጠቃሚ ከመሆኑም ባሻገር ከአየር ብክለት ነፃ የሆነ 
ከተፈጥሮ ጋር የሚስማማ መሆኑን ወጣት ፀጋአብ 
ይጠቁማል። እሱ እንዳለው፤ በብስክሌት ጉብኝት 
የሚያደርጉ ቱሪስቶች ከኢትዮጵያ መልክዓ ምድር 
ጋር በቅርበት እንዲገናኙ፣ ንፁሕ አየር እንዲያገኙ፣ 
ከሌሎች ጎብኚዎች ጋር እንዲገናኙና አዝናኝ 
ጭውውት እንዲያደርጉ እድል ይፈጥራል:: ድርጅቱ 

ከተለመደው የመኪናና የአየር የጉብኝት ባሕል 
በተጨማሪ በባለ ሁለት እግር ብስክሌት ኢትዮጵያን 
መጎብኘት እንደሚቻል ለሀገር ውስጥም ሆነ 
ለኢንተርናሽናል ቱሪስቱ ለማስተዋወቅ እየሠራ ነው:: 
በዚህም መንግሥት ዘርፉ ያለውን አማራጭ ለማስፋት 
የሚያደርገውን እቅድ  ያግዛል። 

በዓለም ላይ የብስክሌት ቱሪዝም እየታወቀና 
ተወዳጅ እየሆነ መምጣቱን የሚናገረው ወጣት 
ፀጋአብ ኢትዮጵያ ይህንን ባሕል ለማስፋትና ተጠቃሚ 
ለመሆን እምቅ ሀብት እንዳላት ይገልጻል። አራት 
ሺህ 500 ጫማ ከፍታ ካለው መልክዓ ምድር እስከ 
ደናክል ዲፕረሽን (የአፋር ዝቅተኛው መሬትና የዓለም 
ሞቃታማው መሬት) ከባሕል ጠለል በታች እስከ 
130 ሜትር ድረስ ያለው ተፈጥሮ ባለቤት እንደሆነች 
ጠቅሶ፣ ይህን አካባቢ በብስክሌት የመጎብኘት ልምድ 
ያላቸው ዓለም አቀፍ ጎብኚዎችን ጨምሮ የሀገር ውስጥ 
ጎብኚዎችን በማሳተፍ አዲስ የቱሪዝም ባህል፣ የገቢ 
ምንጭና መዳረሻ ለመፍጠር ድርጅቱ እየሠራ መሆኑን 
ይናገራል። በዚህ ዘርፍም የኢትዮጵያን የቱሪዝም ዘርፍ 
ለማገዝ እንቅስቃሴ እያደረገ መሆኑን አስታውቋል። 

ኢትዮጵያ በዓለም ላይ መልካም ገፅታ 
እንዲኖራትና የቱሪስት ፍሰቱም እንዲጨምር ፍላጎት 
እንዳለውና ይህንን ስኬታማ ለማድረግ እየሠራ 
መሆኑን የሚናገረው ወጣት ፀጋአብ፣ ዓላማው 
ከግብ እንዲደርስ መንግሥት በልዩ ልዩ መልኩ እገዛ 
እያደረገለት መሆኑን ጠቅሷል። 

እሱ እንዳለው፤ የግሉ ዘርፍና መንግሥት እጅና 
ጓንት ሆነው የሚሠሩ ከሆነ ኢትዮጵያን በቅርብ 
ጊዜ ውስጥ በዓለም ላይ ተመራጭ ከሆኑ የቱሪስት 
መዳረሻዎች ከቀዳሚዎቹ ተርታ ማሰለፍ ይቻላል:: 
ድርጅቱ ከብስክሌት ቱሪዝም ባሻገር አዳዲስና 
ተመራጭ መንገዶችን ተግባራዊ ለማድረግ ዝግጁ 
እንደሆነም ተናግሯል። 

ወጣት ሕይወት መድህን አውተንቲክ የተባለ 
ጉዞንና የጉብኝት ዝግጅቶችን በቴክኖሎጂ የሚያመቻች 
ድርጅት ከጓደኞቿ ጋር በመሆን መሥርታለች። 
ድርጅቱ መንግሥት የኢትዮጵያን ቱሪዝም በቴክኖሎጂ 
ለመደገፍ የሚያደርገውን ጥረት የሚያግዝና ጎብኚዎች 
በቀላሉ ፍላጎታቸውን እንዲያሳኩ የሚረዳ መሆኑን 
ትናገራለች። 

እሷ እንደተናገረችው፤ አውተንቲክ ጎብኚዎችን 
ከአስጎብኚ ድርጅቶች እና ከጉዞ አዘጋጆች ጋር 
በቀላሉ በዌብሳይትና በቴሌግራም (ቦት) ፕላትፎርም 
እንዲገናኙ ያመቻቻል:: ይህም የውጪ ሀገርና የሀገር 
ውስጥ ጎብኚዎች በቀላሉ የሚፈልጉትን የጉብኝት 
ስፍራ፣ የሚያርፉበትን ሆቴል፣ የቱሪዝም ምርት ቀላል 
የክፍያ አማራጮች ሳይጉላሉ በአንድ ስፍራ እንዲያገኙ 

ምቹ ሁኔታ ይፈጥራል። ቱሪስቱ በውስብስብ 
አሠራሮች፣ የክፍያ ሂደቶችና የአገልግሎት አሰጣጥ 
እንዳይሰላች ያደርጋል። 

አውተንቲክ ከርቀት ሆነው የጉብኝት ሂደታቸውን 
ማመቻቸት ለሚፈልጉ የውጪ ሀገርና የሀገር 
ውስጥ ቱሪስቶች ቀላል አማራጭ ይዞ መምጣቱን 
የምትናገረው ወጣት ሕይወት፣ በተጨማሪ ለጉዞ 
አዘጋጆችም እፎይታን መፍጠሩን ትናገራለች። አንድ 
ቱር ኦፕሬተር፣ አስጎብኚ ድርጅት በዋናነት ባዘጋጀው 
ጉዞና የጉብኝት ፕሮግራም ብቻ ትኩረቱን እንዲያደርግ 
ፕላትፎርሙ እድል እንደሚሰጥ ገልጻለች። 

በቱሪዝም ዘርፉ ላይ ቴክኖሎጂን ለማላመድ 
መንግሥት ብቻ ሳይሆን የግሉም ዘርፍ ተሳታፊ መሆን 
እንዳለበት የምታምነው ወጣት ሕይወት መድሕን፣ 
እነርሱም  ይህንን ሚና ተክተው የድርሻቸውን 
እየተወጡ እንደሆነ አመልክታለች። በአሁኑ ወቅት 
በሚፈለገው ልክ ቱሪዝምና ቴክኖሎጂ በቅንጅት 
እየተሠራበት ባይሆንም መንግሥት የወሰደው 
ቁርጠኝነትና እየሄደበት ያለው ርቀት ግን አበረታች 
ነው የምትለው ወጣት ሕይወት፣ ይህንን ጥረት የግሉ 
ዘርፍ ማገዝ እንዳለበት አስገንዝባለች:: የእነርሱም 
ድርጅት በዚህ ላይ በሙሉ ፍቃደኝነትና ፍላጎት 
እየሠራ መሆኑን ትገልፃለች። የኢትዮጵያ ቱሪዝም እና 
የመስሕብ ሀብቶች በቴክኖሎጂ ከተደገፉ የቱሪስት 
ፍሰቱ ከመጨመር ባሻገር ተመራጭ መዳረሻ ለመሆን 
ብዙ ጊዜ እንደማይፈጅም ገልፃለች።

ወጣት ምዕራፍ ታምራት በዋን ላይ ቱርና 
መኪና ኪራይ ድርጅት ውስጥ በማርኬቲንግና 
ፋይናንስ ባለሙያነት እየሠራች ትገኛለች። ድርጅቱ 
በኢትዮጵያ ቱሪዝም ላይ በግሉ ዘርፍ የራሱን ድርሻ 
ወስዶ በአስጎብኚነትና መኪና የጉዞ መኪና ኪራይ 
አቅርቦት ተሰማርቶ የድርሻውን እየተወጣ እንደሚገኝ 
ትገልፃለች። 

ወጣት ምዕራፍ እንዳለችው፤ ድርጅቱ ኢትዮጵያ 
ውስጥ የሚገኙ የታሪክ፣ የባሕል፣ የተፈጥሮ እና ልዩ 
ልዩ የቱሪስት መስሕብ ስፍራዎችን ያስጎበኛል፤ ከዚህ 
በተጨማሪ በአስቸጋሪ መልክዓ ምድር ላይ ለጉዞ ምቹ 
የሆኑ መኪኖችን በማከራየትም የቱሪዝም ዘርፉን 
እያገዘ ነው። ዓለም አቀፍና የሀገር ውስጥ ቱሪስቶች 
የኢትዮጵያን ልዩ ልዩ አካባቢዎች ለመመልከትና 
ለመዝናናት በሚሹበት ወቅት በሁሉም  ቋንቋ 
መግባባትና ማስጎብኘት የሚችሉ ባለሙያዎችን (ቱር 
ጋይድ) በማቅረብም ጉዞዎችን ያመቻቻል።

ድርጅቱ በኢትዮጵያ ቱሪዝም ውስጥ አስፈላጊ 
የሚላቸውና መንግሥት በራሱ የማይደርስባቸውን 
አገልግሎቶች በመስጠት በአጋዥነት እንደሚሠራ 
ወጣት ምዕራፍ ትናገራለች። እሷ እንደምትለው፤ ከዚህ 

ውስጥ ቱሪስቶች ሆቴሎች በሌሉባቸው መዳረሻዎች 
የሚያስፈልጓቸውን የማደሪያ ድንኳኖች፣ ቁሳቁስ 
ከማቅረብ ባሻገር ምግብና መጠጥ በማይገኝባቸው 
የጉብኝት ስፍራዎች የግል ሼፎች (ምግብ አብሳይ 
ባለሙያዎችን) ከጎብኚዎች ጋር አብረው እንዲጓዙ 
በማድረግ አገልግሎት እንዲሰጡ ምቹ ሁኔታን 
ይፈጥራል። ይህም ቱሪስቱ በቀላሉ እንዳይሰላችና 
የአገልግሎት (ሆስፒታሊቲ) ክፍተት እንዳይፈጠር 
ማድረግ ያስችላል።

ጉዞ አመቻቾች (ቱር ኦፕተርስ) ቴክኖሎጂን 
ተጠቅሞ ዓለም አቀፍ ጎብኚዎች ወደ ኢትዮጵያ 
እንዲመጡ ምቹ ሁኔታንም ይፈጥራል፤ አንድ ቱሪስት 
ቀድሞ ወደ ኢትዮጵያ ከመምጣቱ በፊት (አንድ ወርና 
ከዚያም በላይ) ቅድመ ዝግጅት ይደረጋል፤ ለእዚህም 
የቱሪስቱ ፍላጎት ጥናት ይሠራል። ይህም የኢትዮጵያን 
ገጽታ ለመገንባት፣ የቱሪስት ፍሰቱ እንዲጨምርና 
ኢትዮጵያ ተመራጭ እንድትሆን ለማስቻል ታቅዶ 
የሚሠራበት አካሄድ ነው። 

ወጣት ምዕራፍ ድርጅቱ ዋን ላቭ ቱርና የመኪና 
ኪራይ መንግሥት የኢትዮጵያን ቱሪዝም በተለይ የአገር 
ውስጥ ቱሪዝምን ለማነቃቃት የነደፈውን ስትራቴጂ 
ለማሳካት በአጋርነት እንደሚሠራ ትናገራለች። በተለይ 
አሁን ላይ በኢትዮጵያ ውስጥ ዜጎች ሀገራቸውን 
የመጎብኘት ባሕላቸው ደካማ እንደሆነ በመግለፅ 
ይህንን ልምድ ለመስበር እየሠራ መሆኑን ትገልፃለች። 

እንደ መውጫ
ከቅርብ ጊዜ ወዲህ በመንግሥት በኩል ዘርፉን 

ለማልማት እየተሠራ ነው:: መንግሥት በሀገር በቀል 
ኢኮኖሚ ማሻሻያው ትኩረት ከሰጣቸው የምጣኔ 
ሀብት ዘርፎች መካከል የቱሪዝም ዘርፍ አንዱ ነው::  
ባለፉት ዓመታት በቱሪዝሙ ዘርፍ በቱሪዝም መሠረተ 
ልማት ግንባታ ረገድ በተለይ በጠቅላይ ሚኒስትር 
ዶክተር ዐቢይ አሕመድ (ዶ/ር)ሀሳብ አመንጪነት 
በርካታ ፕሮጀክቶች ተገንብተው ወደ ሥራ ገብተዋል፤ 
ሌሎች ደግሞ በግንባታ ሂደት ላይ ይገኛሉ:: ይህን 
ተከትሎም ለውጦች እየተመዘገቡ ናቸው:: 

የቱሪዝም ኢንዱስትሪውን ከገጠመው መቀዛቀዝ 
ለማውጣትና ዘርፉ እንዲነቃቃ እና የሚጠበቅበትን 
እንዲያበረክት ለማድረግ የአስር ዓመት የዕድገትና 
ትራንስፎርሜሽን ዕቅድ እየተተገበረ ይገኛል:: 
እቅዱን ተግባራዊ ለማድረግ በቁልፍ አጋርነትና 
ባለድርሻነት ከተለዩት መካከል ደግሞ የግሉ ዘርፍ 
ተዋንያን ቀዳሚዎቹ ናቸው። ለእቅዱ ተግባራዊነትና 
ለኢትዮጵያ ቱሪዝም እድገት የድርሻቸውን 
እንደሚወጡ ያነጋገርናቸው እነዚህ የግሉ ዘርፍ 
ተዋንያን አረጋግጠዋል። 

መንግስት የቱሪስት መሠረተ ልማቶችን በመገንባት ወደ ሥራ ማስገባቱን ቀጥሏል

ሳምንቱን በታሪክ 
ስፖርት እና መዝናኛ

አዲስ ዘመን   እሁድ ታኅሣሥ 14 ቀን 2016 ዓ.ም

ዋለልኝ አየለ

ለሺህ ዘመናት የኖረውን ንጉሣዊ ሥርዓት የገረሰሰው 
ደርግ ለዘመናት የኖረውን ‹‹የፊውዳል›› ሥርዓት 
በሶሻሊዝም (ኅብረተሰባዊነት) ሥርዓት ቀየረው:: 
ይህን ያደረገው ደግሞ ንጉሣዊ ሥርዓቱን በገረረሰበት 
በ100ኛው ቀን ከ49 ዓመታት በፊት በዚህ ሳምንት 
ታኅሣሥ 11 ቀን እና 12 ቀን 1967 ዓ.ም ነው:: 

በዛሬው ሳምንቱን በታሪክ ዓምዳችን 49 ዓመታትን 
ወደ ኋላ መለስ ብለን በዚህ ሳምንት ታኅሣሥ 11 እና 
12 ቀን 1967 ዓ.ም የተከናወኑ የደርግ የኅብረተሰባዊት 
ኢትዮጵያ አዋጅ፣ የዕድገት በኅብረት የዕውቀትና የሥራ 
ዘመቻ እና ሌሎች የደርግ እንቅስቃሴዎችን እንቃኛለን:: 

ከዚያ በፊት ግን ሁለት የዚህ ሳምንት ታሪኮችን 
እናስታውስ:: ከ87 ዓመታት በፊት በዚህ ሳምንት 
ታኅሣሥ 12 ቀን 1929 ዓ.ም ፋሺስት ኢጣሊያ 
ኢትዮጵያን በወረረችበት ወቅት ለሀገራቸው ክብርና 
ነፃነት በአርበኝነት ሲታገሉ የነበሩት ወንድማማቾቹ 
ደጃዝማች አበራ ካሣ እና ደጃዝማች አስፋወሰን ካሣ 
ተገደሉ:: 

በአውሮፓውያኑ የዘመን ቀመር ዲሴምበር 21 ቀን 
1972 ለሁለት አሥርተ ዓመታት ያህል ቀዝቃዛ ጦርነት 
ሲያደርጉ የነበሩት ምሥራቅ ጀርመን እና ምዕራብ ጀርመን 
ዲፕሎማሲያዊ ግንኙነት ይፋ አደረጉ:: ይህ ታሪካዊ 
ስምምነታቸው ተሳክቶ ምዕራብና ምሥራቅ ጀርመን 
ለመዋሓድ በቁ:: የተዋሓዱበትን ጊዜም በመስከረም ወር 
በየዓመቱ በደማቁ ያከብሩታል:: 

በዝርዝር ወደምናየው የእድገት በሕብረት 
የዕውቀትና የሥራ ዘመቻ ታሪክ እንለፍ:: 

የታሪክ ተመራማሪው ፕሮፌሰር ባሕሩ ዘውዴ በዚህ 
በታኅሣሥ ወር አጋማሽ አካባቢ የነበሩ የኅብረተሰባዊት 
ኢትዮጵያ አዋጅና አጠቃላይ እንቅስቃሴዎችን 
በተመለከተ የሚከተለውን ታሪክ ጽፈዋል:: 

በ1966 ዓ.ም አጋማሽ ላይ አራተኛ ክፍለ ጦር 
መሽገው፤ የሀገሪቱ የወደፊት ዕጣ ፈንታ ምን ይሁን ብለው 
ሲመክሩ፣ ሳይንሳዊ ሶሻሊዝምን በኢትዮጵያ ውስጥ ሰርጎ 
የማስገባቱ ጉዳይ ከአብዛኛዎቹ ሕሊና እጅግ የራቀ ነበር::

 መመሪያቸው ያደረጉት «ኢትዮጵያ ትቅደም›› 
የሚለው መፈክር ግፋ ቢል ሀገር ወዳድነትን የሚጠቁም 
ነበር:: በታኅሣሥ ወር በአብዛኛው የእድገት በኅብረት 
ዘማቾችን ለማስደሰት ሲባል ወደ ‹‹ኅብረተሰብዓዊነት» 
ሲጎለምስም ዓላማው ኢትዮጵያዊ ሶሻሊዝምን እንጂ 
ሳይንሳዊ ሶሻሊዝምን ለማስረፅ አልነበረም:: ይሁንና 
ደርግ ፈራ ተባ ሲል የያዘው የሶሻሊስት ፈር ወደፊት 
የሚከተለውን የርዕዮተ ዓለም አቅጣጫ አመልካች ነበር:: 

ያንን ፈር መልቀቁ እያደር አስቸጋሪ ብቻ ሳይሆን 
የማይታሰብ እየሆነ መጣ:: የዚህንም ዋነኛ ምክንያት 
ለመረዳት ተማሪዎች በኢትዮጵያ አብዮት አመጣጥና 
ሂደት ላይ የነበራቸውን ወሳኝ ሚና ማጤን ያስፈልጋል:: 
እንደ እውነቱ ከሆነ መለዮ ለባሹ በየካቲት 1966 ያለው 
በአመዛኙ ከሙያው ጋር የተያያዙ ብሶቶችን ይዞ ነው:: 
የደመወዝ ጭማሪ፣ የኑሮ ሁኔታ መሻሻል፣… ወዘተ ማለት 
ነው:: 

ጥቅማቸውን አስከብረው ወደ ካምፓቸው 
ለመመለስ ሲያስቡ «ወቴ ደሞዟን አስጨምራ ወደ ካምፕ 
ተመለሰች›› የሚለው የተማሪዎችና የሌሎች ሲቪል 
ወገኖች ጉንተላ፣ ሹፈትና ወቀሳ ነው መለዮ ለባሹን ወደ 
ፖለቲካው መድረክ የገፋፋው:: እያደርም ደርግ ሥልጣን 
ለመያዝ ብቻ ሳይሆን በሥልጣን ላይ ለመቆየት ከፈለገ 
እየገነነ ከመጣው ማርክሳዊ ርዕዮት ውጭ አማራጭ 
ሕዝባዊ አመፅ  እንደሌለው እየተገነዘበ መጣ::

 ከ1966 እስከ 1968 ድረስ ባሉት ሁለት ዓመታት 
ደርግ ከዚህ ርዕዮት ጋር ለመተዋወቅ ብቻ ሳይሆን 
ከማንም ያላነሰ ክህሎት አለኝ ለማለት ያላሰለሰ ጥረት 
ማድረግ ነበረበት:: ሁልጊዜ አንድ እርምጃ ወደፊት 
ቀድሞ ከሚገኘው የግራ ክንፍ ኃይል ጋር ለመስተካከልና 
ብሎም ለማለፍ የነበረው ትግልና ጥረት ቀላል 
አልነበረም፤ ጥረቱም ተሳክቶ በሚያዝያ 1968 ዓ.ም ደርግ 
የመጨረሻውን ርዕዮተ ዓለማዊ እመርታ በማድረግ፣ 
የብሔራዊ  ዴሞክራሲያዊ አብዮትን በመመሪያነት አወጀ:: 
በዚህ ድርጊቱም እየቀደመ ሲያስቸግረው ከነበረው የግራ 
ክንፍ የፖለቲካ ቡድን ጋር ተስተካከለ ማለት ይቻላል:: 

ከዚያ የሚቀጥለው እርምጃ ራሱን የሠፊውንና የጭቁኑን 
ሕዝብ ትግል በግንባር ቀደምነት ለመምራት በታሪክ 
የታጨ ብቸኛ የፖለቲካ ኃይል አድርጎ ማየቱ ነው::

ይህን አስደናቂ የደርግ የርዕዮተ ዓለም ጉዞ 
ካሰመረለት አንዱ፤ የግራ ክንፉ ተከፋፍሎ ወደ አብዮቱ 
መድረክ መውጣት ነው:: በተለይም ከሀገር ውጭ 
የሚገኘው የተማሪው ንቅናቄ አካል አብዮቱ ሲፈነዳ 
በሁለት አክራሪ ጎራዎች ተሰልፎ ነበር:: ኋላ ገሀድ እንደ 
ወጣው እነዚህ ሁለት ጎራዎች የኢሕአፓና የመኢሶን 
ድርጅቶች ተከታዮች ነበሩ:: እነዚህ ሁለት አንጋፋ 
የግራ ክንፍ ኅቡዕ ድርጅቶች በተማሪ ድርጅቶች ሽፋን 
ደጋፊዎቻቸውን ማብዛትና ማጠናከር ተያይዘው ነበር:: 
በአብዮቱ ዋዜማ ሁለቱ ጎራዎች በዓለም አቀፉ የተማሪዎች 
ድርጅት አወቃቀር ላይ ሳንጃ ቀረሽ ክርክር እያደረጉ 
ነበር:: የኢሕአፓ ወገኖች በአዲስ መልክ የተዋቀረውን 
ዓለም አቀፍ የኢትዮጵያ ተማሪዎች ፌዴሬሽን ሲደግፉ፣ 
የመኢሶን ተከታዮች ደግሞ በቁጥጥራቸው ስር የነበረው 
ዓለም አቀፍ የኢትዮጵያ ተማሪዎች ማኅበር እንዲቀጥል 
ይሟገቱ ነበር:: 

በዚህ ሁሉ ውጥንቅጥ ውስጥ ያለው ደርግ 
‹‹ሕብረተሰባዊት ኢትዮጵያ›› ዘመቻውን በተለያዩ ዘርፎች 
ማጧጧፍ ቀጥሏል:: 

ታኅሣሥ 11 ቀን 1967 ዓ.ም በደርግ ወታደራዊ 
ምክር ቤት የኅብረተሰባዊት ኢትዮጵያ አዋጅ ሲታወጅ፤ 
በነጋታው ታኅሣሥ 12 ቀን 1967 ዓ.ም ደግሞ የዕድገት 
በሕብረት የዕውቀትና የሥራ ዘመቻ አዋጅ፤ በአዋጅ 
ቁጥር 11/1967 ለሕዝብ ይፋ ሆነ።

 የዕድገት በኅብረት ዘመቻ ኮሎኔል መንግሥቱ 
ኃይለማርያም በተገኙበት በጃንሜዳ በይፋ በተጀመረበት 
ዕለት (ታኅሣሥ 12) የነበረውን ሁነት ገስጥ ተጫኔ ‹‹ነበር›› 
በተሰኘው መጽሐፉ እንዲህ ያስታውሰዋል:: 

‹‹ታኅሣሥ 12 ቀን 1967 የእድገት በኅብረት 
የዕውቀትና የሥራ ዘመቻ የክተት በዓል በመላ ሀገሪቱ 
ተከበረ። ለዘመቻው የተዘጋጁ 60 ሺህ ተማሪዎችን 
የወከሉ የአዲስ አበባ ዘማቾች በዓሉን ለማክበር 
በጃንሜዳ ተሰለፉ:: ሰልፉን ለመጎብኘት እና በዓሉን 
በጋራ ለማክበር ብርጋዴር ጄኔራል ተፈሪ በንቲና ሻለቃ 
መንግሥቱ ኃይለማርያም በስፍራው ተገኝተው ነበር:: 
ሰልፈኛው በየተመደበበት የዘመቻ ቀጣና በረድፍ 
እንደቆመ ጃንሜዳን ከምዕራባዊ ጫፍ እስከ ምስራቃዊ 
ጫፍ ሞልቶት ነበር::››

ፍቅረሥላሴ ወግደረስ ደግሞ ‹‹እኛና አብዮቱ›› 
በሚለው መጽሐፋቸው ሁነቱን ሲገልጹ፤ ‹‹መለዮአቸውን 
በማውለብለብ በሆታና በጭፈራ ‹‹ቪቫ መንግሥቱ! ‹‹ቪቫ 
መንግሥቱ!›› እያሉ ሲቃ እየተናነቃቸው በመጮህ አለፉ፤ 
አንዳንዶቹ የመንግሥቱን እጅ ለመጨበጥ ወደ ትሪቡን 
የሚመጡ ነበሩ!›› 

በዚሁ ዕለት ዘማቹ፡- 
ፋኖ ተሰማራ
ፋኖ ተሰማራ

እንደ ሆቺ ሚኒ እንደ ቼ ጉቬራ!
በደስታ በዕልልታ እንደሸኘናችሁ

በሳቅ በፈገግታ እንቀበላችሁ
በሕይወት ግቡ በሕይወት

ዘመቻ የምትሄዱ ለዕድገት በኅብረት!
እየተባለ እስከ መስቀል አደባባይ ደረስ ሰልፍ 

ተደርጓል:: ይህ የደርግ የዕውቀትና የሥራ ዘመቻ ሲካሄድ፤ 
ኢሕአፓንና የትጥቅ ትግል የሚያደርጉ ኃይሎችን 
የሚደግፉ ወጣቶች ‹‹ደርግ እኛን ገጠር ልኮ እሱ በከተማ 
ሊጠናከር ነው›› በማለት ዘመቻውን ተቃወሙ። ሌሎች 
ደግሞ ከሕዝባችን መሐል ገብተን ፊደል ማስቆጠር 
አለብን በማለት ዘመቻውን ደገፉ።

ፍቅረሥላሴ ወግደረስ እንደሚሉት፤ 60 ሺህ 
(ቁጥሩ ላይ ልዩነቶች አሉ) የሁለተኛ ደረጃና የዩኒቨርሲቲ 
ተማሪዎች ከመምህሮቻቸው ጋር በመሆን በመላ ሀገሪቱ 
በሚገኙ ስድስት ቀጠና ማስተባበሪያ ማዕከላት፣ 57 
የክፍለ አገር ማስተባበሪያዎች፣ 517 ምድብ ጣቢያዎችና 
እያንዳንዳቸው 30 ተማሪዎች ወዳቀፉ ጣቢያዎች 
ለመላክ ታቅዶ ነበር።

 ከአንድ ዓመት በኋላ መንግሥት ያወጣው 
ሪፖርት ግን ዘማቾች በ51 ማዕከላትና 397 ጣቢያዎች 
መዝመታቸውን፤ ቁጥራቸውም 48 ሺ ብቻ መሆኑን ይፋ 
አድርጓል።

የዕድገት በኅብረት የዕውቀትና የሥራ ዘመቻ 
ዘማቾች በመላ ሀገሪቱ የገጠር ክፍሎች ተሠማርተው 
ሥራቸውን ጀመሩ። ገበሬውን በእርሻ ሥራና በዕለት 
ተዕለት ኑሮው እያገዙት ማንበብና መጻፍን አስተማሩት። 
ፖለቲካዊ ንቃት እንዲኖረው ለማድረግና መብቱን 
እንዲጠይቅ አሠለጠኑት። በሂደቱ የራሳቸውን ትግል 
ጀምረው የፖለቲካ እንቅስቃሴ በማድረጋቸው በርካቶች 
ታስረዋል።

ቀስ በቀስ ደግሞ በየጣቢያው ነገሮች ከቁጥጥር 
ውጭ መሆን ጀመሩ። በዚህም በርካቶች ጣቢያቸውን 
ጥለው ወደ ቤተሰቦቻቸው ተመለሱ። በዚህ ጊዜ ደርግ 
‹‹ወደ ዘመቻው ተመለሱ›› ሲል ጥሪ አቀረበ። ጥሪውን 
ተከትሎም ጥቂቶች ወደ ዘመቻ ተመለሱ። በቁጥር ላቅ 
የሚሉት ግን ሳይመለሱ ቀሩ።

የዕድገት በኅብረት የዕውቀትና የሥራ ዘመቻ 
በመላ አገሪቱ ለሁለት ዓመታት ያህል የዘለቀ ነበር። 
የመጀመሪያው ዙር ዘመቻ በወጉና በሥርዓቱ 
እንዳይፈፀምና ሌላ ዙር ዘመቻ እንዳይቀጥል ኢሕአፓ 
ተፅዕኖ ሲያደርግ እንደነበር የተለያዩ ጸሐፍት እና በወቅቱ 
የታተሙ የፓርቲው (ኢሕአፓ) ልሳን ጋዜጣ ጽሑፎች 
ያሳያሉ:: 

በኢሕአፓ፣ በሕወሓት እና በሌሎች በደርግ ላይ 
ባመፁ የውስጥ ትግሎች፤ እንዲሁም ፕሮፌሰር ባሕሩ 
ዘውዴ እንደሚሉት ደርግ ከሶሻሊዝም ሳይንስ ይልቅ 
ሶሻሊዝምን ለማስረፅ በሀገር ወዳድነት ስሜት ብቻ 
በመጓዙ ሊሆን ይችላል የደርግ ሥርዓት መቀጠል 
ሳይችል ቀረ:: 

ታኅሣሥ 11 ቀን 1967 ዓ.ም የታተመው ‹‹ዘ ኒው 
ዮርክ ታይምስ›› የተሰኘው የአሜሪካ ዕለታዊ ጋዜጣ ይህን 
የደርግ የኅብረተሰባዊነት (ሶሻሊዝም) አዋጅ አስመልክቶ 
ሰፊ ሐተታ አውጥቷል:: ሙሉ መረጃው እንዴት 
እንደደረሰውና በዕለቱ እንዴት መታተም እንደቻለ 
ባይታወቅም በዚያ ኢትዮጵያ ውስጥ የኢንተርኔት 
አገልግሎት በሌለበት ዘመን ጋዜጣው ‹‹ዛሬ›› እያለ ነበር 
የሚያትት:: 

ዘ ኒውዮርክ ታይምስ በወቅቱ እንደዘገበው፤ ደርግ 
የኅብረተሰባዊነት (ሶሻሊዝም) አዋጅ ያወጀው በአንድ 
ፓርቲ (አሓዳዊ) ሥርዓት ብቻ ነበር:: ሥርዓቱ የማኅበር 
የግብርና ሥራዎችን መሠረት ያደረገ ቢሆንም የአገሪቱ 
ሀብቶች ግን በመንግሥት ቁጥጥር ሥር ነበሩ:: 

እንደ ጋዜጣው ማብራሪያ ‹‹ኢትዮጵያ ትቅደም›› 
ማለት ኅብረተሰባዊነት ማለት ነው:: ኅብረተሰባዊነት 
ማለት ደግሞ የራስን ዕጣ ፋንታ መወሰን መቻል፣ 
የመሥራት እና ሀብት የማግኘት መብት ማለት ነው:: 
ይህም ‹‹ፊውዳል›› ይባል የነበረውን የባላባትና የከበርቴ 
ሥርዓት በመናድ ሁሉንም እኩል የማድረግ ሥርዓት 
ማለት ነው:: 

በዚሁ ጋዜጣ ዘገባ፤ የደርግ ምክር ቤት የውጭ 
ባለሀብቶች (ኢንቨስተሮች) የአገሪቱን የኢኮኖሚ 
እንቅስቃሴ ስለሚያሳድጉ እንዲገቡ ፈቅዷል:: ወደ ሀገር 
ውስጥ የሚገቡ ምርቶች ለሀገር አደገኛ ከሆኑ ግን በጥብቅ 
የተከለከሉ መሆናቸውንም አሳውቋል:: የውጭ ግንኙነትን 
በተመለከተ ከጎረቤት ሀገራት በተለይም ኬንያ፣ ሶማሊያ 
እና ሱዳን በጋራ እና በትብብር እንደሚሠራ ቃል ገብቷል:: 

ወታደራዊ ምክር ቤቱ ሥርዓቱ ብዙ ፓርቲዎች 
እንዲኖሩት አልፈቀደም ነበር፤ ምክንያት ያደረገውም 
ከሕዝብ ጥቅም ይልቅ ለግል ጥቅማቸው ይሠራሉ 
የሚለውን ነው:: ብቸኛ የፖለቲካ ድርጅት የነበረው ደርግ 
‹‹ተራማጅ ኃይል›› የሚለውን ስብስብ የያዘው ምክር ቤት 
ብቻ ነው:: 

ዘ ኒው ዮርክ ታይምስ እንደሚለው፤ የደርግ ምክር 
ቤት አባላት ከፍተኛ የትምህርት ደረጃ ያላቸው ቢሆኑም 
በመንግሥታዊ ጉዳዮች ላይ ግን ልምድ የሌላቸው እና 
የፖለቲካ ግንዛቤያቸው አነስተኛ የሆኑ ናቸው:: በዚህም 
ምክንያት መጨረሻው ጦርነት ሆኗል:: 

ሁሌም እንደምንለው፤ ታሪክን ስናስታውስ 
ለመገረሚያነት ወይም ለመዝናኛነት ወይም ለመናደድ 
ሳይሆን ከጥንካሬውም ሆነ ከድክመቱ ለመማር ይሁን! 

 

 የጊዜያዊ ወታደራዊ መንግሥት እድገት በኅብረት 

እድገት በኅብረት የዕውቀትና የሥራ ዘመቻ

የዝነኞች ገጽ   
ስፖርት እና መዝናኛ

                      አዲስ ዘመን  እሁድ ታኅሣሥ   14 ቀን 2016 ዓ.ም

በስለት የተገኘች ዕንቁ
ቤዛ እሸቱ

ከቀድሞዋ ላኮመልዛ ከአሁኗ ደሴ ከተማ አምስት 
ኪሎ ሜትር ርቀት ላይ በምትገኘው ቁርቁር ቀዬ አጎሮ 
ጨባ የምትሰኝ መንደር ውስጥ ሼህ ሙሃባ ይመርና 
ወይዘሮ የተመኙ ወልዴ የተባሉ ጥንዶች በፍቅር 
በቀለሱት ጎጆ ይኖሩ ነበር:: ታዲያ እነኚህ ጥንዶች በሀብት 
ረገድ ለሀገር ለመንደሩ ባይተርፉም ለራሳቸው ብሎም 
ለልጆቻቸው የማያንሱ ብርቱዎች ነበሩ:: በልጅ ረገድም 
ከአንድም በ12 ልጆች ተባርከው በፍቅር ይኖሩ ነበር:: 
ችግሩ 12ቱም ልጆች ወንድ መሆናቸው ላይ ነው:: 

ቤቱ ከምንም በላይ ሴት ልጅ ናፍቋል:: በቀጣይ 
ይሳካል እያሉ የወላጆቹ ሙከራ ቤቱ ላይ ያሉትን የወንድ 
ልጆች ቁጥር ከመጨመር አልዘለለም:: የሴት ልጅ 
ፍላጎታቸውን ማሟላት ያቃታቸው እናት ቢቸግራቸው 
በአካባቢው የነበሩ አዋቂን ደጅ እስከመጥናት 
አድርሷቸዋል:: ለአዋቂውም “ሴት ልጅ ከወለድኩ ነጭ 
በሬ እሰጣለሁ" ብለው እስከመሳል ደርሰዋል:: አዋቂውም 
“ሴት ልጅ ትወልጃለሽ፤ የዓለም ሕዝብም ያውቃታል" 
የሚል መልስ እንደሰጣቸውና በተስፋ እንደጠበቁ ታላቅ 
ወንድሟ ኢንስፔክተር የሱፍ ሙሃባ በአንድ ወቅት 
ከአማራ ቴሌቪዥን ጋር በነበራቸው ቆይታ ተናግረዋል:: 

እውነት የአዋቂው ንግርት ሰምሮ ይሁን፣ ወይም 
የአጋጣሚ ነገር እርግጠኛ መሆን ባይቻልም፤ በ1959 
ዓ.ም  የቤቱ 13ተኛ ልጅ ሆና ጠይሟ ዚነት ሙሃባ 
ቤተሰቡን ተቀላቀለች:: ከበርካታ ጉጉትና መሻት በኋላ 
በ13ኛ ምጥ ላይ የተገኘች ልጅ ናትና የቤቱ ብርቅ የስስት 
ልጅ ነበረች:: እንደ ወንድሟ ምስክርነት ሴት ልጅ በስለት 
የወለዱት እናት በምን እንደምትታወቅ ባያቁም መታወቋን 
እርግጠኛ ሆነው “በምን ይሆን የኔ ልጅ የምትታወቅ?” 
ብለው በተስፋ ይጠብቁ ነበር:: እናቷ ወይዘሮ የተመኙ 
ድምፀ መረዋ ናቸውና የሠፈሩ ሰርግ አድማቂ ነበሩ:: ታዲያ 
ልጅም በዛ ወጥታ፤ ከብት ጥበቃ ከእኩዮቿ ጋር መስክ 
ብትውል ለአፍታ ዝም የማትል አንጎራጓሪ ወጣት:: እሷም 
እንደ እናቷ የሰፈር ሠርግ አድማቂ ብቻ ሳይሆን የጥምቀት 
በዓል አጃቢም ሆነች:: 

ዚነት ቤት ውስጥ ምንም ሥራ ብትሠራ ማንጎራጎር 
የማይታክታት፤ ከተሳፈረችበት ምስጠት (ተመስጦ) 
ለመመለስ ጊዜ የሚወስድባት ታዳጊ ዜመኛ ነበረች:: 
ጠሪው ደክሞት መጣራቱን ሲያቆም እሷ ከተሳፈረችበት 
የሙዚቃ ፈረስ ስትመለስ “ተጣራችሁ?" ብላ እንደ አዲስ 
ትጠይቃለች:: አባቷ ልጃቸው ሙዚቀኛ መሆኗን ሊደግፉ 
ቀርቶ ልጆቻቸው ከቁራን መቅራትና መሰል መንፈሳዊ 
ትምህርቶች ውጭ ዓለማዊ ትምህርት እንዲማሩ 
የማይደግፉ ነበሩ:: እናት የሠፈር ሰርግ አድማቂ ድምፀ 
መረዋ ነበሩና ከሳቸው በኩል የተሻለ ድጋፍ ነበራት::

እሷ ነብስያዋን ለሙዚቃ አስረክባለች። በዚህ ሁኔታ 
እያለችና ትምህርቷን እየተከታተለች ባለበት ወቅት እንደ 
ሀገር ልማድና ወግ ልጃችሁን ለልጄ የሚል ቤተሰብ መጣ:: 
ቤተሰብም ወደውና ፈቅደው ያለቻቸውን ብቸኛ ሴት 
ልጅ ለመስጠት ተስማሙ:: ይሄን የሰማችው ዚነት “ምን 
ሲደረግ እማላቀውን ሰው አገባለሁ?” አለች:: ቤተሰቦቿም 
በሷ የሚጨክን አንጀት አልነበራቸውምና በጥሎሽ 
የመጣውን ስጦታ መልሰው የልጃቸውን ፈቃድ ፈጸሙ:: 
በሂደት የእናትና አባት ትዳር መፍረሱን ተከትሎ እሷም 
በዋናነት እናቷን ተከትላ መኖሪያዋ ደሴ ሆነ::

ድምጸ መረዋዋ የጠይም ቆንጆ ዚነት ደሴ፣ ፒያሳ 
ካሉ ጭፈራ ቤቶች በአንዱ መዝፈን ጀምራለች:: ለሁሉም 
ጊዜ አለው እንዲል መጽሐፉ በወቅቱ “መስከረም ሁለት" 
የደርግ ወታደራዊ መንግሥት የንጉሥ ኃይለሥላሴን 
ንጉሣዊ አስተዳደር ጥሎ ሥልጣን የተረከበበት ዕለት 
በደማቅ ሁኔታ በአደባባይ ይከበር የነበረበት ጊዜ ነበር:: 
በ1972 ዓ∙ም የሚውለውን ክብረ በዓል ለማክበር የደሴ 
ከተማም ትልቅ ሽርጉድ ላይ ነበረች:: 

የወሎ ላሊበላ ኪነት ቡድንም በዓሉን ለማክበር 
መዝሙር እንዲያቀርቡ ተነግሯቸዋል:: የከተማው 
ሽርጉድ የደራው በዓሉ ከመቃረቡ አስቀድሞ ነው:: ሆኖም 
አብዛኛው የኪነት አባላት በእድሜ የገፉ ስለሆነ ለበዓሉ 
ድምቀት መዝሙር የሚያቀርቡ ታዳጊዎች ቡድኑን 
ቢቀላቀሉ የተሻለ እንደሚሆን ታምኖበታል:: ለዚህም 
በደሴ ከተማ ለነበሩ 21 ቀበሌዎች ከየቀበሌው አምስት 
አምስት ልጆች ተመርጠው ለልምምድ ወደ “ባሕል 
አምባ" እንዲላኩልን የሚል ደብዳቤ  እንዲደርስ ተደረገ::

የኪነት ቡድኑ አባላት ወጣቶቹን ለመምረጥ 
ምርጫው በቀበሌ ብቻ እንዲገደብ አልፈቀዱም:: ይልቅስ 

ድምፃዊ ይገኝበታል ብለው ባሰቡበት ቦታ ሁሉ እየገቡ 
ምልመላውን ያደርጉ ነበር:: 

የባሕል ቡድኑ አባላት ደሴ፣ ፒያሳን አልፎ ቀይ 
መብራት የሚባል ጭፈራ ቤት በመዝፈን ላይ ያለች 
የጠይም ቆንጆ ቀልባቸውን ወሰደችው:: የባሕል 
ቡድኑ አባላት “እችን ልጅማ መውሰድ አለብን” ብለው 
ከስምምነት ላይ መድረሳቸውን ከሷ ቀድሞ የባሕል ቡድኑ 
አባል የነበረውና በኋላ ጓደኛዋ የሆነው ሙሐመድ ይመር 
(ከመከም) ከአማራ ቲቪ ጋር በነበረው ቆይታ ይናገራል:: 
በማታ በቤቱ የነበረውን ድባብ ለማናገር የሚመች 
አልነበረምና በማግስቱ ሄደው “የላሊበላ የባሕል ቡድን 
የሚባል ተመሥርቷልና አባል መሆን ትፈልጊያለሽ ወይ?” 
አሏት፤ “እሞክራለሁ” ብላ ቡድኑን ተቀላቀለች:: 

ከየቀበሌው ተመርጠው ከመጡት ልጆች ጋር 
የመዝሙር ልምምድ ጀመረች:: ቡድኑ የሴት ተወዛዋዥ 
እጥረት ነበረበትና ተወዛዋዥ ተደረገች:: ሆኖም ዝፈኚ 
ቢሏት የምታኮራ፤ ድራማ ሥሪ ቢሏት የማታሳፍር፣ 
ተወዛወዥ ቢሏት ወገቧን ለመፈተሽ የማትሰስት ነበረች:: 
ድምፅም ከላይ የታደለችው፣ እሷም ከልጅነቷ አንስቶ 
ስትገራው የኖረችው ነውና በሂደት ወደ ቡድኑ ድምፃዊነት 
ተሸጋገረች::

የመጀመሪያ አልበሟ የተሠራው ለመድረክ ተብሎ 
ነበር:: የግጥምና ዜማ ደራሲው ዳምጤ መኮንን (ባቢ) 
ከስር ከስር የሚደርሳቸውን ግጥምና ዜማዎች ያለማዳላት 
ለሁሉም ሴት የቡድኑ አባላት ያስጠናል:: ሆኖም 
ዚነት የተሰጣትን ግጥምም ሆነ ዜማ በአንዴ በመያዝ 
የሚደርስባት የቡድን አባል የለም:: በዚህ የተነሳም ከቡድን 
አባላቱ በተለየ በርካታ ግጥምና ዜማዎችን መጫወት 
ጀመረች:: ወሎ ባሕል አምባ አዳራሽ “ዝክረ ኪነጥበብ" 
የተሰኘ ሳምንታዊ ፕሮግራም ነበር:: በመድረኩ ላይ 
በመሐል እያረፈች ስምንት ዘፈኖችን ዘፈነች፤ በመድረኩ 
ከታደሙት አንዱ ለዜማና ግጥም ደራሲው ዳምጤ “ይሄ 
እኮ ካሴት ይሆናል። ለምን በካሴት አታወጡትም?” 
አለው:: 

እውነትም ስምንት የተሟላ ዘፈን ኖሯልና የተወሰኑ 
ዜማና ግጥሞችን አሟልተው ካሴት ለማውጣት 
እንቅስቃሴው ተጀመረ:: በመድረክ ላይ ያለምንም 
መደናቀፍ ትሠራቸው የነበሩ ሙዚቃዎችን በካሴት 
ለማውጣት ምንም አልከበዳትም:: “ከምበል ደፋ”፣ 
“ምን ይሻላል”፣ “ሠላታ”፣ “ሽሽጌ”፣ “የኔ ዓለም”፣ “ለማን 
ላዋየው”፣ “ምስጢር”፣ “ያገሬ ልጅ”፣ “የንጋት ኮከብ” 
የተሰኙ አስር ሙዚቃዎችን የያዘው የዚኒት ሙሀባ አልበም 
ተጠናቀቀ:: ሆኖም የአልበሙ ሙሉ ዝግጅት ቢጠናቀቅም 
ለሁለት ዓመታት ያህል አልበሙ ገዢ አላገኘም::

 ዚኒት ምንም እንኳን ቆንጆ ድምፅ ቢኖራትም 
በወሎ አካባቢ እንጂ በሀገሪቱ በሙሉ የተዳረሰ ሥም 
አልተከለችም:: በዚህ የተነሳ ሙዚቃ ቤቶች በሙሉ ሊባል 
በሚችል ደረጃ አንድ ሥም የሌላትን ድምፃዊ አልበም 
ደፍሮ ለመግዛት ወኔ አጠራቸው:: እንደአማራጭም በሌላ 
ዘፋኝ ቢዘፈን የሚል ሀሳብ ያመጡ ሙዚቃ ቤቶችም ነበሩ:: 

የማራቶን ሙዚቃ ቤት ባለቤት “ከምበል ደፋ" 
የሚለውን ሙዚቃ እንደሰማ “እሠራዋለሁ" ሲል ወሰነ:: 
የዛኑ ቀን ከሰዓት “ኑና ውል እንዋዋል" አለ:: የግጥምና ዜማ 
ደራሲውና ዚነት ተነጋግረው የራሳቸውን ውል አርቅቀው 
ወደ ሙዚቃ ቤቱ አመሩ:: ውላቸውም “ለግጥም 1ሺህ 500 
ብር፤ ለዜማ 1ሺህ 500 ብር፤ ለድምጽ 1ሺህ 500 ብር፤ 
አጠቃላይ 4ሺህ 500 ይገባናል" ይላል::

 ሆኖም “በዝቶበት እምቢ ይል ይሆን?" ብለው 
ሰግተዋል:: “በዛ ይላል" ብለው የሰጉት የሙዚቃ ቤት 
ባለቤት 1ሺህ 500 ብሩን  በ3ሺህ ቀይሮ፤ አጠቃላይ 
9ሺህ ብር አሰበላቸው:: ለመቅዳትም ምንም ስቱዲዮ 
ሳያስፈልጋቸው ወሎ ባሕል አምባ አዳራሽ ውስጥ የባሕል 
ቡድኑ በቀጥታ የባሕል መሣሪያውን እየተጫወተ፤ ዚነትም 
ቀጥታ እያዜመች ካሴቱ ተቀዳ:: ያም አልበም በመላ ሀገሪቱ 
ገበያውን ተቆጣጠረው::

ሙሉ አልበሙ ከከተማ እስከ ገጠር ተወዳጅ ቢሆንም 
“ከምበል ደፋ" የተሰኘው ሥራዋ ግን የዚነት ልዩ ምልክቷ፤ 
በአብዛኛው የሙዚቃ አፍቃሪ ዘንድ ተወዳጅ ሥራዋ ነው::

እንዲያው ከምበል እንዲያው ዘመም
  እንዲያው ከምበል ደፋ ይላል ጎፈሬው
  ወጥቶ እስከሚመለስ ልቤም አያምነው

      መንገደኛው ልቤ መንገደኛ ወዶ - አይ ወዶ
      ከማያውቀው ሀገር ተሻገረ ማዶ - አይ ማዶ

   ቀንም ሥራ አልሠራ እረፍት የለኝ ማታ- አይ ማታ
    በሆዴ ተቋጥሮ የሩቅ ሰው ትዝታ - ትዝታ  

ዳምጤ ምንም ገቢ የላቸውምና በእንግድነት በሄዱበት 
አዲስ አበባ፣ ግራር ሆቴልን ኮንትራት ይዘው የሙዚቃ 
ሥራ ጀመሩ፤ ዚነትም እዛው መሥራት ጀመረች::

ግን በመሐል ታመመች፤ ገና በወጣትነቷና ብዙ 
ትሠራለች ተብሎ በሚጠበቅበት ወቅት ለበሽታዋ እጅ 
ሰጠች:: እንግድነት የመጣችበት አዲስ አበባ ላትመለስ 
እችን ምድር ተሰናበተች:: ሆኖም በመላው ኢትዮጵያ 
ብትወደድም ከወሎ ሕዝብ ጋር ያላት ትስስር የተለየ 
ነውና የዘላለም ማረፊያ ወደ ሆነው ደሴ አስክሬኗ 
በክብር ተሸኝቶ የወሎ ሕዝብ የሷ ሞት ያልተጠበቀ ዱብ 
እዳ ቢሆንበትም በክብር አሳርፏታል::

የዚነት ድምጽ የተለየ፣ የራሱ ውበት አለው። 
ያልወፈረ፤ ያልፈጠነ፤ ደግሞም ያልዘገየ፤ የተለየ፣ የሷ 
የራሷ ድምፅ ነበር:: በቃ፣ የሚያምር የወሎ ድምፅ መለያዋ 
ነው:: ለዛም ይመስላል የሷ ዘፈን በገጠሩም በከተማውም 
ተወዳጅ የሆነው:: ለእናቷ የወደ ፊት የሴት ልጃቸውን 
ዕጣ ፈንታ የተነበዩት አዋቂ ትንቢት ሰምሮ ልጅት 
እንደተባለው በ70ዎቹ መጨረሻና በ80ዎቹ መጀመሪያ 
በሀገራችን ሙዚቃ ስማቸው ከሚጠሩ እንስቶች ቅድሚያ 
ለመሆን በቃች:: ቡድኑን በተወዛዋዥነት ብትቀላቀልም 
ከቡድኑ በላይ ስለገነነች የቡድኑ መታወቂያ ሁሉ ዚነት 
ሙሃባን ያፈራው የወሎ ላሊበላ ኪነት እስከመባል 
ደርሷል::

በፍቅር ተዳክማ መፍትሔው ቢቸግራት “ምን 
ይሻላል” ስትል ያዜመችው፤ በልጁ ትዝታ ያጋጠማትን 
እክል የምትዘረዝርበትና ምክር የምትሻበት ዜማ 
በበርካቶች አሁን ድረስ ተወዳጅ ሥራዋ ነው::

ምን ይሻላል ምን ይሻላል
ኧረ ምን ይሻላል

በዛ ልጅ ትዝታ ሰውነቴ ዝሏል
አዕምሮዬም ደክሟል

እስቲ መላ ስጡኝ
ሰዎች ምን ይሻላል?

ዚነት በአጭር የምድር ላይ ቆይታዋ አራት ካሴቶችን 
ሠርታለች:: የመጀመሪያው የብቻዋ፤ ሁለተኛ ካሴቷን 
ደግሞ ከያሲን መሐመድ ጋር በጥምረት ሠርታለች:: 
ሦስተኛ አልበሟን ልክ እንደመጀሪያው አልበሟ ግጥምና 
ዜማ ከሚደርስላት ዳምጤ መኮንን ጋር በመቀናጀት 
ሠርታለች:: 

ጥምረታቸው ያስቀና የነበረው ዳምጤ 
እንደሚያስረዳው አራተኛ አልበም ለመሥራት 
ልምምድ ላይ እያሉ ሞት ቢጨክንባትም፣ ልምምድ 
ላይ የተቀዳቻቸውን ሙዚቃዎች ሰብስቦ ለቤተሰቧ 
መደጉሚያ ይሆን ዘንድ መስጠቱን፤ ሆኖም ያለቀለት ቅጂ 
ስላልሆነ እንደቀድሞዎቹ የተሳካ አለመሆኑን ይናገራል:: 
ዚነት አሁንም በርካቶች በቁጭት የሚያስታውሷት 
የብዙዎች ትዝታ እንደሆነች አለች::

 	

የሚያውቋት ከመልክ ይልቅ ደምግቧቷ ይበልጣል 
ይሏታል:: ያያትን የሚስብ የደስ ደስ ነበራት:: “ተይ፣ አሁን 
ታዋቂ ዘፋኝ ሆነሻል፤ ኮራ በይ" ብትባል እሷ “ምን ሲደረግ 
ይህን ፈራሽ ሥጋ ይዘን" ትላለች:: ያላትን ለነገ የማትል 
የሰው ደስታ የሚያስደስታት ነበረች ይሏታል:: የዚነት ካሴት 
መውጣት እሷን በመላው ሀገሪቱ ከማስተዋወቁም ባሻገር 
የላሊበላ የባሕል ኪነት ቡድንም በሀገሪቷ እንዲታወቅ፤ 
ብሎም በርካታ መድረኮችን እንዲያገኝ በር ከፍቷል:: 

የቡድኑ አባላት የነበሩት ካሴቱ ከወጣ በኋላና ሳይወጣ 
በፊት የነበረው የቡድኑ አቀባበል አይገናኝም ይላሉ:: 
ለዚህም ቡድኑ በየደረሰበት ተቀባይ ኮሚቴ ተዋቅሮ 
የደመቀ አቀባበል ይደረግላቸው እንደ ነበር ይገልፃሉ:: 
በመልክ ዚነትን ባያውቋትም በየሄዱበት ከተማ ቡድኑ 
ማረፉን ተከትሎ እሷን ለማየት የጓጓ ሕዝብ መኪናውን 
ይወረዋል:: 

በሙዚቃው ሕዝብን ከማስደሰትና ነብሷን ከማሳረፍ 
በዘለለ “ይህ ነው" የሚባል ገቢ አላገኘችም:: የዚነት 
አልበም ከተወዳጅነቱ የተነሳ ሕዝቡ ከገበያ ዋጋ በላይ 
እየከፈለና እየተሰለፈ ካሴቷ እንደ አስቤዛ ሁሉም ቤት 
ቢገባም፣ እሷ ጋ ግን ይህ ነው የሚባል ገቢ አልደረሰም:: 
ብዙ ባታገኝም ያገኘችውን አብቃቅታ ከመዘነጥ ወደ ኋላ 
አላለችም:: የሚያውቋት ሁሉ ዘናጭነቷን ይመሰክራሉ:: 
ከሁሉ የምትግባባና በሥራዋ ቀልድ የማታውቅ፤ ሕዝብን 
የምታከብር ነበረች:: እናቷ አርፈው አስቀድሞ በባሕል 
አምባ አዳራሽ የተያዘ ፕሮግራም ላይ ተገኝታ ታዳሚን 
አስደስታ እናቷን የቀበረች መድረክ አክባሪ ናት:: ሀብታም፣ 
ደሃ ሳትል ለሁሉም ቅርብ ሆና ኑራለች:: ሕዝብም በዛው 
ልክ ፍቅር ሰጥቶ ክሷታል:: 

የመጀመሪያ አልበሟ እንደወጣ አልበሙን 
ያሳተመላት መኖሪያዋን አዲስ አበባ ቀይራ ለራሷ የምሽት 
ቤት እንዲከፍትላት ቢያናግራትም ፈቃደኛ አልሆነችም:: 
ምርጫዋ እዛው ደሴ፣ ከወሎ ላሊበላ የባሕል ኪነት ጋር 
አብሮ ማደግ ነበር:: ቆየት ብላም እዛው ደሴ፣ ባሕል 
አምባ አዳራሽ አጠገብ የምሽት ክበብ ከፍታም ነበር:: 
ቤቱ ታዲያ የሰው መሰብሰቢያ፣ ብሎም የጸብ መነሻም 
ሆኖ ነበር:: ብዙም ሳትሠራ የምሽት ክበቡን አቁማ የባህል 
ቡድኑ ሥራ ላይ አተኮረች:: 

የደርግ መንግሥት ወርዶ ኢሕአዴግ ሥልጣን 
መያዙን ተከትሎ የኪነት ቡድኑ አባላት በባሕል አምባ 
አዳራሽ ልምምድ ላይ ባሉበት ማስታወቂያ ተለጠፈ:: ያም 
ማስታወቂያ ቡድኑ መፍረሱንና አባላቱ ወደየመጡበት 
አካባቢ መሄድ እንደሚችሉ የሚያረዳ ማስታወቂያ ነበር:: 

ለቡድኑ በስጦታ የተበረከተው አውቶብስ ተወስዶ 
አዳራሹንም እንዳይጠቀሙ ተከልክሎ ነበርና ከቡድኑ 
የተመረጡ አባላት አዲስ አበባ ባሕልና ሚኒስቴር 
ለአቤቱታ አቀኑ:: ከነዚህ የቡድኑ ተወካዮች መካከል 
ዚነትም ነበረች:: ያኔ ታዲያ አበልም ሆነ ደሞዝ የላቸውም:: 
ለአብዛኛው ሥራዎቿ ግጥምና ዜማ የሚደርሱላት ካሳዬ 

ዓለም አቀፍ
አዲስ ዘመን   እሁድ ታኅሣሥ   14 ቀን 2016 ዓ.ም

አል-ቡርሐን ዋድ ማዳኒ ከተማ በተቀናቃኝ 
ኃይል ለመያዟ ኮማንደሮችን ተጠያቂ አደረጉ

ዋድ ማዳኒ ከተማ በተቀናቃኝ ኃይሎች እጅ 
የወደቀችው “በችላ ባይ” ኮማንደሮች ምክንያት ነው ሲሉ 
የሱዳን ጦር መሪ ጀኔራል አብደል ፋታሕ አል-ቡርሐን 
ወቀሱ። የገዚራ ግዛት ዋና ከተማ የሆነችው ዋድ ማዳኒን 
ጦሩ ጥሎ የወጣው ለመከላከል በቂ ጥረት ሳያደርግ ነው 
ብለዋል።

ገዚራ ላለፉት ስምንት ወራት ደኅንነቱ የተጠበቀ 
አካባቢ ተደርጎ ስለተወሰደ ከ300 ሺህ በላይ ሰዎች 
ተጠልለውበታል። ዋድ ማዳኒ ከተማ ከተያዘች በኋላ 
አል-ቡርሐን በይፋ ንግግር ሲያደርጉ የመጀመሪያው 
ነው። “እያንዳንዱን ችላ ባይ ኮማንደር ተጠያቂ 
እናደርጋለን። ከተማዋን ለቀው የወጡ ያለ ርህራሄ 
ተጠያቂ መደረጋቸው አይቀርም” ነው ያሉት።

ጦሩ እንዴት “ድንገት ከከተማዋ እንደወጣ” 
ምርመራ እንደሚደረግ ተገልጿል። ጦሩ በመውጣቱ 
ተቀናቃኙ ፈጥኖ ደራሽ ልዩ ኃይል (አርኤስኤፍ) 
ከተማዋን መቆጣጠር ችሏል። ፈጥኖ ደራሽ ኃይሉ 
አጠቃላይ ገዚራ ግዛትን እንደተቆጣጠረ ቢገልጽም 
ይህንን ማረጋገጥ አልቻለም።

ግጭት ሊባባስ ይችላል በሚል ፍራቻ በአቅራቢያው 
ያሉ የተራድኦ ሠራተኞች ለቀው እየወጡ ነው።ላለፉት 
ስምንት ወራት ጦሩና ፈጥኖ ደራሽ ኃይሉ ጦርነት ውስጥ 

ናቸው። ፈጥኖ ደራሽ ኃይሉ የሱዳን መዲና ካርቱምን 
እና የዳርፉር ግዛትን 70 በመቶ መያዙ ይነገራል። በመቶ 
ሺዎች የሚቆጠሩ ሰዎች ከካርቱም ሸሽተው በጀዚራ 
ከተማ አል ማዳኒ ተጠልለዋል።

ኢስላሚክ ሪሊፍ የተባለው ተቋም ኃላፊ ኤልሳዲግ 
ኤልኖር በዚህ ከተማ ሳለ ነበር ግጭቱ የተነሳው። በቦታው 
ያሉት አብዛኞቹ ተፈናቃዮች ስለሆኑ ተደናግጠው 
እንደነበር ለቢቢሲ ገልጿል። “ገና ከደረሰባቸው ድንጋጤ 
አልወጡም። አሁን ድጋሚ ወደሌላ ቦታ ሊሸሹ ነው። 
የት እንደሚሄዱና ማን እንደሚረዳቸው አያውቁም” 
ይላል።

ከተማዋ እርዳታ የሚሰጥባት በመሆንም ካርቱምን 
ተክታ ነበር። ፈጥኖ ደራሽ ኃይሉ ከተማዋን ሲቆጣጠር 
ግን እርዳታ ሰጭዎች ሸሽተው ወጥተዋል። ኢመርጀንሲ 
ኤንጂኦ የተባለው ተቋም የፕሮግራም አስተባባሪ 
ዶ/ር ጂና ፓርቴላ ሸሽተው እንደወጡ ትናገራለች። 
የግንኙነት መስመሮች በመቋረጣቸው እያከሟቸው 
የነበሩ ሕሙማን የት እንደሚገኙ ማወቅ እንዳልቻሉ 
ትናገራለች።

“በጥቂት ቀናት ያሉበትን ማወቅ እንችላለን ብለን 
ተስፋ እናደርጋለን” ትላለች። አንድ የከተማዋ ነዋሪ 
እንዳሉት በከተማዋ ሱቆችና ሆስፒታሎች ተዘግተዋል። 

ከከተማዋ የሸሹ ሲቪሎችና ርዳታ ሰጭዎች አሁን 
በገዳሪፍ፣ ሰነርና ዋይት ናይል ግዛቶች ለመጠለል 
ተገደዋል። ኢስላሚክ ሪሊፍን ወደ ገዳሪፍ ለማዘዋወር 
እንደታሰበ ኃላፊው ይናገራል።

“ሁሉም ሰው ተደናግጧል። በገዳሪፍ ያሉትም 
ሳይቀሩ ጦርነቱ እዛ እንደሚደርስ ሰግተዋል” ይላል። 
የተባበሩት መንግሥታት እንደሚለው ወደ ሰባት ሚሊዮን 
ሰዎች ገደማ በጦርነቱ ሳቢያ ተፈናቅለዋል። የተመድ 
ዋና ጸሐፊ ቃል አቀባይ ስቴፋን ዱጃሪክ እንደሚሉት 
የሱዳን ጦርነት በዓለም ከፍተኛው የተፈናቃዮች ቁጥር 

የሚመዘገብበት ይሆናል ተብሎ ተሰግቷል።
የቀድሞው መሪ ኦማር አል-በሽር ከሥልጣን 

ከተወገዱ በኋላ አሁን ጦርነት ውስጥ የገቡት ሁለቱ 
ተቀናቃኝ ኃይሎች በጋራ በሥልጣን ይቆያሉ ተብሎ 
ነበር። ሆኖም ግን ባለመግባባታቸው ጦርነቱ ተነስቷል። 
በሚሊዮኖች የሚቆጠሩ ሰዎች ከቤት ንብረታቸው 
ከመፈናቀላቸው በተጨማሪ ካርቱም ላይ ውድመት 
ደርሷል፣ ሰብዓዊ ቀውስም ተከስቷል። ጦርነቱ በዳርፉር 
ጎሳ ተኮር ግድያዎች መልሰው እንዲቀሰቀሱም ምክንያት 
ሆኗል ሲል ቢቢሲ ዘግቧል።

አፍሪካዊቷ አንጎላ ከነዳጅ ላኪ ሀገራት ማኅበር (ኦፔክ) 
እንደምትወጣ አስታወቀች። አንጎላ በ2020 ከወጣችው 
ኢኳዶር እና 2019 ከወጣች ኳታር በመቀጠል ከአባልነት 
በመውጣት ሦስተኛ ሀገር ትሆናለች።

በ2007 ኦፔክን የተቀላቀለችው አንጎላ በቀን አንድ 
ነጥብ አንድ ሚሊዮን በርሜል ነዳጅ በቀን ታመርታለች። 
ኦፔክ በሳዑዲ ዓረቢያ፣ በኩየት፣ በቬንዙዌላ፣ በኢራቅ እና 

አንጎላ ከነዳጅ ላኪ ሀገራት ማኅበር በመውጣት ሦስተኛዋ ሀገር ልትሆን ነው
በኢራን በ1960 የተመሠረተ ሲሆን በ2017 ከሩሲያ እና 
ከሌሎች አባል ካልሆኑ ሀገራት ጋር ኦፔክ ፕላስ በሚል 
ማዕቀፍ ገበያውን ለመቆጣጠር በማሰብ መሥራት ጀምሯል።

የአንጎላ መውጣት የኦፔክ የአባል ሀገራትን  ቁጥር 
ወደ 12 ዝቅ ሲያደርግ በአጠቃላይ የምርት መጠኑን ደግሞ 
ወደ በቀን 27 ሚሊዮን በርሜል እንዲቀንስ ያደርገዋል። 
አንጎላ በቅርብ ዓመታት ውስጥ ኢንቨስትመንት በመቀነሷ 

ምክንያት በኦፔክ ፕላስ የተቀመጠውን የምርት ኮታ 
ማሟላት አልቻለችም ነበር።

አንጎላ ትንሽ ምርት ያላቸውን ሌሎች ሀገራት ልትቀላቀል 
ትችላለች ተብሏል። ትንሽ ምርት ያላቸው ሀገራትም ኦፔክ 
ፕላስን ሲቀላቀሉ ይታያል። ኢኳቶሪያል ጊኒ በ2017 መሉ 
አባል ስትሆን ጋቦን ደግሞ በ2016 በድጋሚ ገብታለች ሲል 
አል ዐይን ዘግቧል። 

ግልጽ የጨረታ ማስታወቂያ
በአብክመ ኦሮሞ አስ/ዞን የከሚሴ ደም ባንክ አገልግሎት የ2016 በጀት ዓመት የሚከተሉትን አወዳድሮ 
ለመግዛት ይፈልጋል፡፡
1. የጽህፈት መሣሪያዎች፤
2. የጽዳት ዕቃዎች፤
3. የመኪና ጎማ እና የሣይክል ጎማ ከነ ከመነደሪያ፤
4. የደንብ ልብስ፤
ስለዚህ፡-
1. በዘመኑ የታደሰ ህጋዊ ንግድ ፍቃድ ያለው፤
2. የግብር ከፋይ መለያ ቁጥር /TIN NUMBER/ያላቸው፤
3. የግዥ መጠኑ ከብር 50,000 /ሃምሳ ሺህ ብር/ እና በላይ ከሆነ የተጨማሪ እሴት ታክስ /VAT/ 

የተመዘገቡ መሆናችውን የሚያረጋግጥ የምስክር ወረቀት ማቅረብ የሚችሉ፤
4. ተጫራቾች በጨረታ ለመሳተፍ ከተራ ቁጥር ከ1-5 የተጠቀሱትን የሚመለከታቸውን ማስረጃዎች ፎቶ 

ኮፒ ከመጫረቻ ሰነዶች ጋር አያይዞ ማቅረብ አለባቸው፡፡
5. ተጫራቶች የጨረታ ማስከበሪያ ዋስትና /ቢድ ቦንድ/ ለሚወዳደሩበት ብር 1% በባንክ በተረጋገጠ 

ክፍያ ትዕዛዝ /ሲፒኦ/ ወይም በሁኔታ ላይ ያልተመሰረተ የባንክ ዋስትና ወይም በጥሬ ገንዘብ ማስያዝ 
አለባቸው፡፡

6. ተጫራቾች የጨረታ ሀሳቡን በጥንቃቄ በታሸገ ፖስታ በከሚሴ ደም ባንክ አገልግሎት ግዥ ፋ/ን/አስ/
ቢሮ በተዘጋጀው የጨረታ ሳጥን ውስጥ ይህ ማስታወቂያ ከወጣበት ቀን ጀምሮ ለ16 /አስራ ስድስት/ 
ተከታታይ ቀናት ውስጥ ዘወትር በስራ ሰዓት ከጠዋቱ 4፡00 ሰዓት ድረስ የጨረታ ሰነዱን ማስገባት 
ይኖርባቸዋል፡፡ በዚህ ቀን ከጠዋቱ 4፡01 ደቂቃ ይታሸጋል፡፡ ሆኖም ተጫራቾች በአከፋፈቱ ሥነ 
ሥርዓት ላይ ባለመገኘታቸው የጨረታውን መክፈት አያስተጓጉልም ፡፡

7. ተጫራቾች የማይመለስ ብር 50.00 /ሃምሳ ብር/ በመክፈል ከግዥ ፋ/ን/ስ/ ሰነዱን በመግዛት መውሰድ 
ይችላሉ፡፡

8. ጨረታው ተጫራቾች ወይም ህጋዊ ወኪሎቻቸው ቢገኙም ባይገኙም ከጠዋቱ በ4፡30 ሰዓት 
ይከፈታል፡፡

9. መስሪያ ቤቱ ግዥውን የሚፈጽው በጥቅል ወይም በነጠላ ዋጋ ሊሆን ይችላል፡፡ በጨረታው የተሻለ 
አማራጭ ካገኘ ጨረታውን ሙሉ በሙሉ ወይንም በከፊል የመሰረዝ መብቱ የተጠበቀ ነው፡፡

10. የጨረታው መክፈቻ ቀን የበዓል ቀን ወይንም ቅዳሜና እሁድ ላይ ከዋለ በሚቀጥለው የስራ ቀን ከላይ 
በተጠቀሰው ሰዓት ይከፈታል፡፡

11. በጨረታው ተሳታፊዎች ስለ ጨረታው መረጃ ከፈለጉ በደም ባንኩ ግዥ ፋ/ን/አስ/ቡድን ቢሮ በአካል 
በመገኘት ወይም በስልክ ቁጥር 09-11-94-22-17 ወይም 09-13-23-84-58/ 09-87-11-26-05 
ደውሎ መጠየቅ ይቻላል፡፡

በኦሮሞ አስ/ዞን የከሚሴ ደም ባንክ አገልግሎት

ለውስጥ እና ለውጭ ክፍት የሥራ ቦታ ማስታወቂያ
የሠንጋ ተራ 40/60 የጋራ መኖሪያ የቤቶች ባለቤቶች ኃላ/የተ/ሕ/ሥ/ማህበር ከዚህ በታች የተዘረዘሩትን መስፈርቶች 
የሚያሟሉ ሠራተኞችን አወዳድሮ በኮንትራት መቅጠር ይፈልጋል፡፡
1. የሥራ መደቡ መጠሪያ፡ ሥራ አስኪያጅ
•	 የሥራ ቦታ፡ ሠንጋተራ
•	 ዕድሜ፡ 24-50
•	 የቅጥር ሁኔታ፡ ኮንትራት ሆኖ የሥራ ብቃት ታይቶ በየአመቱ የሚታደስ
•	 ደመወዝ፡ በማሕበሩ እስኬል መሠረት
•	 ጾታ፡ ወንድ ወይም ሴት
•	 የትምህርት ዝግጅት፡ በማኔጅመንት ወይም በሕዝብ አስተዳደር ወይም በቢዝነስ ማኔጅመንት ዲፕሎማ 

ወይም ድግሪ ያለው/ያላት፤
•	 ሥራ ልምድ፡ ለዲፕሎማ 6 አመት አግባብነት ያለው/ያላት የሥራ ልምድ፣ ለድግሪ 4 አመት አግባብነት ያለው/

ያላት የሥራ ልምድ፤
•	 የማህበሩን ሥራ ለመከወን እስትራቴጂክ ዕቅድ ማዘጋጀት የሚችል ሆኖ ለማህበሩ የገቢ ማስገኛ እቅዶችን 

በማዘጋጀት የፋይናንስ አቅም መፍጠር ብቃት ያለው፡፡
2. የሥራ መደቡ መጠሪያ፡ ጠቅላላ አገልግሎት ኃላፊ
•	 የሥራ ቦታ፡ ሠንጋተራ
•	 ዕድሜ፡ 24-45
•	 የቅጥር ሁኔታ፡ ኮንትራት ሆኖ የሥራ ብቃት ታይቶ በየአመቱ የሚታደስ
•	 ደመወዝ፡ በማሕበሩ እስኬል መሠረት
•	 ጾታ፡ ወንድ ወይም ሴት
•	 የትምህርት ዝግጅት፡ ከሙያ ማሰልጠኛ (በኤሌክትሪሲቲ ወይም በሳኒቴሽን) ሥራዎች፣ ዲፕሎማ ወይም 

ድግሪ ያለው/ያላት
•	 የሥራ ልምድ፡ ለዲፕሎማ 4 አመት አግባብነት ያለው/ያላት የሥራ ልምድ፣ ለድግሪ 2 አመት አግባብነት ያለው/

ያላት የሥራ ልምድ፣
3. የሥራ መደብ መጠሪያ፡ ካሼር አካውንታንት
•	 የሥራ ቦታ፡ ሠንጋተራ
•	 ዕድሜ፡ 24-40
•	 የቅጥር ሁኔታ፡ ኮንትራ ሆኖ የሥራ ብቃት ታይቶ በየአመቱ የሚታደስ
•	 ደመወዝ፡ በማሕበሩ እስኬል መሠረት
•	 ጾታ፡ ወንድ ወይም ሴት
•	 የትምህርት ዝግጅት፡ አካውንቲንግ እና ፋይናንስ ወይም ማኔጅመንት ወይም በቢዝነስ ማኔጅመንት ዲፕሎማ 

ወይም ድግሪ ያለው/ያላት፤
•	 ልዩ ሥልጠና፡ በፒችትሪ አካውንቲግ ልምድ ኖሮት የማህበሩን ሥራ ሊሰራ የሚችል/የምትችል፡፡
•	 የሥራ ልምድ፡ ለዲፕሎማ 4 አመት አግባብነት ያለው/ያላት የሥራ ልምድ፣ ለድግሪ 2 አመት አግባብነት ያለው/

ያላት የሥራ ልምድ፤
ማሳሰቢያ፡- አመልካቾች ከላይ የተገለጹትን መስፈርቶች የምታሟሉ ተወዳዳሪዎች ይህ ማስታወቂያ ከወጣበት ቀን 
ጀምሮ በ7 ተከታታይ የሥራ ቀናት ውስጥ የማይመለስ ማስረጃዎቻችሁን በመያዝ ሜክሲኮ ሰንጋ ተራ 40/60 ሕንጻ 
ቁጥር 5 ከአዲስ ኢንትርናሽናል ባንክ አጠገብ የማህበሩ ጽ/ቤት እንድታመለክቱ እናስታውቃል፡፡
የመስመር ስልክ ቁጥር/ Fixed Telephone No፡- +251-115-57-48-61/ +251-115-57-54-48

የሠንጋ ተራ 40/60 የጋራ መኖሪያ የቤቶች  ባለቤቶች ኃላ/
የተ/ሕ/ሥ/ማህበር

ስፖርት
ፈረሰኞቹ- በደማቅ 88 ዓመታት ጉዞ

ቦጋለ አበበ

አቶ አየለ አትናሽ ቅዱስ ጊዮርጊስ ክለብን 
ከመመሥረታቸው በፊት ክለብ እንደሚመሠርቱ 
በሕልማቸው አዩ:: ይህንን ሕልማቸውንም ጓደኛቸው 
ለጆርጅ ዱካስ ኅዳር 6/1927 ዓ.ም እንደነገሯቸው በታሪክ 
ማሕደር ሰፍሮ ይገኛል:: ታላቁ ክለብ ከመመሥረቱ አንድ 
ዓመት በፊት 1927 ጆርጅ ዱካስ እና አየለ አትናሽ በመማሪያ 
ደብተራቸው ላይ ኅዳር 7/1927 ‹‹ክለብ ለመመሥረት 
እኔና ጆርጅ ዱካስ ተስማማን›› የሚል ስምምነት አሰፈሩ:: 
በወቅቱ የሚመሠረተው ክለብ ቅዱስ ጊዮርጊስ እንደሚባል፣ 
የኢትዮጵያ ኃያል ክለብ እንደሚሆን ግን አልገመቱም ነበር:: 
ሕልም ግን ነበራቸው!

በአንድ ሰው ሕልም የተመሠረተው ክለብ የኢትዮጵያ 
ኃያል ክለብ ሆኖ እነሆ ዘንድሮ 88ኛ ዓመቱን ለማክበር 
በቅቷል:: ፈረሰኞቹ በነዚህ ዘለግ ያሉ ዓመታት በድል 
ደምቀው በኃያልነት ጎዳና መጓዛቸውን ቀጥለዋል:: ብዙ 
ውጣ ውረዶችንም አሳልፈዋል:: ከሀገር ውስጥ ስኬት ባሻገር 
በአህጉር አቀፍ ውድድሮችም ኢትዮጵያን በመወከል ትልቅ 
ታሪክ አላቸው:: እኛም 88ኛ ዓመታቸውን በማስመልከት 
በዛሬው የስፖርት ማሕደር ዓምዳችን የፈረሰኞቹን አህጉር 
አቀፍ ውድድሮች ጉዞ ከብዙ በጥቂቱ እናስታውሳለን::

ፈረሰኞቹ በኢትዮጵያ የእግር ኳስ ታሪክ ለበርካታ ጊዜ 
በኢንተርናሽናል ውድድር መሳተፍ የሚያስችላቸው ውጤት 
አስመዝግበዋል:: በዚህም ከሌሎች የኢትዮጵያ ክለቦች በተሻለ 
ሁኔታ በአፍሪካ ውድድሮች ላይ ተሳትፈዋል:: በአህጉር 
አቀፍ ውድድር ለመጀመሪያ ጊዜ የተካፈሉትም 1959 ዓ.ም 
ነበር:: በወቅቱ የአፍሪካ ሻምፒዮን ክለቦች ዋንጫ ተብሎ 
ይጠራ በነበረውና አሁኑ የአፍሪካ ሻምፒዮንስ ሊግ ሲሆን 
ፈረሰኞቹ በታሪክ የተሻለ ውጤት ያስመዘገቡበትም ነበር:: 
በመጀመሪያው ዙር የዑጋንዳው ቢቲማስቲክ ማሱን ራሱን 
ከውድድሩ በማግለሉ ጊዮርጊስ በቀጥታ አለፈ:: በሁለተኛው 

ዙር የግብፅን ኦሎምፒክ አሌክሳንዴርያን 5ለ2 በሆነ ድምር 
ውጤት በማሸነፍ ወደ ግማሽ ፍፃሜው አለፉ ለፍፃሜ ለማለፍ 
ከዴሞክራቲክ ኮንጎው ቲፒ ኢንግልበርት የአሁኑ ቲ.ፒ 
ማዜምቤ ጋር ተገናኝቶ 4ለ3 በሆነ ድምር ውጤት ተሸንፋል:: 
አዲስ አበባ ላይ 2ለ1 ቢያሸንፍም ኪንሻሳ ላይ 3ለ1 በመሸነፉ 
ነበር ለፍፃሜ የማለፍ እድሉ ያልተሳካው:: 

ጊዮርጊስ በቀጣይ ዓመታት 1968 እና 1969 
በመጀመሪያው ዙር ተሰናበተ:: በ1972ም ከሁለተኛው 
ዙር ማለፍ አልቻለም:: በ1976 በመጀመሪያ በ 1986 
በሁለተኛው ዙር ከውድድሩ ወጣ:: በ1983 በኢትዮጵያ 
በነበረው የመንግሥት ለውጥና አለመረጋጋት ምክንያት ራሱን 
ከውድድረ አገለለ:: በ 1992 እና በ 1993 ቅድመ ማጣሪያ 
በነበረባቸው ውድድሮች አልተሳካለትምና ወደ አንደኛ ዙር 
እንኳን አልደረሰም:: ከዚህ ዓመት በኋላ የወድድሩ ፎርማትና 
ስያሜ ተለወጠ::

ከ1997 ጀምሮ ይህ ውድድር የአፍሪካ ሻምፒየንስ ሊግ 
በሚል ስያሜ ተተካ:: በመጀመሪያው ውድድር በመጀመሪያው 
ዙር ከውድድሩ ተሰናበተ:: ከግብፁ ታዋቂ ክለብ ዛማሊክ ጋር 
የተገናኘ ሲሆን ግብፅ ላይ 2ለ0 ተሸንፎ በመልሱ ጨዋታ 
አንድ አቻ ተለያይቶ 3ለ1 በሆነ ድምር ውጤት ተበልጦ ነበር 
ወደ ሁለተኛው ዙር ማለፍ ያልተቻለው::

ቀጣይ ተሳትፎውን ያገኘው በ2000 ነበር:: በቅድመ 
ማጣሪያው የዑጋንዳውን ቪላ ካምፓላን 5ለ2 በሆነ ድምር 
ውጤት ረትቶ አለፈ:: ከሜዳው ውጪ ካምፓላ ላይ ሁለት 
አቻ ተለያይቶ በመልሱ ጨዋታ ደግሞ 3ለ0 አሸንፎ ነበር 
ውጤታማ የሆነው:: በመጀመሪያው ዙር በቪታሎ ቡሩንዲ 
በመሸነፉ ጉዞው አልረዘመም:: ከሜዳው ውጭ 2ለ2 አቻ 
ቢለያይም በሜዳው 2ለ1 መሸነፉ ነበር በውድድሩ ላለመዝለቁ 
ምክንያት የሆነው:: በቀጣዩ ዓመት 2001 ከኬንያ ተስካር ጋር 
የተገናኘ ሲሆን አዲስ አበባ ላይ 1ለ1 ኬንያ ላይ ደግሞ ያለግብ 
አቻ ተለያዩ:: ከሜዳ ውጭ ባገባ በሚለው ሕግ መሠረት 
ተስካር አላፊ ጊዮርጊስ ወዳቂ ሆኑ::

የመጨረሻዎቹ ቡድኖች ላይ ገብተው ኤቶልን ከመግጠማቸው 
በፊት ከሱፐር ኤስከም ጋር ተደልድለው ነበር:: ይሁንና 
የማላዊው ክለብ ራሱን በማግለሉ በቀጥታ አለፉ::

በቀጣዮቹ ሁለት ዓመታትም በኢትዮጵያ እግር ኳስ 
ፌዴሬሽን ውስጥ በተፈጠረው ውዝግብ ምክንያት ፊፋ 
ሀገሪቱን ከማንኛውም ኢንተርናሽናል ውድድር ማገዱ 
ክለቦቻችንንም ይመለከታልና ጊዮርጊስም መሳተፍ በነበረበት 
2009 ሳይሳተፍ ቀረ:: የተፈጠረው ችግር ተቀርፎ እገዳው 
መነሳቱ በ2010 ወደ ውድድር እንዲመለስ አስቻለው፣ 
የተደለደለውም ከሱዳኑ ኤልሜሪክ ጋር ነበር:: የመጀመሪያው 
ጨዋታ አዲስ አበባ ላይ ሲካሄድ ሜሪኮች መምራት ችለው 
ነበር፣ መሐመድ ናስር በጭንቅላት በመግጨት ያስቆጠራት 
ግብ ግን ባለሜዳውን ነጥብ አጋራች:: የመልሱ ጨዋታ 
በኤልሜሪክ ስታዲየም ሲደረግ አዳነ ግርማ ጊዮርጊስን 
መሪ አድርጓል:: ማሪኮች ሦስት ግቦችን በማስቆጠራቸው 
ጊዮርጊስን ጥለው ማለፍ ቻሉ:: 

ጊዮርጊስ በዚሁ ዓመት በሩዋንዳ አስተናጋጅነት 
በተካሄደው የምሥራቅና መካከለኛው አፍሪካ የክለቦች 
ሻምፒዮና ላይ በመሳተፍ በታሪኩ ለመጀመሪያ ጊዜ ለፍፃሜ 
መድረስ ችሏል። በዚህም የመጀመሪያው የኢትዮጵያ ክለብ 
ሆኗል። ምንም እንኳን ዋንጫውን ለመውሰድ የነበረው 
ሕልም በሩዋንዳው ኤ ፒ አር በመሸነፉ ቢጨናገፍም።

በ2003 ለአራተኛ ጊዜ የመሳተፍ እድል ባገኘበት 
ወቅትም ቅድመ ማጣሪያውን ማለፍ አልቻለም:: ኡጋንዳ ላይ 
1ለ0 ቢያሸንፍም አላለፈም:: ምክንያቱም አስቀድሞ አዲስ 
አበባ ላይ 3ለ1 ተሸንፎ ነበርና:: በቀጣይም ውድድር 2004 
ላይ ደግሞ በሱዳኑ አልሂላል አምደርማን ተሸንፎ በመጀመሪያ 
ዙር ከውድድሩ ተሰናበተ:: በመጀመሪያው ጨዋታ በሜዳውና 
ደጋፊው ፊት አዲስ አበባ ላይ 2ለ1 ተሸንፎ ስለነበር ካርቱም 
ላይ አንድ አቻ መለያየቱ ሊያሳልፈው አልቻለም:: በእነዚህ 
ሁለት ዓመታት ከሜዳው ውጭ የተሻለ ውጤት ማስመዝገብ 
ቢችልም በሜዳው ግን እድሉን አለመጠቀሙ ጎድቶታል::

በ2006 አወዛጋቢ የውድድር ዘመን ያሳለፈበት ነው:: 
በመጀመሪያው ዙር ከግብፅ ኢኤንፒፒ(ENPPI) ጋር ነበር 
የተገናኘው:: ይህ ክለብ በወቅቱ በዓረብ ቻምፒዮንስ ሊግ 
ለፍፃሜ የበቃ ስለነበር ጨዋታው ጠንካራ ይሆናል የሚል 
ግምት አድሮ ነበር:: ይሁንና ጊዮርጊስ ከሜዳው ውጭ 0ለ0 
በመለያየት በሜዳው ደግሞ 1ለ0 በማሸነፍ ወደ ቀጣዩ ዙር 
አለፈ::

በሁለተኛው ዙር የመጀመሪያ ጨዋታ አዲስ አበባ ላይ 
የጋናውን ኸርትስ ኦፍ ኦክል 4ለ0 አሸነፈ:: ይህ በኢንተርናሽናል 
ውድድር ታሪኩ ታላቅ ድል ስለነበር በቀጣይ ተስፋ ተጣለበት:: 
በመልሱ ጨዋታ ግን ያልተጠበቁ ክስተቶችን አስተናገደ:: 
ከሆቴል ጀምሮ የደረሰበት እንግልት እስከ ሜዳ ዘለቀ:: የእለቱ 
ዳኛ አወዛጋቢ ውሳኔዎችን አሳለፉ:: ባለሜዳዎቹ 2ለ0 መሩ 
የፍፁም ቅጣት ምትም አገኙ፣ በዚህ ወቅት በደሉን መቋቋም 
ያልቻሉት የቅዱስ ጊዮርጊስ ተጫዋቾች የኦህንጃን ስታድየም 
ሜዳ ጨዋታው ሳይጠናቀቅ አቋርጠው ወጡ:: የውድድሩ 
አስተዳዳሪ ፊፋ ውሳኔም ወደ ጋናው ክለብ ተጋዘ:: ጊዮርጊስ 
ወድቆ ኸርትስ ኦፍ ኦክ እንዲያልፍ ተደረገ::

በቀጣዩ ዓመት 2007 የመጀመሪያውን ቁጭት ይዘው 
አዲስ አበባ ላይ የኮንጎ ብራዛቪሉን ኤቶል ዲ ኮንጎን 
ያስተናገዱት ጊዮርጊሶች 1ለ0 አሸነፉ:: በመልሱ ጨዋታ 
2ለ0 መሸነፋቸው ግን ሕልማቸውን አጨናገፈባቸው:: 

የሐራጅ ማስታወቂያ
በፍ/ባለመብት እነ ወ/ሮ ረውዳ መሀመድ እና በፍ/ባለዕዳ አቶ ነስሩ መሀመድ መካከል 
ስላለው የፍርድ አፈጻጸም ጉዳይ የፌደራል የመጀመሪያ ደረጃ ፍ/ቤት በመ/ቁጥር 
60810 በ29/6/2011 ዓ.ም እና በመ/ቁ 92369 በ30/3/2013 ዓ.ም በዋለው ችሎት 
በሰጠው ትዕዛዝ መሠረት በአዲስ ከተማ ክ/ከተማ ወረዳ 09 የቤ.ቁ 155 የሆነውን 
መኖሪያ ቤት ንብረትነቱ ነሲሩ መሀመድ ሀሰን ስም የተመዘገበ የሚገኝ የይዞታ ስፋት 
በካርታ መሰረት 194.10 ካ/ሜ የይዞታ መለያ ቁጥር AA00002901394 የሆነው 
ቤት የሐራጅ ሽያጭ መነሻ ዋጋ ብር 2,500,000 (ሁለት ሚሊዮን አምስት መቶ ሺህ 
ብር) ሆኖ የትራንዛክሽን ታክስ ገዥ የሚከፍል መሆኑ ታውቆ ጥር 15 ቀን 2016 ዓ.ም 
በሐራጅ ይሸጣል፡፡ የተጫራቾች ምዝገባ በ9፡00 ሰዓት ተጀምሮ የቀረቡ ተጫራቾች 
ተመዝግበው እንደተጠናቀቀ ወዲያውኑ ጨረታው የሚካሄድ ይሆናል፡፡ የሐራጁ 
ሽያጭ የሚካሄደው በፌደራል ፍርድ ቤቶች የፍርድ አፈጻጸም ዳይሬክቶሬት የጨረታ 
አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች 
ከጨረታው ቀደም  ብሎ ባሉት አራት የሥራ ቀናቶች ውስጥ ባለመብቱ ለማስጎብኘት 
በሚመርጧቸው ሶስት የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት 
ሐራጅ ክፍል ድረስ ከጠዋቱ በ3:30 ሰዓት ጀምሮ በመገኘትና ባለመብቱ በሚያቀርበው 
ትራንስፖርት ንብረቱን ባለበት ቦታ ድረስ በመወሰድ መጐብኘት የሚችሉ ሲሆን፤ 
እያንዳንዱ ተጫራች በሚጫረትበት ወቅት የንብረቱን መነሻ ግምት 1/4 ኛውን በንግድ 
ባንክ በተረጋገጠ CPO ማስያዝ ይኖርበታል፡፡ ከ1/4ኛ አስበልጦም ሆነ አሳንሶ CPO 
የሚያመጣ ተጫራች በጨረታው አይካፈልም፡፡ በጨረታው አሸናፊ የሆነው ግለሰብ 
አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን ጀምሮ በፍ/አ/ዳ/
ስም CPO አሰርቶ በኢትዮጵያ ንግድ ባንክ ብቻ ሙሉ ገንዘቡን በ15 ቀን ውስጥ ገቢ 
ማድረግ አለበት የፍ/አ/ዳይሬክቶሬት ንብረቱን በህጋዊ መንገድ በሀራጅ ስለመሸጡ 
ለሚመለከተው አካል ማስረጃ ከመጻፍ ባለፈ ስም የማዛወር ግዴታ የሌለበት መሆኑን 
እንገልጻለን፡፡

በፌደራል ፍርድ ቤቶች የፍርድ አፈፃፀም 
ዳይሬክቶሬት

የሐራጅ ሽያጭ ማስታወቂያ
በፍ/ባለመብት አቶ ዮሐንስ ፍትዊ እና በፍ/ባለዕዳ ግሎባል ቢዮልዲንግ ሃላ/የተ/
የግ/ማህበር መካከል ስላለው የፍርድ አፈጻጸም ጉዳይ የፌደራል የመጀመሪያ ደረጃ 
ፍ/ቤት በመ/ቁጥር 00502 በ18/7/2015 ዓ.ም እና በመ/ቁ 05608 በ27/2/2016 
ዓ.ም በዋለው ችሎት በሰጠው ትዕዛዝ መሠረት በኮ/ቀ/ክ/ከተማ ወረዳ 6 ሮሆቦት 
የመኪና ማቆሚያ ውስጥ ቆሞ የሚገኝ የሠ/ቁ ኮድ 3-96226 አአ ሃይሎክ ድርብ 
ተግባር የሆነው መኪና የሐራጅ ሽያጭ መነሻ ዋጋ ብር 1,500 000 (አንድ 
ሚሊዮን አምስት መቶ ሺህ ብር) ሆኖ የትራንዛክሽን ታክስ ገዥ የሚከፍል መሆኑ 
ታውቆ ጥር 17 ቀን 2016 ዓ.ም በሐራጅ ይሸጣል፡፡ የተጫራቾች ምዝገባ በ5፡
30 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ 
ጨረታው የሚካሄድ ይሆናል፡፡ የሐራጁ ሽያጭ የሚካሄደው በፌደራል ፍርድ 
ቤቶች የፍርድ አፈጻጸም ዳይሬክቶሬት የጨረታ አዳራሽ ውስጥ ሲሆን፣ ንብረቱን 
ተጫርተው ለመግዛት የሚፈልጉ ተጫራቾች ከጨረታው ቀደም  ብሎ ባሉት 
አራት የሥራ ቀናቶች ውስጥ ባለመብቱ ለማስጎብኘት በሚመርጧቸው ሶስት 
የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ 
ከጠዋቱ በ3:30 ሰዓት ጀምሮ በመገኘትና ባለመብቱ በሚያቀርበው ትራንስፖርት 
ንብረቱን ባለበት ቦታ ድረስ በመወሰድ መጐብኘት የሚችሉ ሲሆን፤ እያንዳንዱ 
ተጫራች በሚጫረትበት ወቅት የንብረቱን መነሻ ግምት 1/4 ኛውን በንግድ ባንክ 
በተረጋገጠ CPO ማስያዝ ይኖርበታል፡፡ ከ1/4ኛ አስበልጦም ሆነ አሳንሶ CPO 
የሚያመጣ ተጫራች በጨረታው አይካፈልም፡፡ በጨረታው አሸናፊ የሆነው 
ግለሰብ አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን ጀምሮ 
በፍ/አ/ዳ/ስም CPO አሰርቶ በኢትዮጵያ ንግድ ባንክ ብቻ ሙሉ ገንዘቡን በ15 
ቀን ውስጥ ገቢ ማድረግ አለበት የፍ/አ/ዳይሬክቶሬት ንብረቱን በህጋዊ መንገድ 
በሀራጅ ስለመሸጡ ለሚመለከተው አካል ማስረጃ ከመጻፍ ባለፈ ስም የማዛወር 
ግዴታ የሌለበት መሆኑን እንገልጻለን፡፡

በፌደራል ፍርድ ቤቶች የፍርድ አፈፃፀም ዳይሬክቶሬት



እየሩስ ተስፋዬ 

ሠላም፣ ጤና ይስጥልኝ ልጆችዬ፤ እንዴት ናችሁ? 
የተገናኘነው የዛሬ ሳምንት ነበር አይደል? መቼም 
በአንድ ሳምንት ውስጥ በእናንተም ይሁን በእኛ በኩል 
ብዙ ክንውኖች መኖራቸው የታወቀ ነው። ለምሳሌ 
በእናንተ በኩል ትምህርት ስትማሩ፣ በጥናት፣ አልፎ 
አልፎ በጨዋታ ጊዜያችሁን በአግባቡ ስትጠቀሙ 
እንደነበር ተስፋ አደርጋለሁ:: በእኛ በኩልም 
ከምንሠራቸው ሥራዎች መካከል ደግሞ “ለልጆች 
ምን ይዘን እንቅረብ?›› በማለት ለእናንተ የሚሆኑ 
መረጃዎችን ለማግኘት ጥረት አድርገናል:: ስለዚህም 
ዛሬ የልጆች መጽሐፍትን የጻፈች አንዲት ጎበዝ ደራሲ 
እና የጤና ባለሙያ(ነርስ) እናስተዋውቃችኋለን፤ እሺ 
ልጆች::

ስሟ ማክዳ ሁሴን አርሺ ይባላል:: በሙያዋ ነርስ 
እና ደራሲ ናት:: የተወለደችው ኢትዮጵያ ሲሆን፣ 
አሁን የምትኖረው በአሜሪካ፣ ቨርጂኒያ ግዛት ነው:: 
‹‹የዓለም መብራቶች›› የተሠኘ መጽሐፍ በማዘጋጀት 
ለልጆች “እንካችሁ›› ብላለች:: መጽሐፉ ከዚህ ቀደም 
በእንግሊዝኛ ቋንቋ “The World Needs a Uniquely 
Happy You” በሚል ርዕስ የተጻፈ ሲሆን፤ በጋዜጠኛ 
አንተነህ ከበደ አማካኝነት “የዓለም መብራቶች” 
በሚል ርዕስ ወደ አማርኛ ቋንቋ ተተርጉሟል:: 
አንጋፋው ደራሲ ኃይለ መለኮት ደግሞ የአርትኦቱን 
ሥራ በሚገባ ሠርተውታል::

ደራሲዋ ባሳለፍነው ሐሙስ ታኅሣሥ 11 ቀን 2016 
ዓ.ም በኢትዮጵያ ስካይላይት ሆቴል በተዘጋጀው 

32 አዲስ ዘመን  እሁድ  ታኅሣሥ   14 ቀን 2016 ዓ.ም 

በብርሃንና ሰላም ማተሚያ ድርጅት ታተመ

ዕለተ ሰንበት 

ለልጆች

‹‹የዓለም መብራቶች›› 

‹የልጆች ፌስቲቫል እና የመጽሐፍ ምርቃት› መርሐ 
ግብር ላይ ተገኝታለች:: በዝግጅቱ ላይ ሙዚቃ፣ 
በአንጋፋና ወጣት ተወዳጅ የሙዚቃ ባለሙያዎች፤ 
እንዲሁም ኪነ ጥበባዊ ሥራዎች ቀርበዋል:: 
ልጆችም ልዩ ልዩ ተሰጥዖዋቸውን አሳይተውበታል:: 
ከዚህ ባሻገርም፣ ልጆች ላይ የሚሠሩ ተቋማት 

ራሳቸውን እንዲሁም ሥራዎቻቸውን የሚያቀርቡበት 
ኤግዚቢሽን ተዘጋጅቶ ነበር::

ደራሲ ማክዳ እንደምትናገረው ከሆነ መጽሐፉ 
ለሁሉም ሰው ሊደርስ የሚገባው መልዕክት ያለው 
ነው:: በዋናነት ሁለት መልዕክቶችን የያዘ ሲሆን፣ 
አንደኛው ልጆች የራሳቸውን ተሰጥዖ ፈልገው 
እንዲያገኙ እና በዝንባሌያቸው ደስተኛ ሆነው 
እንዲሠሩ የሚያበረታታ ነው:: ሁለተኛው መልዕክት 
ደግሞ ልዩነቶችን ወደ ጎን ትተው ዘላቂ ጓደኝነት 
እንዲኖራቸው፤ እንዲሁም፣ በፍቅር አብሮ፣ ዘልቆ 
ስለመኖር የሚያሳስብ ነው::

ስለሆነም መጽሐፉ ለሀገር ይጠቅማሉ የተባሉ 
መልዕክቶችን የያዘ ሲሆን፤ አጠር አጠር ብሎ በግጥም 
መልክ ተዘጋጅቷል:: ልጆች የንባብ ፍቅራቸውንና 
ክሂላቸውን እንዲያጎለብቱ ብቻ ሳይሆን፣ ልጆችን 
ሊስብ በሚችል መንገድ ታስቦበት የተዘጋጀ 
እንደሆነም ተገልጿል:: 

ደራሲ ማክዳ ለሌሎች ደራሲዎች መልዕክት 
አላት:: መልዕክቷ ምን መሠላችሁ ልጆች? ‹‹ልጆች 
የሚስብ እና የሚማርክ ቀለም ያስደስታቸዋል። 
ስለዚህም መጽሐፍት በሚጽፉበት ጊዜ የእነሱን 
ፍላጎት ሊያሟላ በሚችል መልኩ መሆን አለበት::›› 
የሚል ነው::  

ልጆች ብሩህ አዕምሮ አላቸው:: ወላጆች የልጆችን 
ብሩህ አዕምሮ ማጎልበት አለባቸው:: እንዲሁም 
ልጆቻቸው ዝንባሌቸውንና ተሰጥዖዋቸውን 
እንዲያገኙ ማገዝ ይገባል:: ልጆች ‹‹ለምን አታነቡም?›› 
ብሎ ከመውቀስ፣ እንዲያነቡ መሥራት ይኖርብናል 

ያለችው ደራሲ እና ነርስ ማክዳ፣ “ሁሉም ወላጅ ልጆቹ 
ውጤታማ እንዲሆን ይፈልጋልና ሁላችንም በጋራ 
አብረን እንሥራ›› ስትልም ለወላጆች መልዕክቷን 
ታስተላልፋለች::

ልጆችዬ፣ ደራሲዋ ከዚህ ቀደም ከልጆች መጽሐፍት 
ጋር በተያያዘ ሦስት ዓለም አቀፍ ሽልማቶችን 
መቀበሏን ታውቃላችሁ? አዎ ልጆች፣ ደራሲ እና ነርስ 
ማክዳ ሦስት ዓለም አቀፍ ሽልማቶችን ተቀብላለች:: 
በቀጣይም ልጆች ባሕላቸውን፣ ታሪካቸውንና ሌሎች 
ማንነታቸውን በሚገባ እንዲያውቁ የሚያግዙ ሁለት 
መጽሐፍትን በማዘጋጀት ላይ እንደሆነች ገልጻለች:: 
ይህንን መጽሐፍም ከአማርኛ ቋንቋ በተጨማሪ 
በሌሎች የሀገራችን ቋንቋዎች እንዲዳረስ ለማድረግ 
ጥረት እያደረገችም ትገኛለች::

በኢትዮጵያ የሚገኙ ዜጎች መጽሐፉን በተለያዩ 
የመጽሐፍት መደብሮች የሚያገኙት ሲሆን፤ በውጭ 
ሀገር ለሚገኙ ዜጎች ደግሞ አማዞን እና የተለያዩ 
የመጽሐፍት መሸጫ መደብሮች ማግኘት ይቻላል::

ልጆችዬ፣ የተለያዩ ደራሲዎች እናንተን እውቀት 
ለማስጨበጥ እንዲሁም በተለያዩ ጉዳዮች ላይ 
ግንዛቤ እንዲኖራችሁ ለማድረግ መጽሐፍትን 
እየጻፉ ይገኛል:: ታዲያ እናንተም የንባብ ልምዳችሁን 
ከልጅነታችሁ ጀምሮ ለማዳበር አሁን በርትታችሁ 
ማጥናት፤ እንዲሁም የተለያዩ መጽሐፍትን ከጥናት 
ሰዓታችሁ ጋር ሳይጋጭባችሁ ማንበብ ይኖርባችኋል፤ 
እሺ ልጆች:: በሉ እንግዲህ ልጆችዬ፣ ለዛሬ በዚህ 
እናብቃ አይደል? ሳምንት በሌላ ርዕሰ ጉዳይ በሠላም 
ለመገናኘት እንዲያበቃን በመመኘት እንሰነባበት::

ደራሲ ማክዳ ሁሴን አርሺ

